
	БООЛ - 1

	(1-2-р бүлэг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1974 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	Германы их зохиолч Хайнрих Манн (1871— 1950) том хөрөнгөтний гэр бүлээс гаралтай ч гэсэн залуу бага наснаасаа дэвшилт зохиол бичих замд орсны учир мөлжигчдөд шоовдорлогдон, улмаар 1933 онд фашистууд засгийн эрхэнд орсны дараа ном зохиолоо шатаалгаж, эх орноосоо дүрвэн гарчээ. Түүний туурвиж үлдээсэн 18 роман, дал гаруй өгүүллэг тэргүүтэй арвин их бүтээлээс анх удаа монголоор орчуулан хэвлэж байгаа «Боол» гэдэг роман 1918 онд хэвлэгдсэн байна.

	Жижиг хөрөнгөтний ховдог шунахай, хуурамч бялдууч, тэнэг мөртөө цагтаа хүрвэл хамгаас башир зальтай, аймхай мөртөө бүхнээс хэрцгий догшин чанарыг Дидерих Хеслингийн (Хеслих - гэж германаар балиар муухай гэсэн үг) дүрээр дурайтал үзүүлснээрээ үндсэрхэх дээрэнгүй үзлийн уг үндсийг уудлан илрүүлсэн энэ зохиол өнөөдрийн өдрийг хүртэл харгисуудын нүдэнд өргөс, дэвшилттэй хүчний гарт зэвсэг болж байна.

	Дидерих Хеслинг бол эрүүл ухаантай хүн биш, тэнэгээрээ, ухаан доройгоороо хүч хийсэн, ашиг хонжоо олохын төлөө яахаас ч үл буцах ухаан солиотой этгээд юм. Дээдсийн өмнө хав шиг шарвалзаж, доодсын өмнө арслан шиг сагсалзагч, инээдэмтэйгээсээ аюултай нь илүү энэ этгээдийн дээшээ гарч ирж байгаа зам нь Адольф Гитлерийн авирсан замыг эрхбиш санагдуулдаг.

	Зохиол ардчилсан үзэлт баатар Букийн ялагдал, харгис Хеслингийн ялалтаар төгсөж байвч уншигч, түүний түр зуурын үзэгдэл болохыг нь ойлгоно.


НЭГДҮГЭЭР БҮЛЭГ

	Дидерих Хеслинг бол мөрөөдөмтгий, юм л бол чихээр нь хатгуулж байдаг сул биетэй хүүхэд байв. Тэрээр, өвөл халуу дүүгсэн дулаан өрөөнд, зун бол цаасны үйлдвэрийн бөс навтасны үнэр танараар дүүрсэн бяцхан цэцэрлэгт хоргодох дуртай байлаа. Цэцэрлэгийн туулайн бөөр, уд бургасны цаанаас хэдэн хуучин байшингийн модон дээвэр цухуйна. Дидерих ийн хоргодон суухдаа үлгэр уншиж өдрийг бардаг байсан бөгөөд хааяа хараагаа номоосоо салгахдаа давхийн цочдог байлаа. Учир нь аварга мэлхий хажууд нь ирээд оцойн суучихсан ч байх шиг, эсвэл доод тивийн одой шуламс өмнөхөн нь бүслэхээ хүртэл цухуйхыг харах мэт болдог ажээ.

	Дидерихэд аварга мэлхий, одой шуламсаас ч аймшигтай нэг амьтан байсан нь эцэг нь билээ. Учир нь эцгээ хайрлах нь хөвгүүний үүрэг байлаа. Дидерих энэ үүргээ эс хөсөрдүүлнэ. Тэгээд ч чихэр боов хумсалчихсан үедээ эцгийнхээ бичгийн ширээний дэргэдүүр өнгөрөхдөө бэмбэгэнэж хавчганасаар байж эцэгтээ хар авхуулчихад цаадах нь ханан дахь саваагаа шүүрээд авна. Хийсэн хэрэг нь илрэлгүй өнгөрчихвөл: За даа, заавал үнэнч шударга явах гэлтгүй юм шив дээ! гэж бодно... Нэг өдөр эцгээ хазгар хөлөөсөө болж шат руу өнхрөхөд ухаангүй баярлаж алга ташаад зугтжээ.

	Түүнийг заримдаа жавтий хүртээд нүдээ бөлцийлгөн, нусаа татсаар үйлдвэрийн дэргэдүүр өнгөрөхөд ажилчид тоглоом тохуу хийн хөхрөлдөнө. Тэгэхэд нь Дидерих тэдэн рүү хэлээ гарган, газар дэвслэн: Яадаг юм, би эцэгтээ зодуулсан юм чинь! Миний эцэг шиг хүнд зодуулах ч аз та нар шиг муу гуйлгачинд олдохгүй дээ!» гэж дотроо бахархан бодно.

	Дидерих ажилчдын дунд орохдоо элдвээр аашилна, Заримдаа ажилчдыг пивонд гүйлдэхэд нь

	— Та нарыг аавдаа хэлнэ дээ! гэж сүрдүүлж байснаа гэнэт их сайхан ааштай болж эцгийнхээ хэзээ ирэхийг хэлээд өгчихнө. Ажилчид эзнийхээ занг хэзээний сайн мэдэх ажээ. Тэрээр урьд цаасны зутан шанагалагч хийж байхдаа тэдэнтэй нэг тогооноос хоол идэж явжээ. Тэгээд дайн тулалдаан болгонд оролцсоор явж сүүлчийн дайнаас хойш хэд гурван мөнгөтэй болж цаасны машин худалдаж аваад хожим түүн дээрээ холлендер гэдэг цаасны машиныг огтлогчтой нь хамт нэмэрлэж, ажилчнаас эзний зиндаанд шилжсэн хүн. Гэвч тэрээр бэлжих тусам улам ч хахир харамч болж, бэлэн болсон хуудсаа өөрөө тоолохын зэрэгцээ хуучин муусайн хувцас хуулганы товч тананаас нэгийг нь ч алдахгүйг хичээн харгалздаг байлаа. Тананы араас эцгээ тийн үхэлдэн хөөцөлдөхийг үзэж, түүний хэрэгтэйг ухаармагцаа Дидерих хөвүүн ажилчин авгай нар дээр очиж:

	— Та нарын товч тана өвөрлөж түрийлдгийг чинь хэлэхгүй байя. Шанд нь ганц нэгийг өгөөч! гэж гуйсаар халаасаараа дүүрэн товчтой болж аваад нэгэн өдөр зэргэлдээ мухлагт очиж мөсөн чихрээс сольж орхижээ. Шөнө орон дотроо сүүлчийн чихрээ хүлхэж хэвтэхдээ

	— Хийсэн нүглийг минь илрүүлэхгүй байж үзээч! гэж бурхан тэнгэрээс гуйж байжээ. Бурхан тэнгэр тус болсонгүй. Дидерихийн хулгай нь баригдчихлаа. Тэгэхэд нь юм л бол цэргийн өвгөжөөр бага даргархуу авирлан, ёс дэглэм гэгчийг чанд сахидаг эцэг нь хүүгээ балбах гэснээ гар нь татганан, атираат нүүрэн дээгүүрээ нулимс цувруулан:

	— Миний хөвгүүн хулгай хийжээ! гэж үхлүүт дорой дуугаар өгүүлснээ төрсөн хүүгээ луйварчин дээрэмчин шиг этгээд аймшигтай харлаа. Тэгснээ уухилан:

	— Ай чааваас! Чи хууран мэхэлж, хулгай хийнэ гэнэ ээ! Одоо чамд хүн алах л дутаад байна! гэлээ.

	Эх нь бас:

	— Аав чинь уйлж байна, хараач! Урд нь сөхрөн өршөөл гуйгаач! гэв. Гэвч Дидерихийн зөн бэлгэ нь

	— Үгүй! Тэгвэл цаадах чинь бүр шатчихна гэж байсан тул, сөхөрсөнгүй. Ер нь Хеслинг ноёнтон авгайнхаа нялуун занд дургүй, тэр зангаас нь болж хөвгүүнээ эвдэрч байна гэж үздэг байжээ. Түүнээс гадна авгай нь эр нөхөртөө худлаа хэлж байгаад баригдах нь ердийн тохиолдол ажээ. Тэр авгай роман уншсаар гэр орныхоо ажлыг зуун задгай, жаран хагархай хаячихсан, бас зарц бүсгүйтэй элдэв бусын хов жив ярьж хамаг цагийг нөхцөөдгийг нөхөр нь анддаггүй байжээ. Харин хүүхэд шиг чихэр боов хулгайлдгийг нь л мэддэггүй байв. Тэрээр нөхрийнхөө дэргэд цадталаа хооллож зүрхэлдэггүй тул хулгай хийдэг байжээ. Дидерих шиг цех тасгаар ордог байсан сан бол, мөн л товч хулгайлахаас эс буцах байсан биз.

	Эх нь Дидерихийг дагуулан мөргөл үйлдэхдээ бурхны өмнө залбирахаасаа өмнө эр нөхөртөө өшиж хорссоноо илчлэх нь олонтоо ажээ. Дидерих тэгэхэд нь заримдаа эцгээ өмөөрөн:

	— Аавд хэлнэ дээ! гээд эцгийнхээ ажлын газар луу гүйснээ аль нэгэн байшингийн араар ормогцоо зогсож «Одоо ч ээжийн үнхэлцэг нь хагарах гэж байгаа даа» гэж амтархан боддог байв. Эхийнхээ эрхлүүлэхийг Дидерих овжин ашиглах боловч түүнийг даанч хүндэлдэггүй байлаа. Үүнд Дидерихийн эхийгээ дуурайж төрсөн нь буруутай болно. Учир нь тэрээр өөрийгөө эс хүндлэх тул, өөртэйгөө усны дусал шиг адилхан эхийгээ мөн л хүндлэхгүй байх нь зүйтэй гэж үздэг байлаа.

	Хэдий тийм ч гэсэн баяр ёслолын үеэр эх хүү хоёр булай муугаа марталцан түр зуур ч гэсэн жаргалтай байж чаддаг байсан нь тийм үеэр дуулдаг дуу, уншдаг үлгэр домгийн ач билээ. Дидерих, Христос бурхны амилан ирдэг гэдэгт сүжиг алдран эхэлсэнд эх нь ятгасаар байж түүний сэтгэлээс тэрхүү эргэлзлийг зайлуулж чаджээ. Үүнд Дидерих өөрийгөө хүлцэнгүй номой гэж үнэлэх боллоо. Бас дэргэдэх шилтгээнээ буг чөтгөртэй гэж ягштал итгэсэн тул, чөтгөр шулам гэгчийн тухай сонсох ч хүслэнгүй эцгээ дэндүү бардам, гэсгээн шийтгэвэл зохих амьтан гэж сэжиглэн бодох болжээ. Эх нь хүүгээ үлгэр домогт улам итгүүлсээр байсан тул, Дидерих яваандаа түм түжигнэж, бум бужигнасан гэгээн цагаан өдөр ч шилтгээн рүү явахаас айдаг болжээ. Хоёулаа айн айн шилтгээнд оччихоод үлгэр домгийн амт хүчинд автан суух нь аймшигтай ч гэсэн аятайхан байлаа.

	Бас Майзе гэдэг гудамжны өнцөгт дэрдийн зогсоо цагдаагийн дэргэдүүр өнгөрөхдөө: «Энэ ч дураа л хүрвэл намайг шоронд хатаачихна шүү. Үүний чинь хажуугаар яаж гарах юм бил ээ!» гэж зүрх алдан бодох болжээ. Тэрээр цагдааг тойроод гарвал бүр сэжиг авчихна гэж айхдаа дүүрсэн хэрэг гэж бодоод шууд цагдааг чиглэн очоод хэдэн цаг болж буйг асуухад хоолой нь чичирч байдаг байлаа.

	Дидерих үлгэр домгийн аймшигт мэлхий, хатуу догшин эцэг, өршөөлгүй бурхан, шилтгээний чөтгөр, гудамжны цагдаа, хүнийг яндангийн нүхээр ховх сорж өөр шигээ тас хар болгодог гэлцдэг яндан хөөлөгч, эмчилж байгаа нь энэ гэж хоолой амыг нь сэрвэгэнүүлээд уйлах гэвэл нь дугтарч сэгсчдэг эмч... зэрэг авралгүй олон арван хүчний дараа тэр бүхнээс нь түм дахин аюултай сургууль гэгч давагдашгүй хүчний аманд орлоо. Тэрээр мэдэх юмаа ч эвлүүлж хэлэхийн сэхээгүй, юм л бол уйлчих болов.

	«Сургууль Дидерихийн хичээл зүтгэлийг ч сэргээсэнгүй, хий бясалгах дурыг унтраасангүй боловч тэгтэл амархан уйлж сурсан нь залхаан цээрлэлээс авран аргацаах эрдэм гэгч мөн байлаа. Гэтэл нэгэн өдөр нэгэн багш тэр нууцыг илрүүлчихсэнд гайхаш тасрахдаа гэнэт уйлахаа болин, нүүрээ таглан хөндөлсүүлсэн тохой доогуураа урдаас нь нэн хүндэтгэлтэйгээр ширтжээ. Дидерих хатуухан багш нарын үгэнд үг дуугүй ордог, зөөлхөн шиг хэлснийг нь энэ надад гэм хийх юм биш гэж, эс тоомсорлодог байв. Хоолоо идэх зуур багш нарын муу тавьсан, арга хэмжээ авсныг ярьж

	— Өнөөдөр Бенке ноён гурван амьтныг ёстой нэг өвчөөд өгсөн дөө! гэж сайрхана.

	— Тэд чинь хэн юм бэ? гэвэл

	— Нэг нь би гэнэ. 

	Тэрээр хэдийгээр сургууль гэгч, хүн тарчлаагч машин болсон тэрхи аймшиг доор өөрөө зовж байсан боловч өрөвдөж энэрэхийг даан ч мэдэхгүй энэ цогцсын нэгэн эс болсондоо бахархах ажээ. Тиймээс ч анги даасан багшийнхаа төрсөн өдрөөр самбар индэр хоёрыг цэцгийн хэлхээгээр чимэглэдэг байсныг Дидерих чамлан толгой тархи руугаа нүдүүлдэг саваагаа хүртэл гоёдог болжээ.

	Сургуулийн жилүүдэд нь тэндхийн ихэс дээдсийн дотор хоёр ч удаа сүйрэлд хүргэсэн аймшигт юм болж, сэтгэл зүрхийг нь донслуулжээ: Нэг нь захирал туслах багшийг ангийн өмнө зэмлэж хөөсөн, нөгөө нь ахлах багш нь галзуурсан явдал байлаа. Үүнээс багш нараас ч аймшигтай захирал, галзуугийн газар гэгч байдгийг мэдэж авчээ. Эрх мэдэлгүй бяцхан хүмүүс эрхтэн дархтны дотор болж байгаа тэмцэл зөрчлийг сэтгэл амарлингуй харахдаа өөртөө ашигтай нэгнийг сурч авдаг нь жам билээ.

	Дидерих ийнхүү өөрийг нь өдөр хоногоор эрх хүчиндээ улам улмаар оруулагч хүрдний нөлөөнд автах тусмаа өөрөө тийм эрх мэдэлтэй болох сон гэж мөрөөднө. Тэгээд ч тэрээр үе үе дүү нарынхаа өмнө хээхийн зогсож, цаадуулаасаа цээж бичгийн шалгалт авч, их алдсан болгох гэхдээ бичсэнийг нь үзээд зөв бичсэн газар хүртэл улаан шунхны мөр гаргаж чадал мөхөс тэднийгээ орилуулж чарлуулж залхаахдаа бах нь ганц ханана. Гэхдээ ингэж тонгочиж тонгочиж аваад «Бурхан минь, яасныг минь аавд хэлчих вий дээ!» гэж зүрх алддаг байлаа.

	Догшин авирлаж бахаа хангахад түүнд заавал хүний хэрэг байсангүй, тэрээр «Холлендер» машины дэргэд зогсоод хуучин муусайн навтсыг хутгат хүрдээр огтлон жижиглэхийг хараад «Болж! Болж! Муусайн навтаснууд аа! Та нарыг ингэж л байвал таарна!» гэж аман дотроо үглэн араагаа байн байн зуухад цэхэр нүд нь араатныг санагдуулам гялалздаг байлаа.

	Нэг удаа тэгж бахаа хангаж байгаад ард нь хүний хөлийн чимээ гарахад цочиж, гантай хлорын уусмал руу золтой л уначхаагүй ажээ. Дидерих зодуулах болохдоо гутрах байтугай бүр баярладаг ч байжээ. Хэдэн нөхдөдөө гөвдүүлж байхдаа:

	— Нуруу руу л бүү цохиорой! Гэмтэй юм гэдэг шүү! гэж хүлцэнгүй хэлж байсан удаатай.

	Дидерих юунаас ингэв гэвэл зодсон нь үзэгдэхүйц ашиг олж зодуулсан нь мэдэгдэхүйц гарзад учрахгүй гэдгийг мэдэж байснаас болжээ. Харин «Нетцихийн эзэмшил» гэдэг гуанзны зөөгчийн аль эрт өгөхөөр амласан боловч өнөө хүртэл өгөөгүй байгаа цөцгийтэй бялууны хувьд бол ч шал өөр хэрэг шүү гэж бодох ажээ. Зөөгчид амласныг нь сануулах санаатай зах зээл чиглэн Майзе гудамжийг өгсөн хэд дахин алхсаны эцэст нэгэн өдөр цаадах нь амласнаа булзааруулах гэтэл Дидерих бүр чин үнэнээсээ уурлачихсан:

	— Одоо болих минь! Хүлээх тэвчээр минь алдарч гүйцэв! Хэрэв таныг одоо амласнаа амлаагүй болгох гээд байвал эзэнд чинь хэлж учраа олъё! гэвэл зөөгч Шорш инээд алдан бялууг авчирч өгчээ.

	Энэ бол багагүй амжилт билээ. Аз дутахад тэгж тэмцэлдэж яваад олж авсан бялуугаа тухтай сууж идэх зав байсангүй. Учир нь үеийн хөвгүүн Вольфганг Бук өөрийнх нь амласнаар олзыг нь хуваалцах гээд гадаа хүлээж байв. Бялуугаа яаран сандран байж залгичхаад, амаа ханцуйгаараа хэд шувтарчхаад

	— Шорш гэдэг луйварчин өнөөхөө өгсөнгүй шүү! гэж хараал зүхэл болсоор гарч ирлээ. Ингэж явган заль гаргаж байхдаа Дидерих

	— Хүн юмыг аль л болох өөртөө ашигтайгаар нь хийж суралгүй яах вэ гэж өөрийгөө зөвтгөн бодох боловч олонд нэр хүндтэй Бук өвгөний хүүтэй болгоомжтой харьцахгүй бол горьгүй гэдгийг бас ч эс мартах ажээ.

	Бусдуулын адил цардмал захтай цамц өмсдөггүй, мөнгөлөг цагаан ямаан сахлын цаанаас цайрах турьхан хүзүүгээ цагаан пансаар ороодог, нас сүүдэр өндөр, эрхэмсэг Бук авгай алтадмал таягаа явган хүний зүймэл чулуун зам дээр алгуур алгуур зөөж тавьсаар алхаж явах нь тун ч сүр жавхлантай ажээ. Хувцасных нь дороос өдрийн жирийн цагаар ч ёслолын фракийн хормой цухуйж явдаг, ихсийн бортого бүрх өмсөн явах агаад, хурал цуглаан болгонд оролцон сайхан үг хэлэх нь цор ганцаархнаа бүхэл хотын төлөө санаа сэтгэл нь зовон яваа юм уу гэлтэй үзэгдэх ажээ. Дидерихийн боддогоор угаалгын газар ч тэр, шорон ч тэр, Нетцих хотын бүх л байр байшин цөм Бук авгайн эзэмшлийнх билээ.

	Бас: «Ийм хүн баян ч, эрхтэй ч байлгүй яах вэ дээ» гэж бишрэн бодно. Дидерихийн эцэг Хеслинг ноён хүртэл тэр хүний өмнө малгайгаа аван удтал бөхөлзөнө. Тийм нөлөөтэй хүний хүүгээс юм луйвардаж авч болохгүй нь илт. Гэвч олзоо түүнтэй хуваалцаж байх нь бас ч юун. Иймээс Дидерих эрхтэн дархтанд няц даруулчихгүйн тулд тун ч ухаалаг хөдлөх нь зүйтэй гэж боджээ.

	Ахлах ангид дэвших жилээ Дидерих нэг л хэсэг хугацаанд бүхнийг умартан, ёстой л бах таваа ханатал дүрсгүйтжээ. Тэрээр ангийнхны нүдний бөөс болсон ганц еврей хөвгүүнийг хорлонтой шоглохоор шийдэж зургийн хичээлд хэрэглэдэг моднуудаа багшийн ширээн дээр загалмайлан тавиад еврей хөвгүүнийг ноцон авч түүнийхээ өмнө өвдөг дээр нь сөхрүүлжээ. Ангиараа алга ташиж Дидерихийг галзууртал нь зоригжуулсан тул еврей хөвгүүн хэчнээн тэмцэлдээд ч тус болсонгүй ялагджээ. Дидерих еврей хөвгүүнийг дийлэхийн төлөөнөө галзуу юм шиг ноцолдож байхдаа: «Миний талд Нетцих хотын бүх загалмайтан байгаа юм чинь, миний үйлдэж буй буруу хэргийг тэд бултаар үүрэлцэнэ» гэж сайн мэдэж байжээ.

	Бах нь ханаж, судас доторх цус нь арай гэж нэг сэрүүцэх шиг болоход: «Дэмий ч юм болов уу» гэж гэмшин бодтол түүнтэй анхлан уулзсан багшийнх нь царай өөриймсөг баяртай харагдахад эмээх нь арилж: «Би олны өмнөөс энэ хэргийг хийжээ» гэж хөдөлшгүйгээр итгэжээ. Зарим багш Дидерихэд бүр илэрхийгээр баяр хүргэхэд тэр даруухан инээмсэглэлээр хариу талархана. Тэр өдрөөс хойш ангийнхан нь ч түүнд ээлтэй боллоо. Ангийн багш нь тэргүүний сурагч гэж өргөмжилснөөр барахгүй Дидерихээр тагнуул тавьжээ. Дидерих тэргүүний сурагч болж чадаагүй боловч тагнуулын үүргээ гялалзтал биелүүлж чадахаа харуулжээ. Ангийн хэнтэй ч болов нөхөрсөг харьцан яриа эхэлж байж хэний яаж төрхгүйтсэнийг тэднээр хэлүүлж авахдаа тийм юм байлгүй яах вэ гэсэн аятай инээж, сэжиг авхуулалгүй өнгөрөөд завсарлагаагаар багшид ангийн журналыг хүргэж очихдоо хэний юу ярьсныг нэг нэгэнгүй тоочиж өгдөг байлаа. Дидерихийн ачаар багш нар хүүхдүүд өөрсдийн нь юу юу гэж хочилдог юу юу гэж муучилдгийг түдэлгүй мэдэж авчээ. Ингэж хов ярьж зогсохдоо хоолой нь үл мэдэг чичгэнэн: «Өнөөдүүл одоо баларна даа» гэж бодохдоо айдас нь хүрэх шиг ч болдог байв. Ер нь Дидерихэд хэн нэгний байр суурь нь ганхахад загатнасан газар нь маажих шиг аятайхан болоод ирдэг байв. Нөгөөтээгүүр бас тийн бусдын үйлдсэн хэргийг цааш мэдээлэхэд өөрийн үйлдсэн хэрэг нь мартагдах шиг болно. Энэ хорон явууллагаа явуулж байх үедээ заримдаа «Би ч тэр амьтанд өшөөтэй биш, хийх ёстой үүрэгт ажлаа л хийж байна» гэж сэтгэлээ цагаатгадаг байлаа. Заримдаа ховлож загнуулсан нөхрийнхөө дэргэд очиж түүнийг бүр чин үнэнээсээ өрөвддөг байлаа. Нэгэн удаа багш нь бусдаас хуулдаг гэсэн сэжигтэй нэгэн хөвгүүнийг Дидерихийн дэмээр барьжээ. Яаж барив гэвэл: Дидерих дунд нь алдсан хэр нь хариу зөвтэй бодлогыг тэр хүүд өгөхөд тэр хөвгүүн өөрийг нь барихаар зэхэж тавьсан занга гэдгийг мэдэлгүй хуулаад авчихжээ. Үдэш нь биеийн тамирын тоглоомоос хойно зуушны газрын үүдэнд сууж дуулалдан байхдаа Дидерих зориуд тэрхи нөхрийнхөө дэргэд сууж аягаа тавих далимаар гараа гар дээр нь тавьж тэр хөвгүүнийг яав гэсэн байртай харахад үнэнч нүдээр өөдөөс нь ширтэж аргил хоолойгоор:

	«Аяа чам шиг нөхрийг би хаанаас ч эс олном зээ...» гэж дууллаа. Дидерих хичээлд заасан бүхнийг шаардсан хэмжээнээс нь халиагүй ч гэсэн чамлагдахааргүй сурч байв. Германы утга зохиолын хичээлд зохион бичлэг бичих нь Дидерихэд хамгийн хүнд байснаас түүнд овоо нөхдөө сэжиглэн үздэг байлаа. Тэргүүний сурагчдын тоонд оруулснаас хойш сургуулиа ямар ч гэсэн төгсөж чадах нь илэрхий болж эцэг нь ч багш нарын нэгэн адил түүнийг цааш суралцуулах нь зүйтэй юм гэдэг нэгэн санааг өвөрлөн явах боллоо. Тэгээд ч эцэг нь хүүгээ сургууль номоо дуусгамагц залуудаа 66, 71 онд1 хоёр ч удаа Бранденбургийн гулдант хаалгаар алхан сүр хүчээ илтгэж явсан Берлиндээ илгээлээ.

	Дидерих Фридрихийн гудамжнаас холдохгүйг хичээн Тийк гудамжнаа нэгэн өрөө хөлслөн суулаа. Тэгснээр төөрөхийн зовлонгүй шулуухан алхсаар их сургуулиа олж очдог байлаа. Өөр хийх ажилгүй тул их сургууль дээр өдөрт хоёр ч удаа очиж бусад цагт нь гэрээ санаж уйлан хайлан, аз жаргалтай бага нас хайрласан эцэг эхийнхээ ачийг тоочсон их дэлгэрэнгүй захиа бичдэг болов. Зайлшгүй юман дээр л гадагшаа гарахдаа мөнгөө сарын сүүлч хүргэлгүй дуусчих вий гэхээс идэж уухаа хүртэл нарийлан, түрийвчээ байна уу? гэж үе үе энгэр халаасаа тэмтрэн явдаг байв. Тийнхүү ганцаараа уйтгарлан байхдаа эцгийнх нь цаасны үйлдвэрт целлюлоз нийлүүлдэг, Блюхер гудамжнаа суудаг Гөппел гэгчид эцгийнхээ захидлыг хүргэж өгөх учиртайгаа мартаагүй л байв. Сарын дараа л сая нэг зүрх зориг гарган тэр айлд очвол эцгийнх нь өрөөнд олонтоо харагддаг байсан тагдгар улаан эр тун ч найрсаг угтав. Дидерих тэгэхэд нь түрүүн ирж байх минь яалаа даа! гэж гэмшив. Гөппел өвгөн яриа дэлгэн нутаг усныхнаа, тэр дундаас Бук өвгөний тухай асууж шалгааж гарав. Тэрээр Букийг машид хүндэлдгээ илтгэн:

	— Юм л бол зэр зэвсэг хангинуулан, цус нулимс урсган, тэгснээрээ гүрэн улсдаа арилгаж баршгүй хор учруулагч дайны хэнээтэн зарим нэгэн этгээдийг бодвол Бук болон түүнтэй үзэл санаа нэгтэй хүмүүс германы ард түмний өмнө ямар ч гэсэн илүү гавьяатай даг! гэлээ. Үнэхээр ч Бук өвгөн 48 онд хувьсгалын хэрэгт хүчин зүтгэсэн учир төрд тэрсэлсэн этгээд гэгдэн алах ял заагдан явжээ.

	Гөппел:

	— Бидний өнөөдөр энд хүний зэрэгтэй сууж байгаа маань Бук мэтийн эрчүүлийн л ач гавьяа даа гэснээ шилтэй пивоны бөглөөг онгойлгов. Тэгснээ

	— Гэхдээ ер нь яваандаа хөөрхий бид цэрэг цуухад няц гишгүүлж магадгүй байна шүү!.. гэлээ.

	Гөппел Бисмаркийг эсэргүүцэгч, чөлөөтэй сэтгэгчдийн талын хүн байлаа. Дидерих эрх чөлөө, эзэн хааны тухай урьд юм бодож явсан нь үгүй тул, Гөппелтэй санал нийлэв. Тэгтэл бие гоолиг, улаа бутарсан царайтай залуу сайхан бүсгүй ороод ирсэнд Дидерихийн сэтгэл хямарч орхив.

	— Миний охин Агнес гэж Гөппел танилцууллаа. Цэргийн дунд сургуулийнхны өмсдөг ёрог даавуун хүрэм, өмд нь үрчийж харчийчихсан явсанд санаа нь зовж, нүүрэнд нь гал шатах шиг болсон Дидерих тээнэгэлзэн босож зогссоноо урдаас нь сарвайсан турьхан гарыг атгав. Бүсгүйг:

	— Танд Берлин хот хэр санагдана? гэхэд Дидерих

	— Зүгээр гэсхийв.

	— Та ший жүжиг үзэв үү?

	— Үгүй.

	Ичиж хөлс нь цутгасаар асан Дидерих: «За даа, бүсгүй ч намайг эндээс бушуухан зайлаасай гэж бодож байгаа биз» гэж эвгүйцэн бодож амжлаа. Тэгээд яаж эндээс гарах аргаа эс олон байтал ашгүй, Мекленбург мужийн аялгатай, дуу чанга, өргөн эр орж ирлээ. Байдлыг нь ажвал инженерийн ангийн оюутан баймаар, нэр Мальман гэнэ. Мальман эрээ цээргүй эр бололтой, бүсгүйд хандан салхинд гарахаар амласныг нь сануулахад бүсгүй:

	— Хеслинг ноёнтон, бидэнтэй хамт салхинд гарахгүй юу? гэв Дидерих сандран, хүн хүлээж байгаа тул, явалгүй горьгүй гэснээ хариу хэлэхийн завдгүй зайлах аргаа бодлоо. Гарахын зуур: «Өө ашгүй, ижлээ олж авсан авхай юм» гэж баярлан бодлоо.

	Гөппел түүнийг харанхуй гудмаар дагуулан хаалга хүртэл үдэхдээ нөхөр нь Берлинийг мэддэг эсэхийг асуув. Тэгэхэд нь Дидерих нөхрөө берлиний хүн гэж худал хэлэв.

	— Энэ хотод явж дадаагүй хүн буруу унаанд сууж балрахын алийг тэр гэхэв. Та ч нэг бус төөрөө биз? гэсэнд Дидерихийн царай улайж:

	— Нээрээ л тэгсэн дээ гэв. 

	Гөппел сэтгэл нь ханасан байртай:

	— Тийм ээ, Берлин ч үнэхээр Нетцих биш ээ. Эндээс гэр хүртлээ та хагас өдөр явж хүрнэ гэдгээ сана л даа. Таны суугаа Тийк гудамжнаас эндхийн Халлегийн хаалга хүрье гэхэд бүхэл Нетцихийг хаанаас нь ч тэр хөндлөн гулд гурвантаа алхахтай тэнцэх юм шүү... За ирэх ням гарагт ирж үдийн хоол зооглоорой! гэв. Дидерих ирэхээр ам өглөө. Сайн өдөр болоход дэмий юманд ам гарлаа гэж халшравч ааваасаа айсандаа очив. Энэ удаа Агнестай бүр ганцаараа байх учрал түүнд тохиолдов. Гэвч тэрээр авгай хүүхнүүдтэй сээтгэнэх завгүй гэсэн дүр үзүүлж, бүсгүйг ахиад л ший жүжгийн тухай ярих гэхэд нь:

	— Тиймэрхүү аар саархан юмаар хөөцөлдөх завгүй! гэж гүдэсхэнээр яриаг нь тасалбал, бүсгүй:

	— Ноёнтон таныг хувилахуйн ухаанд суралцаж байгаа гэсэн байх аа! гэв. Дидерих:

	— Үнээн, хувилахуйн ухаан гэдэг бол цорын ганц үнэн зөв шинжлэх ухаан юм шүү! гэв. Гэвч тэрээр яагаад хувилахуйн ухааны ангид орж суралцах болсноо өөрөө эс мэдэх ажээ.

	Агнесыг цүнхээ унагахад даан ч хөшүүн хөдөлсөөр авч өгөх нь чамд үйлчлэх дур надад алга аа! гэж бодож байснаа мэдүүлэх гэснээс ажээ. Гэвч Агнес ялдамхнаар талархал илэрхийлэн ичингүйрэв.

	Цүнхээ онгичих зуур бүсгүй

	— Би англи наалтуураа гээжээ. Цус гараад тогтохгүй нь гэснээ цасан цагаан алчуураараа хуруугаа ороох гэтэл Дидерих

	— Үгүй надад ч нэг бий шиг санагдана гэв. Тэгээд бүсгүйн хурууг шүүрэн барьж цусыг нь арчихаас нь өмнө урьтаад долоочихсонд бүсгүй цочиж

	— Яаж байгаа тань энэ вэ? гэлээ. 

	Яаж байгаагаа Дидерих өөрөө ч мэдээгүй ажээ. Тэрээр айдас нь хүрэх шиг болсон боловч хэвлүүхэн царайлан

	— Хувилахуй ухааны хүн би үүнээс ч сонин сонин юмаар туршилт хийхийн алийг тэр гэх вэ? гэв.

	Бүсгүй:

	— Та ч бараг эмч юм аа гэж тал засахад хурууг нь тавьсан Дидерих: «Ай үүний чинь гарыг ахиад л барих юм биш! Юутай ч эгдүүтэй зөөлөн эд вэ» гэж бодлоо.

	Агнес:

	— Та бид хоёр ингэхээр Нетцихийн хамаатнуудаа хөөвөл төрлийн хэлхээ холбоотой ч юм шиг санагдана гэв. 

	Нээрээ л бүсгүйн хамаатнаа гэх хэдэн айл нэрлээд үзвэл Дидерихэд ч холын хамаатай юм шиг байлаа. Ярих юмаа олж цөхсөн бүсгүй жаахан байснаа

	— Таны ээжийг амьд сэрүүн байгаа гэж аав минь ярьсан шиг санагдана. Тийм үү? Та ч тун азтай хүн юм. Минийх бол аль эрт насан элээсэн. Би ч гэсэн нэг урт наслахгүй бололтой. Хүнд чинь зөн совин гэж юм байх юм л даа гээд өрөвдөм инээмсэглэв.

	Дидерих: «Юун ч нялуун юм бэ» гэж дургүйцэн бодлоо. Тэднийг ярих юмаа олж ядан сууснаа арай гэж нэгийг олоод ярих гэтэл Мекленбург нутгийн өнөөх өргөн эр орж ирээд Дидерихийн гарыг ярвайтал нь чанга атгаснаа түүнийгээ мэдсэн бололтой нүүр лүү нь эгцлэн харж тавлангуй байдлаар инээмсэглэв. Тэгснээ шууд сандал аван Агнесын өвдгөнд тулах шахам сууж ярианы жолоог Дидерихийн амнаас эрээ цээргүй булааж авах нь хэн нь энд эзэн болохыг үзээрэй! гэсэн үг байлаа.

	Тэдний яриаг чагнан дуугүй суух болсон Дидерих өмнөхөн нь өөртэй нь ярьж байхад сандарч байсан бүсгүйн бяцхан бяцханаар тайвшрахыг ажиглав. Хөндлөнгөөс сайтар ажин харвал хүүхэн тийм ч хөөрхөн биш ажээ. Хамар нь дэндүү монхор мөртөө хачин жижиг, хянган дээр нь сэвх тогтсон, хос хүрэн нүд нь хоорондоо дэндүү ойр, уруул нь хэт нимгэний дээр нүүр нь ерөнхийдөө хэт зууван ажээ. Гагцхүү дух руу нь мушгиран унжсан өтгөн хүрэн үс, цас шиг цагаан царай хоёр нь л эрийн сэтгэлийг гижигдэх ажээ. Дидерих түрүүхэнтэй нь долоогоод байсан өнөөх булбарай цагаан хуруу тийм ч цэвэр юм биш байсныг одоо л ажиглав.

	Гэтэл Гөппел тэдэн дээр гурван бүсгүй дүү нарын хамт орж ирэв. Нэг нь нөхөр, хүүхдээ дагуулжээ. Агнес эгч нартайгаа үнсэлцэх юм боллоо. Тэд нараас гоолиг өндөр харагдах бүсгүй булбарай мөрнөөсөө зүүгдсэн авга эгч нараа дээрээс нь баахан төвөгшөөсөн аятай харж хайнгадуухан үнсэв. Харин эцгээ л үнэн сэтгэлээсээ тогтуухан хариу үнсэв. Энэ үед Дидерихийн нүдэнд Агнесын санчгийн өтгөн хүрэн үсэн дороос хоёр том хөх судас нарны гэрэлд гүрийн харагдав.

	Авга эгч нарын нь нэгийг хоолны өрөө рүү дагуулан явах үүрэг Дидерихэд оногдов. Мальман Агнесыг сугадан авсан байв. Зоогийн урт ширээнд суухад хатагтай нарын амралтын өдрийн торгон банзал шар шурхийнэ. Эрчүүл сюртук дээлийнхээ хормойг өвдөг дээрээ хумхиад хоолойгоо засна. Шөл ирэхийг хараад алгаа үрцгээнэ.

	Дидерих Агнесыг эс л бөхийвөл харахааргүй газар суужээ. Тэрээр бөхийхгүй л суух юм шүү! гэж бодно. Хажуу дахь авгай нь арай гэж нэг чимээгүй болоход өмнөх тавагтай цэцэгт байцаа, тугалын шарсан махнаас том том хэрчин, олдсон дээр нь гэж санасан аятай идэж гарлаа. Чихэнд нь хоолны амт, шүлтийг магтсан үг дуулдана. Бас Агнест шанцай эс зохино. Улаан дарснаас бол уухад гэмгүй гэж авга эгч нар нь зүг зүгээс зөвлөнө. Гөппел охиноосоо өнөө өглөөнийх шиг ус шалбаагтай цагаар хөлдөө усны шаахай давхар углах ёстой байсныг сануулна. Тэрээр бас түрүүхэн Фрийдрих гудамжинд дүү нараасаа төөрчхөөд ашгүй автобус дотор тааралдсанаа хүүрнэнэ. Тэгснээ урдаасаа харж суусан Дидерихэд хандан:

	— Тиймэрхүү юм Нетцихт бол ч гарахгүй шүү! гэж бахдалтай өгүүлнэ.

	Мальман Агнес хоёрын яриа нэгэн концерт дээр хүрчихсэн дуулдана. Гөппел охиноо концертод явах зөвшөөрөл гуйж байна гэдгийг гадарлан орой үдшийн нойтон сэрүүн цагаар гадагшаа явах нь тусгүй гэж аятайхан зөвлөнө. Авга эгч нар нь Гөппелийн хэлснийг дэмжин:

	— Бие чинь тааруухан байгаа тул үдэш шөнө ший жүжиг гэж нойроо алдахын оронд эртхэн хажуулж, эртхэн босоод өглөөний цэвэр агаарт явж байсан чинь дээр гэнэ. Агнес:

	— Би ч энэ дөрвөн хананы хооронд хоригдсоор байгаад уйдаж үхэх байх аа. Юутай аймшигтай вэ? гэнэ.

	Дидерих дотроо Агнесын талд орж суулаа. Хөөрхий хоригдлыг шоронгоос суллаж, залуу бүсгүйн талархлыг баатрын ёсоор олж авах юм сан гэж бодно. Тэгтэл Гөппел

	— Та концертод очих уу? гэвэл Дидерих

	— Мэдэхгүй гэснээ юу гэх бол гэсэн аятай чагнаж суугаа Агнесыг дурамжхан хараад, би ч пивотой хүүтэй концертод л очдог хүн дээ гэв. Гөппелийн хүргэн дүү:

	— Эр хүн! гэж үгийг нь дэмжив. Харин Агнес урам нь хугарсан байдалтай тонгойв. Тэгэхэд Дидерих дэмий юм хэлчихлээ дээ гэж гэмшив. Бялуу хүлээлгэлээ. Гөппел арга ядсан байртай охиноо очиж үзээд ирээч гэв. Агнесыг пялтай жимсээ ширээн дээр тавихын зуургүй Дидерих сандлаа унаган босон харайж хаалгаар гараад:

	— Тогооч оо, бялуу! гэж хашхирав. Тэрээр суудал руугаа буцаж ирэхдээ хүмүүсийн нүдээрээ ирмэлцэхийг мэдрэн, чавга шиг улаан царайлчхаад хэний ч нүүр өөд харж эс зүрхлэв. Мальман зориуд чангаар шуухинатал амьсгаа авав. Гөппелийн хүргэн дүү ая тал зассан хуурамч хөндий дуугаар

	— Боловсон эелдэг ёс гэдэг чинь энэ дээ! гэсхийв. Гөппел охин руугаа арга ядсан байртай инээмсэглэхэд цаадах нь тонгойхоороо тонгойчихсон пялтай жимснээс хараагаа салгалгүй сууна. Дидерих өвдгөөрөө ширээг дэндэлзтэл шахан: «Элээ, элээ гэж! Юунд ч ингэж хөглөв?» гэж цухалдан бодно. Ширээнээс босох ёслол үйлдэхдээ Агнесаас бусдын гарыг барин талархав. Тэндээсээ кофены өрөөнд шинээр суудал эзлэх болоход бодож бодож байгаад Мальманы ханхар цээжний ард орон нугдайн суув.

	Гөппелийн дүү авгай нарын нэг нь Дидерихийн яаж сууж байгааг хараад өрөвдөв бололтой, яриа үүдэн:

	— Юуны ангид сурдаг вэ, залуу?

	— Хувилахуй ухааны ангид

	— Аа бодисын зүй юу?

	— Үгүй, хувилахуй ухаан

	— Аа тийм үү? гээд хөөрхий бүсгүй цаашаа юу ярихаа мэдэлгүй таг болчхов. Дидерих: «Энэ тэнэг эмийн байж байгаа ч дээ!» гэж эгдүүцэн бодов. Тэр авгайг тийн таг болчихсоноос хойш түүнтэй ганц үг солих нинжин сэтгэлтэй амьтан даан ч гарсангүй, зочид өндөрлөтөл яахаа мэдэхгүй уйтгарлан суув. Эцэг охин хоёр зочдоо үдэж гаргав. Гөппелийг эргэж ирэхэд Дидерих гараа халаасандаа хийчихсэн сууж байв. Тэгээд босож гар барилцаад явах гэхэд ашгүй мөнгө зээлээч гэж гуйж гувшаагүйд нь баярласан өвгөн:

	— Охиндоо таны өмнөөс амгаланг айлтгая гэсээр хаалга хүртэл үдэж өгөөд, — Ирэх бүтэн сайнд бас ир л дээ гэлээ. 

	Дидерих Гөппелийнхээс гараад тэр айлын босгоор ахиад хэзээ ч алхахгүй дээ гэж шийдэв. Тэгсэн мөртөө дараа өдөр нь тэрхүү шийдвэрээ мартчихаад Агнест концертын билет худалдаж авахаар Берлинээр л нэг тэнэв. Юуны өмнө Агнесын нэрлэж байсан хөгжимчийн нэрийг зарлалын хуудсан дээрээс олох хэрэгтэй байлаа. Зарлал бүрийн өмнө зоосон шон шиг зогсож энэ ч мөн бил үү, биш бил үү? Хэн л гээд байлаа даа? гэж бодлогоширсоор байгаад арай гэж нэгэн концертын билет авахаар шийдтэл үнэ нь дөрвөн марк тавин пфенниг гэдгийг дуулахдаа айж бачимдсан боловч: «За билетийн панзчин, луйварчны гараас мултрахаа ч өнгөрөв бололтой. Иш аль нэг хөгжимчний алгын чинээ улаан нүүрийг харах гэж ийм их мөнгөө үрэх ч гэж дээ!» гэж бухимдсаар билетийг авлаа. Гудамжинд гараад: «Ёстой л луйварчин!» гэж мөнгөндөө харамсан дотроо ахиад гасалсан боловч «За дүүрч Агнесын төлөө л ингэлээ» гэж бодохдоо хэчнээн агуу сэтгэлтэйдээ бишрэв. Ингэж өөр хүний төлөө амьдралдаа анх удаа хэд гурван мөнгө зарсандаа сэтгэл нь хөдөлсөн Дидерих билетээ дугтуйлж бичгээ танигдчихуузай гэхдээ дармал үсгээр хаяглав. Захиагаа хайрцагт шургуулаад эргэх гэтэл Мальман дэргэд нь ирчихсэн доогтойёо инээмсэглэсээр зогсож байв. Нууцыг минь мэдчихэв үү! гэхдээ Дидерих захиаг хайрцагт шургуулсан гар луугаа харлаа. Гэвч Мальман:

	— Зүгээр л гэрээр чинь орж, яаж суудгийг чинь үзье гэж бодсон юм гэснийг бодоход тэрээр хэнд юу илгээснийг нь арай ч мэдээгүй баймаар ажээ.

	Мальман гэрт нь очоод түүнийг яг л чавганц нар шиг суудаг юм байна даа гэв. Дидерих кофены данхаа хүртэл гэрээсээ авчирсан байсан тул, ийм үг дуулаад туйлгүй ичив.

	Бас Мальманыг хувилахуй ухааны хэдэн сурахыг нь тоомжиргүйхэн дэлгэж хаахад тэрээр мэргэжлээсээ хүртэл ичжээ. Мекленбургийн эр диван дээр лаглайн сууж:

	— Танд Гөппелийн охин хэр санагдав? Аятайхан согоо биз? Юунд улайв? Хэрэв таалалд тань нийцвэл би зайлж өгье. Тийм хүүхэн надад арван тав бий гэхэд Дидерих хайхрамжгүй царайлан нэг булзааруулах гэтэл цаадах айхтар эр нь:

	— Би нээрээ хэлж байна шүү. Би ч бүсгүйчүүлийн зан араншныг бага сага гадарлахтай болсон хүн шүү. Энэ хонгор үстнүүд үү! Ээ дээ, Гөппелийн охин тэр дундаа! Таныг бүлтийтэл ширтээд байсныг нь би харсаан. Муу нуухаар сайн илчил! гэдэг гэлээ.

	Дидерих бүр ч хайнгаар

	— Надад түүний чинь хэрэг байхгүй гэлээ. Мальман,

	— Амандаа орсон шар тосыг хэлээрээ түлхээд гаргачих гээд байгаа юм биш биз дээ хө! гээд малилзтал инээснээ

	— Салхинд гаръя, тэгээд бас эр хүмүүс байна. Шил пиво ууя л даа гэлээ. Тэгээд мань хоёр пивоны газруудаар хэсэж гарав. Гудамжны дэнлүүний түрүүчийнх нь асах үед тэд арай гэж хөл дээрээ тогтон явав. Төдий л удалгүй Лайпцигер гудамжнаа Мальман Дидерихийг зүв зүгээр байхад нь алгадахад

	Дидерих: .

	— Ёо-ёо! Харин ингэх дээрээ хүрчихсэн үү? гээд «Ичгүүргүй новш бол» гэж хэлэх гэснээ айгаад дуугүй өнгөрөв. Мекленбургийн эр тэгэхэд мөрийг нь алгадан

	— Хонгор минь! Нөхөрлөлийг бүү март! Гагцхүү нөхөрлөлийг шүү! гээд дээр нь нэмэр гэсэн шиг үлдсэн арван маркийг нь авав... Мальман дөрөв хоногийн дараа өлсөж ядарсан Дидерихтэй тааралдаад хаа нэгтэйгээс дээрэмдсэн мөнгөнөөсөө гуравхан марк их л нигүүлсэнгүй сэтгэл гаргасан аятай өгчээ. Гэдэс цатгалан бол очихгүй сэн байх түүнийг арга буюу бүтэн сайн өдөр Гөппелийнд очиж үдийн хоол идэлцэхээр суухад нь Мальман:

	— Эрхэм Хеслинг минь! Түрийвчээ гөвчихсөнөөс хойш өнөөдөр ганц цадаж авна шүү дээ гэв. Тэгэхэд нь Гөппел хүргэн дүүгийнхээ хамт гэм санаагүй янзтай хөхрөлдөв. Харин Агнесын харц нээрээ тийм үү гэсэн байртай уйтгартай болов. Дидерих нарт хорвоод юунд хүн болж төрөв дөө? гэж цухалдав. Учир нь Агнесын харц үзэн ядах мэт түүнд санагджээ. Гэвч тэрээр: «Энэ бүсгүй намайг тэртэй тэргүй үзэн яддаг юм чинь!» гэж бодоод тайвшрав. Гэтэл бүсгүй: 

	— Та надад билет илгээсэн үү? гэсэнд бүгдээрээ түүн рүү харав.

	— Үгүй байлгүй яалаа гэж би тэгэх бил ээ? гэж хүйтнээр хариулахад нь тэнд байсан бүгд дууны нь өнгөнд итгэлээ. Гэвч Агнес түүнээс хараагаа шууд буруулсангүй, ширтсээр байв. Мальман тэгэхэд хайрцагтай чихэр авч, эхлээд бусад эмэгтэйчүүдийн урд барьснаа сүүлд Агнесын өмнө тавив. Бүсгүйтэй хамт байгаагаа мартсан мэт болсон Дидерих тэгэхэд бүүр цагаандаа бууж өмнөх тавагтайгаасаа урьд урьдаас илүү цээрлэхгүйгээр идэж авав. Ер нь ч тэнд суусан хүмүүс цөм л түүнийг тэртэй тэргүй гэдэс гарахаар ирсэн гэж бодож байсан юм чинь! Хүмүүсийг кофегоо цэцэрлэгт хүрээлэнд уухаар гарах сацуу Дидерих явах болсноо мэдэгдэн

	— Би хүнтэй уулзах учиртай юм сан. Түүнийгээ хүлээлгэх нь эвгүй гэвээс Гөппел бядлаг гараа мөрөн дээр нь тавьж мэхэсхийн нүдээ ирмээд

	— Тайвширч үз. Чи манай зочин шүү дээ! гэсэнд Дидерих унтууцан:

	— Тэрийгээ ч мэдэлгүй яах вэ гэлээ. Гөппел

	— За тэгвэл ядахдаа дур хүрсэн цагтаа ирж байгаарай л даа гэсээр хоцроход охин нь ч эцгийнхээ хэлснийг давтах гэсэн мэт бөхөсхийлээ. Түүгээр ч барахгүй нэг юм хэлэхийг завдан байтал нь Дидерих хүлээлгүй яваад өглөө. Гөппелийнхээс гарснаас хойш сэтгэлийн аятайхан гунигт автан гудамж талбайгаар хэсэн хэссээр хүн пиг дүүрэн пивоны газар орж өмнөө аяга пиво тавиад дээрээс нь шанаагаа тулан гөлрөн суухдаа хувь заяа гэгчийг сая л ойлгох шиг болов.

	Тийн суухдаа Мальманы хүчирхийллийн өөдөөс яаж тэмцэх учраа бодоод бодоод олсонгүй. Гөппелийнд Мальман Агнест гардуулах цэцэгтэй, Дидерих гар хоосон очжээ. «Наадах цэцгийг чинь үнэндээ миний мөнгөөр авсан юм л даа, авхай минь» гэж бодовч, тэгээд хэлчих зүрх түүнд байсангүй. Агнесыг Мальманы гараас цэцэг авч байсан тэрхэн агшинд тэрээр Мальманд уурлахаас Агнест илүү уурлажээ. Мальманы үдэш шөнийн цагаар бүрхнийх нь орой дээрээс буулгахаар амьтан хүний араас нэхэн дагаж явдгийг санахад Дидерих! «Улаандаа гарчихсан энэ эр нэг л өдөр намайг ч ингэхээс буцахгүй дээ» гэж зэвүүцэн бодовч цаадхыгаа: «Уг нь ч хийморьтой эр дээ!» гэж бас ч үнэлэн боддог байлаа.

	Сарын эцэст төрсөн өдрөөр нь эхээс нь зэгсэн мөнгө ирсэн тул Гөппелийнд баглаа цэцэгтэй хүрлээ. Тэгэхдээ төдий л томыг авсангүй, учир нь эс чингэвэл нэгдүгээрт амьтанд сэжиг төрүүлж, хоёрдугаарт Мальманы хор шарыг хөдөлгөх магадгүй гэж болгоомжилжээ. Залуу бүсгүй цэцгийг авахдаа уяран баясахыг хараад ихэмсэг мөртөө ичингүйрэн инээмсэглэв. Тэр өдөр үнэхээр баяр хөөртэй байсан болохоор цугаар амьтны хүрээлэн явах гэхэд нь Дидерих татгалзсангүй.

	Мальманы тоолсноор нийт арван нэгэн хүн болж, аялал эхлэв. Замд тааралдсан авгай нар Гөппелийн бүсгүй дүү нар лугаа адил жирийн өдрийнхөөсөө ихэд өөрөөр, сурвалжит болчихсон буюу өнөөдөр гэнэт их өв хөрөнгөн дээр буусан юм шиг хувцасласан харагдана. Эрчүүлийн ихэнх нь сюртук өмсөж, сүрлэн малгай духдуулан тавьжээ. Дидерих шиг халхгар өмд өмссөн хүн нэн цөөн. Хажуугийн гудамж хүн хөсөггүй, ганц газар л цагаан даашинз, хар оймс өмсөж, бүч тууз зүүсэн охид цангинатал дуулалдаж, дугуйран тоглож байх нь харагдав. Гол гудамжинд ороод иртэл авгай хүүхнүүд хөлс усаа шүүрүүлэн гудамжны тэрэг рүү дайрна. Тэдний урд орох гэж харчуул хүч заан тэмцэлдэхийг үзвэл цөмөөрөө л нэг зүг рүү тэмүүлсэн нь илэрхий.

	Дидерих хэзээ язааны Берлиний хүн шиг нүүрэмгий тэмцэлдэн байж дагуулж явсан хатагтай нартаа хэдэн суудал олов. Суудлаа алдахгүйдээ гэсэн байртай байсан эрийг холдуулах санаатай хөл дээр нь гишгээд авбал цаадах нь «Увайгүй эр вэ, хөөе!» гэж дуу тавив. Тэгтэл тэр хүн нь ч Гөппелийн танил ажээ. Үүнийг мэдмэгцээ уужим сэтгэлтний зангаар харилцан найр тавилцан хоёулаа суулгүй зогсоогоор явав.

	Тэр өдөр ер нь юм бүхэн санаснаар бүтэж байв. Амьтны хүрээлэнгийн зоогийн ширээнд суухад Дидерихэд Агнесын дэргэд суудал таарав. Цайны дараа шууд амьтад руу очъё гэсэн санал гарахад Дидерих тун ч дуртай дэмжив. Тэрээр өнөөдөр яахаас ч эс буцах шинжтэй ажээ. Араатан амьтдын торны хоорондуур орох нарийн зөрөгт хүрээд авгайчуул ухрав. Агнес Дидерихийг дагуулаад явах гэтэл Мальман:

	— Хатагтай минь, ийм газар намайг дагуулж явах нь биед тань өлзийтэй юм биш үү? Юмыг яаж мэдэх вэ, гай таарч тор саваа мултраад орхивол? гэхэд

	Агнес:

	— Тэглээ гэхэд мултарсан савааг та ч гэсэн буцаагаад хийхгүй юм чинь! гээд урагш алхлаа. Мальманыг тачигнатал хөхрөх зуур Дидерих хүүхний араас дагав. Хоёр талд нь араатны бүлээн нялуун амьсгал, өмнө цэцгийн үнэрээр урагш даллах залуу бүсгүй — яс нь хавталзан дуугүй шиг явтал ашгүй Агнес:

	— Би сайрхалд дургүй гэлээ. Дидерих баярлан

	— Нээрээ юу? гэвэл бүсгүй түүнд нь хариулахын оронд

	— Та өнөөдөр юутай ялдамхан болчихоо вэ? гэв. Дидерих:

	— Үнэнээ хэлэхэд би үргэлж л ялдам эелдэг байя гэж боддог л доо. Агнес:

	— Нээрээ юу? Ингэж асуухад бүсгүйн хоолой үл мэдэг чичрэв. Тэгснээ хоёулаа урд урдаасаа сүрхий харалцав. Хэн хэнийх нь харцанд: «За битгий худлаа хэлээд бай» гэсэн санаа нуугдах ажээ. Агнес:

	— Энэ араатан гэдэг чинь ямар өмхий юм бэ? гэж тэвчээр алдаж гүйцсэн байртай хэлэв.

	Тэд буцаж явлаа. Мальман тэдний урдаас тосож ирээд

	— Би таны зугтаах эсэхийг тань үзэх гэсэн юм гэснээ Дидерихийг зайдуу аваачаад:

	— Үйлс өлзийтэй биз? Уг нь нэг их урлаг шаардахгүйгээр тогос гэж миний хэлсэн үнэн байгаа биз? гэв. Дидерихийг дуугүй байгаад байхаар ахиад л

	— Чи ч цагаандаа буугаа шив? За тэгэхээр миний хэлэхийг сайтар сонс. Надад одоо Берлинд ганц улирал л байх үлдээд байна. Дараа нь хөөрхөн тогосыг чи өвлөөрэй л дөө гэчхээд ханхар цээжинд нь зохиогүй бяцхан толгойгоо доогтой хөдөлгөснөө, — Хонгорхон минь гэв.

	Тэгээд Дидерихийг зөнд нь орхисонд үнхэлцгээ хагартал айсан тэрээр Агнесын дэргэд ойртохгүй байхаар шийдэв. Мальманы хэлснийг сонсохчоон болж яваа бүсгүй эцэг рүүгээ эргэн

	— Аав аа! Өнөөдөр юутай сайхан өдөр вэ? тэгэхдээ надад бүр ч сайхан гээч гэвэл Гөппел гуай охиноо бяцхан ахуйд нь өхөөрддөг шигээ бугалагдан сэгсрэх гэснээ больж хүрэх төдий болохдоо нүдээрээ инээмсэглэн, баярласандаа доголон нулимс унагав.

	Төрөл саднаа салах ёсон гүйцэтгээд явахад нь өвгөн охиноо хоёр залуутай нь дуудан хамтдаа Линдений өргөн гудамжаар зугаалан, эцэст нь хаа нэгэнтээ зоогийн газар хооллон цэнгэцгээе гэвэл Агнес:

	— Үгүй та минь аав маань юун их... гээд Дидерихийг харвал тэрээр нүд далдиран газар ширтэв.

	Гудамжны сүйхэнд сууж дадаагүйгээс Дидерих нөхдөөсөө салан Фридрихийн дүүрэг дэх хүмүүсийн дунд Гөппелтэй хоцров. Гөппел тэгтэл гэнэт зогтусан өврөө санд мэнд уудалснаа

	— Үгүй миний цаг хаачив аа? гэв.

	Үнэхээр цаг нь оосортойгоо алга болсон байв. Түдэлгүй Мальман тааралдмагцаа,

	— Үгүй Гөппел гуай та тань Берлинд суурьшаад удаагүй хүн гэж үү гэвээс Гөппел

	— Удсаан, удсан гэснээ Дидерих рүү эргэн, — Гучин жил энд сууж байна. Тэгэхдээ ингэж өвөр түрийгээ хөндийлүүлж явсангүй, Харин Нетцихэд бол иймэрхүү юм огт нь үгүй дээ! гэж бас ч бахархсан гэмээр хэлэв.

	Ингээд тэд зоогийн газар орохынхоо оронд цагдаагийн газар очиж, алдсан юмаа бүртгүүлэх болов. Агнес ч ханиалгаж эхлэв. Охиныхоо ханиалгах бүрд чацвалзаж байсан Гөппел

	— Бид ч нэлээд ядраа шив дээ гэж бувтнав.

	Өвгөнийг их л найрсгаар салах ёс гүйцэтгэхэд Дидерих Агнесын гараа өгөхийг ч анзааралгүй эв дүйгүйхэн шиг бүрх малгайгаа авч мэхэсхийгээд Мальманыг харахын зуурдгүй дэргэдүүрээ өнгөрч яваа унаанд үсрэн оров.

	Дидерих ийнхүү тэднээс салж амарчээ. Амралт нь эхлээд байсан түүнд бүх юм тийн өнгөрөх янзтай болоход нь харих минь гэж юмаа янзлахаар хувилахуй ухааны бандгар номуудыг шалаар нэг шидлэн данхаа нэг шүүрэн, нэг тавин бухимдсанаа мөнгөгүйгээ санамагцаа хаялсан юмаа бөөгнүүлээд диван дээрээ нам сууж, шанаагаа тулан уйлав. Тэгж суухдаа: «Юм бүхэн эхлээд өлзийтэй сайхан бүтээгүй сэн биш бил үү? Бүсгүйчүүд гэдэг чинь юутай хэцүү улс вэ? Бүх л хүүхнүүд ингэдэг байх. Тэд нэгтэй ингэж хий самбаганасан дүр үзүүлээд дараа нь нөгөөтэй түүнийг шоолж бахаа хангадаг байх. Дахиад та нараар хэзээ ч шатрын хүү шиг тоглуулахгүй дээ» гэж бодов. Бас өөрийгөө үе үе Мальмантай зэрэгцүүлэн цэгнэж «Үгүй та минь, намайг хэн тоох билээ дээ? Ёстой л усан тэнэг л хүүхэн надад дурлана даа» гэж бодсоноо Мекленбургийн мөнөөхөн эрийг бас ирж гай болох вий гэхээс айн хэдэн өдөр хаалгаа түгжиж сууснаа мөнгөө хүрэлцэн ирмэгц гэрийн зүг хөдлөв.

	Очиход ээж нь түмэн юм шалгааж гарав. Үнэхээр ч Берлинд богинохон хугацаанд эр бие өсөж зан байдал нь өөрчлөгджээ. Эх нь үүнийг ч зааж түүнийг ч шалж

	— Ай даа, Берлин гэдэг чинь ийм л хот вий гэж толгой сэгсэрнэ. Иймээс, түүнийг өөр л сургууль бараадуулаад, Берлинд буцаахгүй юм сан гэх болов. Дидерих ч түүний нь дэмжинэ.

	Тэгтэл Гөппелийн үйлдвэр заводыг үзсэн эсэхээ, ажил үйлс ямархан нөхөдтэй хөл нийлэх болсноо нэг нэгэнгүй өөрт нь илтгэх ёстой түүнийг эцэг нь цаасыг чухам яаж хийдгийг үйлдвэр дээрээ харж сураасай гэхдээ, нэгэн өдөр

	— За хүү минь! Аавын чинь бие одоо хуучин шигээ байхаа болилоо. Бөмбөгний өнөө шарх маань өдөр хоног өнгөрөх бүрд шаналгах нь ихдэж байна гэв.

	Дидерих гэтэл, сав л гэвэл гэрээсээ сэм гаран Геббелхений ой буюу эсвэл Газелийн ойролцоох Руггэ горхины захаар зугаацан сэтгэлээ тайвшруулахыг хүснэ. Тэрээр чухамдаа одоо л дөнгөж хайр сэтгэлийн учир утгыг гадарлахтай болжээ. Түүний нүд тэртээд хөхрөгч гүвээ толгодод тусахад нэгэнт сэтгэл нь яарна. Байгаль дэлхий лүгээ нэгэн адил нартайд сэргэн баясаж, бороотойд барайн дүнсийн үе үе санаа алдан заримдаа шүлгэрхүү юм ч бичих болов.

	Нэгэн өдөр «Арслант» гэгч эмийн санд ороход нь сургуулийн нь багын найз Готлиб Хорнинг эмийн санч болчихсон зогсож байв. Нөхөр нь түүнийг хармагцаа

	— Өвгөн чинь энэ зун эмийн санч болж үзэж байна. Нэгэн удаа гай болж хордоод мажийх шахаж, хамаг Нетцихийнхнийг сандаргав. Намартаа мэргэжил мэдлэгээ дээшлүүлэхээр Берлин орох санаатай. Ингэхэд сонин сайхан юм Берлинд их л биз? гэхэд Дидерих их газар үзэж нүд тайлсан хүн болгосонд аминдаа хөөрч Берлинд хэрхэн байснаа нэмж хачирлаж ирээд л урсгавал цаадах нь:

	— За гайгүй хоёулаа намар Берлинийхнийг нэг сайн бужигнуулаад өгөмз гэв.

	Тэр өдөр Дидерих найздаа ингэж ам алдчихсан тул өөр сургууль хайхаа болиод, Берлин рүү зуны сүүлчээр мордвол, Готлиб нь явах хараахан болоогүй байв. Дидерих Берлинд ирээд Мальман, Гөппелийнхээс зугтааж хуучин айлдаа буулгүй хотын нөгөө этгээдэд өрөө хөлслөн сууж тэндээ Готлиб найзаа хүлээв. Найз нь мордох болсноо хэдэнтээ мэдэгдсэн авч ирээгүй л байв. Гэтэл нэгэн өдөр арайхийж ногоон, шар, улаан гурван өнгийн ихэд содон алаг малгай духдуулчихсан орж ирэв. Готлиб хэдэн үг солив уу, үгүй юу нэгэн нөхөртэйгөө холбоо бариад түүнийг одоогоор зургаахан эмийн санчид элсээд байгаа шинэ тевтончуул2 гэх эрхэм дээд угсаатны нийгэмлэгт элсвэл зохихыг ятгав. Гайхаж эргэлзсэн Дидерих өөрийн нь тухай нөхрийнхөө цаадуулдаа ярьсныг бодоод,

	— Би юу ч болсон ганц удаа уулзъя даа! гэв. Ганцхан уулзалт нь нижигнэсэн найр болж, пивонд согтоод ширээн доор амьгүй мах шиг шалхайн хэвтэж байсан Дидерихийг пивоны түншүүд нь арай гэж сэрээж аваад өөр нэг уушны газар луу чирэн оджээ. Дидерих ингээд шинэ түнш, шинэ албатай болов. Тэрх шинэ алба нь ердөө л пиво уух явдал байв. Юунд ч санаа эс зовох өөрт нь хар бор эс санах царайтай эрчүүлийн дунд суухдаа Дидерихэд жаргалтайгаа учирсан мэт санагдана. Тэгээд л хуутай пивоо бүгдтэй нь адилхан найрсаг, нүүрэндээ мишээл тодруулан тулгана. Гагцхүү урдах хуутай пивоо хэзээ өргөх, хэзээ босох, хэзээ суух, хэзээ дуулах, юун тухай дуулах нь түүний хүслээс үл шалтгаалдаг байсныг хэлэх хэрэгтэй. Юм бүхнийг хатуу тушаал захирамж доор хийж гүйцэтгэнэ. Дидерих пивочин эрчүүдийг соронз дагасан төмрийн үртэс шиг жигд хөдөлгөх тэрх тушаал захирамжийг дуулгавартай дагаж байснаар барахгүй бусдын захирамж дор амьдрахыгаа өөртэйгөө болон орчин ертөнцтэйгөө зохилдоход нь ганц хэрэгтэй зүйл гэж үздэг болжээ. Хуутай пивоо ганц амьсгаагаар хөнтөрч сурснаас нааш цөмөөрөө хоосон хуугаа ширээн дээр ярд хийтэл зэрэг тавих тоолон Дидерих! «Би ч мөн жаргаж байна даа!» гэж бахдан бодох болжээ.

	Пиво ууж сурсан нь Дидерихийн бахархах ганц зүйл нь биш байлаа. Тэрээр сургуульд байхын л бузгай дуучин, дууныхаа дэвтрийн хаана ямар дуу байдгийг цээжээр мэддэг байжээ. Одоо ч гэсэн пиво асгарч халтартсан тосгуур дээрх мөнөөх нийгэмлэгийнхээ дууны номыг ганц сөхөхдөө л заавал дуулаагүй дуугаа олж ирдэг чадалтай дуучин гэгдэж байв. Эд нарт юу чаддагаа үзүүлэх сэн гэхдээ өөрийнхөө дуртай дууг нэрлээсэй гэж бүхэл оройжин даамлынхаа амыг хариулан суудаг байв. Аз таарч даамал өнөө дууных нь нэрийг нэрлээдэхвэл: «Эрх чөлөө гэж ямархан чөтгөр байдгийг мэднэ үү, та минь» гэж зоригтойхон орилохдоо хажуудаа суугаа Делич гэгч бүдүүн эрийн хүнгэнэхийг сонсон пиво, хөлсний эхүүн үнэрийг мэдрэн, эртний герман хийцтэй тавилаар дүүрсэн пивоны газрын харанхуйд бүүвэйлүүлэн сууна. Оройтох тусам тэрээр нийгэмлэгтээ уусаж байгаагаа улам ч хүчтэй мэдрэн, тэр ч байтугай нөхөдтэйгөө цуг нэг биеэр хөлрөн суугаа гэж өөрийгөө бодно.

	Өөрийгөө одоо л нэг эрийн цээнд хүрлээ гэж биеэ тоон, нийгэмлэгээс минь салгах хүчин энэ хорвоод байхгүй! гэж данагар бодно.

	Хэрэв Мальман нааш шагайн түүгээр оролдвол ганцхан Дидерихийн төлөө л хорин лужир эртэй тулгарахаар байлаа. Тиймээс ч айдгийгээ авдартаа хийсэн тэр амьтан одоо л ороод ирдэг болоосой гэж бодох болжээ. Бас Гөппелийг үүгээр шагайн, миний хэрхэн зуулттай хөдөлснийг хараасай гэж бодно. Ялангуяа түүний дэргэд суугаа тантгар нь түүнд хамгийн журмын нөхөр шиг санагдан таашаагдана. Харваас итгэл төрүүлэн, сэтгэл тайвшруулам балхайн суух оворлог тарган цогцост Деличийн нэгэн шинж гэвэл илтэд харагдах алиа зан, хуутай пивотой гараа нэгэн жигдээр хааяа хөдөлгөхөөс өөр илүүц хөдөлгөөнгүй байдал байлаа. Ер нь Деличийг харсан хүнд, энэ ч биеэ дааж босдоггүй байх даа гэлтэй, бөгөөд өрөөстэй пивоны чанад суухын тулд төрөө юу даа гэмээр намбатай үзэгдэнэ. Өмдний гуя шурхнагийн нь эв ургүй хийц, бие цогцсын нь галбир мууг улам илтгэн шулхайх бөгөөд бараг нүүрийг нь харалгүй араас нь харахад элэг хөшмөөр инээдэмтэй ажээ. Харин нүүр нь үргэлж баяраар гэрэлтэн инээдэм наргиантай харагддаг байв.

	Нэгэн овсгоотой эр тоглон өмнөх хуутай пивыг нь авбал жүжиг үзэхтэй адил юм болно: Делич огтхон ч үл хөдлөн хуутайгаа тэсэж ядсан төрхтэй дагуулан хараад аргилдуухан саксон аялгаар: «Хүүе залуу, битгий асгачхаарай. Ахынхаа жаргал цэнгэлийг золибоод яах чинь тэр вэ? Наадах чинь хүнийг дэндүү бассан хэрэг байна хө! Зарга заалхайдаа ч хүрч магад» гэнэ.

	Хэрэв тийнхүү нэлээд удаан тоглоом хийвэл Делич малигар цагаан царайгаа үрчийлгэн далан таваар бууж өгнө. Тийн дамшиглаж байгаад харин хуутай пивыг нь өгвөл царай нь хэрхэн эевэрүү, хэрхэн баясгалантай болдгийг өгүүлэх юун. Тэгэх нь бүү хэл баярлахдаа:

	— Сэтгэл сайтай эр юм даа. Зуу насалж зургаадай таяг тулаарай! гэж ерөөж пивоо хөнтөрчхөөд үйлчлэгч оюутныг дуудах дохио болгон хууныхаа халивыг тогшиж

	— Зөөгч өө! Болгооно уу? гэнэ. Нэлээд суусны дараа Делич сандалтайгаа угаагуурын тосгуур луу эргэж тонгойнгуутаа оньсыг эргүүлж толгойгоо усаар цохиулан, ам хамраа дуугаргахад бас ч хэд нь год үсрэн жорлон руу тэмүүлнэ.

	Эргэж суухад нүүр нь үл мэдэг ярвайсхийсэн байх авч ахиад л алиалахтай болсон байна. Тэрээр шууд

	— За болсоон. Намайг мунгинаж байхад та нар юу хөөрцгөөв дөө? Царайг тань харвал авгайчуулын паянгаас өөр ч юм хүүрнэлдээгүй бололтой байна. За, тэдний тухай юу бурцгаав даа? гэснээ дуугаа улам чангаруулан

	— Тэр мондиудын паянгаас надад ганц аяга шуугьсан пиво дээр. Хөөе, зөөгч өө! пиво, пиво! гэнэ.

	Деличийн тийн өгүүлэх нь Дидерихийн загатнасан газар нь маажих шиг болно. Учир нь Дидерих авгайчуулаас болж сүйрэх шахсан хүн! Үнэхээр ч пиво хямд ч гэсэн авгайчуултай зүйрлэхээргүй туйлын үнэтэй ундаан гэж болно. Пиво, сархад эдгээрийг хэн ч санаснаараа хэчнээн ч ууж болно. Эдгээрийн алин нь ч авах идэхийн дон шүглэсэн ганган авгайчуулыг бодвол арай ч үнэнч, арай ч амар төвшин байлгана. Пиво ууна гэхэд адаглаад авгай хүүхнүүдтэй сээтгэнэх үйлийг хүсэн мөрөөдөх, олох долох гэж чармайн тэмцэх гэхгүй шүү дээ. Бүх л юм санааны зоргоор бүтнэ; Балгах бүрд дотор уужирч, аз жаргалыг мэдэрч бие сэтгэлийн алжаал арилах билээ. Ер нь цагдаа нар пивоны газрыг гурван давхар бүсэллээ ч гэсэн пиво сэтгэл дотрыг уужим тайван байлгана. Тэгэхээр ч үл барам өгөөгүй байгаа шалгалт өгчихсөн шиг, аваагүй байгаа докторын зэрэг авчихсан шиг санагдана.

	Мөн бэл бэнчинтний эгнээнд орж, эрх мэдэл ихдэж, хөрөнгө зоорь өсөж, ил захианы ч юм уу жорлонгийн цаасны том үйлдвэрийн эзэн болчихсон юм шиг өөрийгөө санана. Бүтээл нь мянга мянган хүний хүртээл болно. Орчлон дэлхий урд нь дэлгээтэй юм шиг харагдан юмсын хоорондын хэлхээ холбоо нь хүртэл ухаж ойлгоход хялбархан болоод ирнэ. Тийм ээ, гагцхүү сархад л хүнд тийм бурхдын хувилгаан чадлыг олгож, өндрөөс өндөрт өргөн гаргана.

	Дидерихийн жаргал удаан үргэлжилсэнгүй, учир нь шинэ тевтончуул түүнийг эцэс төгсгөлгүй пивонд умбуулаад суухгүй болж, яваандаа тулалдаанд түлхэж эхэлжээ. Пивонд умбаж, хоолой юугаа сөөтөл дуулах нь тийм ч учир утгагүй юм биш, эвлэл нийгэмлэгээр дамжуулан онгироо гэнэн залуусыг идеализм, баатарлаг зоригт хүмүүжүүлэх гэсэн явууллага байв. Дидерих үүнийг ухаж ойлгомогцоо зүрх алдав. Гэвч одоо түүнд хутга мэснээс ухрах арга байсангүй. Нийгэмлэгийнхээ хэдийд л сэлэмдэлцэх бол, тэднийхний нэгийг хэдийд л үхээрийн хар малгайтай, толгойгоо цагаан марлиар боож иод ханхлуулсан ороод ирэх бол гэж шаналах болов. Дидерих чухам одоо л өнгөрсөн бороонд эсгий нөмөрнө гэгчээр «би юунд эдэнтэй хөл толгой холбож пивоны түнш болов доо! Нэгэнт л эхэлсэн надад одоо дуусгалцахаас өөр зам алга аа» гэж гэмшин бодох болжээ.

	Гэхдээ тэдэнтэй хамт л яваад байхаас өөр ямар ч замгүй болсон түүний айх эмээх нь яваандаа багасав. Юуны өмнө өөрийгөө гай түйтгэр тохиолдохын аргагүйгээр өвч хуяглаж авлаа. Тэгээд л даамлынхаа үгэнд пивоны ширээний дэргэд ордог шигээ дуулгавартай орж дасгал сургууль хийж гарсан тул сэлэмдэх урлагт бусдаасаа урьтаж сурав. Эр зоригоо харуулах анхныхаа амь мэлзэлтэд шанаагаар шархдаж цусаа үзэхдээ муужрав. Гэвч шархаа оёулсны дараа ихэд баярлахад хүрсний учир нь гэвэл: Хамгийн их айж явдаг хүн нь өөрийнх нь төлөө бүхнээс илүү санаа тавих болов. Дидерих ч тэр эрийн дуулгавартай шавь нь болов. Дидерихийн үг дуугүй захирагдах болсон Вибель гэгч нь хуульч хүн байв. Тэрээр өнгө өнгийн цамцыг шинээр нь сольж явдаг тэр эрийн өмссөн англи цэмбэн хүрэм, өмд тэргүүтнийг шохоорхон харахдаа өөрийгөө аргагүй л голно. Түүнд хамгийн гайхмаар юм нь Вибелийн зан ааш байв. Түүнийг өөр лүүгээ эелдэгхнээр бөхийн хуутай пиво тулгах бүрд нь Дидерих биеэ хэт барьснаас эв дүйгүй ярвайсхийж пиво цалиглуулж хагасыг нь асгаад үлдсэнийг нь хахан цацан ууна. Вибель үгээ нэг хоёроор зөөж, феодал ихсийн дээрэнгүй аялгаар:

	— Хүн юу л гэнэ, тэгж байг. Харин гадаад үзэмж гэдэг бол тийм ч мухар сохор юм биш гэдгийг хүн үргэлж санаж явах хэрэгтэй гэж сав л хийвэл ярина.

	Тийн өгүүлэхдээ, «Үзэмж» гэдэг үгийн «Ү-г» уруулаа олгойн ам шиг цорвойлгон амьсгалаа алгуур түрнэ. Тэгж дүрэмдэх нь Дидерихийн зүрхийг базах мэт болно. Сурвалжит язгууртан Вибель бол дээд уруулдаа улаан хонгор ширвээ сахалтай, Дидерихийнх шиг тэрэвгэр хавтгай биш, дотогшоо махийж умайсан урт улаан хумстай, хагалж самнасан урт үсээ хашсан дэлдэн том чихтэй муурынх адил ёнхор ногоон нүдтэй хүн байлаа. Энэхүү төрх намбыг нь хармагцаа л Дидерих өөрийнхөө өчүүхнээ мэдэрнэ. Вибелийн өөрийг нь тоомсорлож инээвэл нөмрөө үзүүлэх болсон тэр цагаас эхлэн өөрийгөө энэ орчлон дээр амьдрах эрхтэй хүн гэж бодон, түүндээ нохой шиг үнэнчээр зүтгэхийн ганц мөрөөдөлд умбана. Хэрэв бүх хүсэл нь биелчихдэг сэн бол Дидерих шүтээн шигээ луглагар улаан хүзүүлж, хөлөрч явах сан гэж бодно. Өөрөөр хэлбэл Вибелийн хуулбар зураг л байх сан гэж санааширна. Тэгээд ч өглөө бүр Вибелийг босоход дэргэд нь ариун цэврийн хэрэглэлийг нь зэхэн зогсож байна.

	Байрныхаа хөлсийг тогтмол төлөөгүйгээс болж эзэгтэйтэйгээ эв түнжин эвдэрч цайгүйдэхэд нь цайг нь чанаж, гутлыг нь арчина. Вибелийг гудамжинд явж байгаад бие засах болоход нь ч хүлээж зогсохдоо «Иш-ш буу ч байдаг болоосой! Ёстой л харуул цагдаа шиг зогсох сон» гэж хүртэл бодно.

	Нийгэмлэгтээ хүч тэнхээ хайрлалгүй зүтгэдэг гэгддэг Вибелийг амьтай сүүдэр нь болох Дидерихээр зогсохгүй, бас бусад нь ч сүрхий хүндэлнэ. Вибель шинэ тевтончуулын төлөө хэнтэй ч уралцахад бэлхэн байв. Нэгэн удаа мөнөөхөн нийгэмлэгийн нэр төрийг өргөхөд садаа болж байсан «Виндобрусс» нийгэмлэгийнхэнтэй үхэх сэхэхдээ хүрэн үзэлцжээ. Түүнээс гадна Франц Иосиф хааны шилмэл торгон цэргийн хоёрдугаар хороонд үеэл ах Фон Клапке нь байгааг байн байн дурсана. Тэр бүрд нь шинэ тевтоныхон түүнд толгой дараалан бөхөлзөнө.

	Дидерих хааны торгон цэргийн хувцастай тэр Клапке гэгчийн барааг нэг харах сан гэж өдрийн бодол, шөнийн зүүд болов. Нэгэн өдөр Дидерих Готлибтой цуг үсчний газраас гарч, үнэртэн ханхлуулсаар ирж явтал гудамжны өнцөгт Вибель өөртэй нь нэн төстэй сангийн няравтай зогсож харагдав. Тэд андуу хараагүй ажээ. Вибель харин тэднийг хармагцаа бушуухан эргэжээ. Тэгэхэд нь Дидерих Готлиб хоёр ч мөн үг дуу ч үгүй өөр чигийг барьж эргэн харалгүй одов. Өнөөх хааны торгон цэрэгт байдаг үеэл гэдэг нь энэ байжээ гэдэгт тэд эргэлзсэнгүй. Гэсэн ч шинэ тевтончуулын нэр төрийг бодоод амаа жимийн, үзсэнээ умартах хэрэгтэй болжээ. Тэгээд ч Вибелийг хэзээ хойно ахиад л миний үеэл фон Клапке гэхэд нь тэр хоёр нөхдийн хамт сэтгэл ханамжтайяа мэхэсхийв.

	Дидерих аль хэдийнээс биеэ барьж сураад нийгэмлэгийн ёс журмыг сахин дээдсийн буурь суурийг эрхэмлэх болжээ. Урьд өмнөхийн ганцаардмал үхээнц байдлаа дурсан санахдаа ичих болжээ. Одоо түүний амьдрал журам горим үүрэг даалгаврын тухай сэтгэлгээгээр дүүрснээрээ, урьдхынхаасаа ялгаатай болжээ. Дидерих тогтмол цагт Вибелийн гэр, үсчин, сэлэмдэх сургууль, өглөөний хуу пивонд минутын зөрөөгүй очих болжээ. Үдийн хоолны дараа шинэ тевтончуудын наргианы газар ирж ёс журам мэддэг хүний янзаар тухлан сууж цагаан цайлган сэтгэлтэй байж чадахаа нийгэмлэгийнхэндээ үзүүлнэ. Нэгэн удаа Дидерих зам харилцааны тухай ярилцаж байсан, уг нийгэмлэгийн нэгэн эртэй жорлонгийн үүднээ тулгарчхаад хэн хэнээсээ түрүүлж орохыг эс зүрхлэн найр тавин байсаар бүүр болохоо байхаар ангасан үхэр ус руу зүтгэх адил үе мөчөө нужигнуулан зэрэгцэн чихэлдсээр оржээ. Тэр нь бас нэгэн нөхөрлөлийн эхлэлт болжээ. Тийн танилцсан хоёр уушны ширээнээ суун, ах дүүсэг ёсны төлөө хуутайгаа өргөхдөө нэгнийгээ «муу нохой» гэхэд нөгөөдөх нь «үхэр» гэв.

	Нийгэмлэг нь тийнхүү үргэлж нарны ивээл доор байсангүй заримдаа нөхөшгүй гарз хохирол ч учирч зовлонг эр хүний ёсоор даахад тэднийг сургаж байв. Нэг удаа Дидерихийг Вибельтэй нөхрийнхөөрөө ороход угаалтуурынхаа дэргэд зогсож байсан Делич нь

	— Ашгүй та нар хүрээд ирэв үү? Өнөөдөр дотор хачин байна! гэснээ бариад авахын завдалгүй өмнөх юмсаа угаалтууртайгаа хуу дайран унав. Хөдөлгөөнгүй болсон түүний зүрхийг Вибель чагнаад,

	— Үхчихжээ гээд хүн амьтанд дуулгахаар гарахад Дидерих хагарсан бяцарсныг нь эмхлэн шалыг нь арчив. Вибелийг орж хоёулаа хамжин талийгаачийг орон дээр нь тавихад гэрийн эзэгтэй орилж чарласаар орж ирээд тэднийг муу ёрын гайнууд гэв. Тийм ээ, тэд шинэ тевтончуулын нийгэмлэгийн зүтгэлтнүүд нь үнээн! Цагдаад очиж мэдээлэхээр явган явах замдаа талийгаачийн хэлснээс нэгийг санасан байдалтай болсон Вибель

	— Бидний хэнд ч ийм юм тохиолдож болох шүү гэлээ.

	— Нийгэмлэгтээ үнэнч зүтгэж байгаад амь эрсэдсэн гэж Деличээр цөмөөрөө бахархав. Деличийн авсыг толгой дээрээ өргөн яваа нийгэмлэгийнхний нүүрнээ «Шинэ тевтончуул бол манай үеийнхний цог заль мөн!» гэж өөрсдийгөө асар ихээр үнэлж яваа нь илт байв. Авсыг оршуулах үед цөмөөрөө гашуудлын хар хувцас өмсчихсөн, дөрвөн ирт илдээрээ газар хатган зогсох нь хожмын өдрийн тулалдаанд тэдний хэн нь ч яг л энэ нөхөр шигээ эрсдэж болох юм шүү гэсэн шиг байв. Бүлгийн толгойлогчийн хэлсэн үгэнд талийгаач нь идеализм ба баатарлаг явдлыг дэлгэрүүлэх үйлсэд үлгэр дуурайлтай тэмцсэн юм аа гэж орсон нь тэнд зогсогч шинэ тевтончуулын хэн бүхнээ оногдох эрхэм дээд шагнал мэт байв.

	Вибель шүүх хууль цаазын өндөр тушаалд нэрээ дэвшүүлэх санаатай нийгэмлэгээ орхин одсон тул Дидерихийн суралцах хугацаа дууслаа. Энэ үеэс Дидерихэд түүнээс сурч авсан эрдэмдээ эзэн болж, түүнийгээ залуучуудад хүртээл болгох үүрэг ноогдов. Тэгээд ч хариуцлагаа өндрөөр ухамсарлан буурьтайхан хөдлөхөөр шийдэв. Юуны өмнө гэнэн шинэ оюутныг нийгэмлэгтээ элсүүлэхээр домбоныхоо ёроолыг гартал пиво гүзээлэх болсон бөгөөд өөрийгөө нийгэмлэгтээ өдий зэргийн ажил бүтээж өгөх өртэй хүн гэж бодно. Тушаалыг нь дагаагүй нэгэн нөхрийг Дидерих найман хоног пиво уулгахгүй байхаар шийтгэж билээ. Дидерихийн гүзээ нь яваандаа шолхойн унжиж, хэлбэр галбир нь хүнийхээс ангид болоод ирэхэд түүндээ тохируулан, баяр ёслолын үеэр бах хөөр болгон нийгэмлэгийнхээ гурван өнгөт малгайг духдуулан тавьж урт түрийтэй хром гутал өмсөж ихэмсэг сүртэй явах болов. Харамсалтай нь тэрээр дэслэгч мэтийн хүмүүсийн өмнө тэгтэл ч сүрхий авирлаж бас ч үл зүрхэлнэ, учир нь цэргийн цолтон хүн бол оюутны нийгэмлэгээс арай ч нэр хүндтэй байгууллагад хамаарах улс гэдгийг гадарлахтайгаа ажээ. Харин трамвайн билет хураадаг хүн зэргийг бол санааныхаа дураар загнан авирлаж, цэргийн цолтны өмнө бөхөлзсөнийхөө хариуг авч байв. Эрүүний доохноос хацрыг дайран санчгийн богино үсийг хүртэл зурайх сорви нь түүний догшин палигар нүүрийг улам ч сүртэй болгоно. Сорви бол эр хүний чимэг, хэзээ ч хэн ч булааж авч чадахгүй тийм мөнхийн чимэг гэж түүгээрээ бахархана.

	Нэгэн удаа санаандгүй гайхамшигт явдал тохиолджээ. Дидерих Готлиб хоёр Халензээ гэдэг газрын бүжигт суудаг айлынхаа зарц бүсгүйтэй очив. Тэр уг нь найзтайгаа хамт сайх царайлаг зарц хүүхэнд үе үехэн бага сага бэлэг атгуулж бүтэн сайн өдөр түүнтэй зугаалдаг байжээ. Тэгэхдээ найзыгаа өөр шиг нь амжилт олсон буйзаа хэмээн битүү танддаг авч, нийгэмлэгийнхээ нэр төр буюу албан ёсныхоо талыг бодоод тэр тухайгаа нөхөртөө дурсдаггүй байжээ.

	Сайхан хувцасласан Роза хүүхэн бүжгийн хүрээлэнгийнхний нүдийг булааж байв. Тиймээс ч түүнтэй «ПОЛЬКА» бүжгийг нэг ч болов бүжиглэх сэн гэхдээ Дидерих арга буюу түүнд өмсөж яваа бээлийг нь бэлэглэснээ дурсав. Тэгээд түүнийг бүжигт босгохоор эелдэгхэн мэхэсхийн урих гэтэл гэнэт тэдний хооронд нэгэн эр орж бүсгүйг нь бүжигт аваад арилав. Бүжиглэж буй хосыг харах бүрд доромжлогдсон сэтгэл нь хямран нэгийгээ үзэж нэхий дээлээ уралцахаар шийдээд байтал нэгэн үл таних хүүхэн бүжиглэж байгаа олон руу харайн орж Розаг алгадчихаад хамт бүжиглэж байсан хүнээс түлхэн холдуулав. Үүнийг харж зогсох, зодолдох хоёр ялгаагүй байсан тул, Дидерих өнөө эрд тулж очоод

	— Өршөөлт ноёнтон гуай! Та ичгүүртэй хэрэг хийв биш үү! гэвэл мөнөөх эр,

	— За яачхав? гэв. Асуултыг нь ийнхүү сөрсөнд Дидерих

	— Ямар бүдүүлэг эд вэ? гэхэд эсрэг этгээд нь

	— Ямар боловсон амьтан бэ? гээд инээмсэглэв. Тэр бүдүүлэг явдалд гайхаш тасарсан Дидерих салахын түүс болон мэхэлзээд ухартал нөгөө хүн гэдэс рүү нь ёвров. Тэр хоёр зууралдан шалан дээгүүр өнхрөв. Эргэн тойронд орилоон чарлаан хадан, хоёр эр салгах хүртэл уралцаж нүдэлцэв. Шалан дээр Дидерихийн шилийг эрж байсан Готлиб гэнэт,

	— Хараач сүүлээ хавчаад зугтав гээд ухасхийвэл Дидерих ч бас дагав. Тэд өнөөх эрийг өөр нэгтэй хөлсний сүйхэнд үсрэн орохыг үзээд мөн хөлсний нэгэн сүйхээр нэхэв. Готлиб

	— Нийгэмлэгийн нэр төрийг цэвэр нандин байлгахын тулд хэзээ ч тэр этгээдийг уучлахгүй гэж араа шүдээ зуухад Дидерих:

	— Өчүүхэн ч амьтан бол доо! Бараа сураггүй арилав. Бүсгүйн хувьд бол бид хоёрын хөг өнгөрчээ гэлээ. Готлиб:

	— Миний хувьд ч мөн адил гэв.

	Тэд сэтгэл хөдөлсөн хэвээр нэхсээр байв. Нэгийгээ

	— Бид гүйцэх байгаа даа? Ядахдаа бүр урагшаа гишгэдэггүй хашин адасга дайралджээ гэхэд нөгөөх нь

	— Хэрэв тэд нар хотын борчуул байвал яана даа? Бас тэгээд амь мэлзэлзэх сөгөөгүй юмнууд байвал хэрхэх вэ? Тийм тохиолд хэрэг болохоор албан ёсны гэрч л олдохгүй байх даа гэсхийнэ. Өнөөх сүйх нь давхисаар Берлиний баруун хэсэгт орших нэгэн чинээлэг байрын айлын гадаа зогсов. Дидерих Готлиб хоёрыг яаж ч амжаагүй байхад тэр айлын хаалга нь тасхийн хаагдав. Мань хоёр харуулд гарав. Гадаа жавартай учир тэр айлын үүдээр баруун зүүн тийшээ хорь хорин алхам хэрж хаалганаас нь хараагаа үл салган, ам амандаа ингэнэ тэгнэ гэж сүржигнэнэ. Гар буугаар л үзэлцэх юм болж байв. Шинэ тевтончуулын нэр төрийг гутаасны шанг тэр эр хангалттай хүртэх ёстой! Тэрээр хөл нүцгэн үгээгүйчүүлийн нэг л биш байгаасай билээ гэнэ. Арай гэж хаалгачийг гарч ирэхэд тэр хоёр асууж сураглах гэж үзсэн боловч тодорхой шинж тэмдэг хэлж чадсангүй. Нөхрөөсөө илүү уурсаж гомдсон Готлиб хүлээе гээд ахин хоёр цаг хэртэй тэр айлынхаа үүдээр нааш цааш холхитол хоёр залуухан цэргийн дарга гараад иржээ. Тэднийг хармагцаа Дидерих, Готлиб хоёр, үгүй энэ чинь юу вэ? гэсэн байртай ширтвэл цаадуулын нь нэгний царай цонхийв. Дидерих тэгэхэд өмнө нь хөндөлдөн:

	— Ноёнтон минь ээ! гэх гэтэл хоолой нь чичрэв. Дэслэгч хайнгадуухнаар,

	— Та хүн эндүүрээ байлгүй дээ! гэв. Дидерих тэгэхэд нь биеэ ихэд барьсан дүртэй

	— Үгүй ээ! Сэтгэлийнхээ хирийг гөвөхөөс нааш намайг сална гэж бүү бодоорой гэв.

	— Би таныг одоо л үзэж байна шүү дээ гэж дэслэгч амандаа гүнгэнэв. Тэгтэл дэслэгчийг дагаж яваа нөхөр нь найзынхаа чихнээ

	— Ингэж болохгүй гэж шивнээд нөхрийнхөө нэрийн хуудсыг гаргуулж дээр нь өөрийнхийгөө тавиад Дидерихэд өгөхөөр сарвайв. Дидерих ч мөн өөрийнхийгөө өгөөд нэрийн хуудсыг уншвал «Ван Альбрехт Тауэри — Беренхаим» гэж байв. Дидерих хоёр дахийг нь унших ч гэсэнгүй даруй даруйгаар мэхэс мэхэсхийв. Энэ завсар хоёр дахь дарга Готлибд хандан:

	— Нөхөр маань наргианч залуу л даа. Та нар заавал үзэлцэх гээд байвал үзэлцэхээс татгалзахгүй нь мэдээж. Гэхдээ тэрээр та бүхнийг доромжлохыг бодоогүйг нь хэлье гэв.

	Нөхрийнхөө юу өгүүлэхийг сонсоод тэр дэслэгч мөрөө гайхширангуй хавчисхийхэд Дидерих

	— За зүгээр зүгээр гэсэнд хоёр дахь дарга

	— За эр улсын хооронд бодох юмгүй болох шив дээ гээд нөхөртэйгөө цааш алхлав.

	Духанд нь хөлс дааварлан гүнээр санаа алдсан Дидерих тэгэхэд инээмсэглэх аядаж нүүрээ үрчигнүүлэн зогссоор хоцров.

	— Орой нь пивоны ширээний дэргэд тэр тухай нь бөөн шуугиан болов. Дидерих нөхдийнхөө өмнө өнөөх вангийн онцгой намба төрхийг шагшин.

	— Ёстой л нэг яс сайтай сурвалжит язгууртан даа гэснээ уруулаа олгойн амсар мэт шөмбийлгөн амьсгаагаа алгуурхнаар түрэн, — Үлгэрлэх намба гэдэг нь ч хоосон мухар сургаал биш шүү гэв. 

	Тийн ярьж суухдаа Дидерих бараг хоёр үг бүхэнд гайхамшигт тэрх мөчид хамт байлцсан Готлибийг гэрчлүүлэхээр дуудан байв. Тэгснээ л

	— Энэ бол ямар нэгэн бардамнал биш ээ. Тийм биз? Тоглоом тоотой нь дээр ч гэсэн, иймэрхүү ноёдтой бол бүр ч үгүй нь дээр. Тийм эрхэмтэй өө сөөгүй л хөдөлбөл болох нь тэр гэдгийг та нарт захих минь гэнэ.

	«Шинэ тевтончуул» асуудлыг алдаа мадаггүй шийджээ гэдгийг Дидерихийн тайлбараас бүгд ойлгов. Тэр хоёр язгууртны нэрийн хуудас нь шинээр элссэн хүмүүсийн гарт дамжин байснаа, нэг мэдэхэд эзэн хааны хөргийн доорх зөрүүлээстэй сэлмэнд хатгачихсан байв. Энэ үдэш шинэ тевтончуулаас ухаан алдталаа уугаагүй хүн нэг ч эс гарав.

	Нэгэн улирал ийн өнгөрөхөд Дидерих Готлиб хоёр гэртээ хөл дүүжлэн харих мөнгөгүй болсон байлаа. Ер нь тэр хоёр мөнгөөр тасраад зөндөө уджээ. Нийгэмлэгийн нь хөлөөр боссон зардал чирэгдэлтэй уялдан гэрээс нь ирүүлэх мөнгө нь хоёр зуун тавин маркт хүртэл өссөн авч Дидерих өрөнд баригджээ. Түүний эргэн тойрон дахь мөнгөний бүх эх булаг нь ширгэн яг л ган гачигт нэрвэгдэн хатсан юм шиг болжээ. Тэгээд уужим сэтгэлээ харуулах гэж мөнгө зээлүүлсэн нөхдөөсөө хэдий эвгүй ч өрөө нэхэх болов.

	— Гэтэл тийм нөхөд Готлибд байсангүй. Тэгэхээр өөртөө юу эс үү гэж бодоод Мальманыг санаанд орохоор

	— Аа тийм, тэр л мөнгөтэй байх ёстой. Ямар бидэнтэй адил нийгэмлэгийн хөлд өртсөн биш, түүнийг л сугадаад авдаг хэрэг гээд очихоор шийдэв. Харин тэгтэл Мальман түүнийг үзмэгцээ, Дидерихэд саяхнаас мартагдаж эхэлсэн яав ч хэвийн биш дээ гэхээр өнөөх айхавтар тачигнасан хөхрөлтөөрөө хөхөрлөө.

	Уг нь тэрээр урьд нь Дидерихтэй хамт бүх шинэ тевтончуудын үзэл суртал орж ирээд байгааг санан, нийгэмлэгийг нь хүндлэн, түүнд мэхэсхийх ёстой байжээ. Гэтэл Мальман доогтой хөхөрч, Дидерих, амьдруулах их хүчнээсээ ангижирчхаад эсрэг этгээдийнхээ өмнө царай алдан зогсож, тоглоом тохуу хийлгэхдээ хүрсэн байв. Юм гэдэг ийнхүү санаснаас шал өөр болов. Тэгэвч Дидерих хэрэг явдалдаа нүүрэмгий оров. Тэрээр мөнгийг мөнгөөр гэж нөхөртөө өмнө үзүүлсэн тусын хариу болгон нэхэмжлэн түүнийг зовоох гэхгүй, гагцхүү өөртөө албан баталгаа гарган өгч тус болуужин гэж гуйх байна гэв. Гэтэл Мальман сандлаа нажигнатал арагшаа налан, олон таван янз гаргалгүй

	— Үгүй гэв. 

	Дидерих тэгэхэд нь сандран

	— Яагаад үгүй гэж? гэвэл Мальман

	— Би хэзээ ч хүн батлан дааж байгаагүй гэв. Дидерих

	— Би ч танд тус болж л байсан даа. Их ч юм биш. Зуухан марк олчих гэсэн юм. Та юугаараа хохирч базаах юм бэ? гэвэл Мальман мөн л

	— За та өөрөө хэллээ шүү. Надаар даалгачхаад төлөхгүй гэх нь байна шүү гэв.

	Дидерихийг юу гэнэ ээ, энэ чинь гэсэн байртай нүдээ дүрлийлгэхэд нь Мальман,

	— Үгүй найз минь. Хэрвээ би амиа хорлоход хүрвэл таныг хэрэглэхгүйгээр л өөрөө дөнгөнө гэвэл Дидерих биеэ арай гэж эзэмдэн:

	— Танд ер нь уужим сэтгэл даан ч алга даа ноёнтон! гэхэд Мальман:

	— Байхгүй ээ, байхгүй гээд тачигнатал хөхрөв. Дидерих тэсэж чадалгүй,

	— Тийм л бол та ёстой нэг луйварчин юм даа. Бүр тэгэх тэгэхдээ адгийн луйварчин болох нь магад гэв.

	Энэ удаад Мальман инээсэнгүй. Бяцхан нүүрэн дэх дүрлэгэр нүдээ хилэнтэйгээр эргэлдүүлснээ гэнэт босон харайж

	— Та тонилж ажаамуу! гээд дуугаа намсгаснаа

	— Та тэнэглэж байж намайг бүр сандаргаж орхилоо. Зэргэлдээхэнд минь миний ажилтнууд байна. Иймэрхүү юмыг тэд сонсоогүй нь дээр шүү дээ! гээд шууд мөрнөөс нь шүүрэн авч чихмэл мэт эргүүлэн хаалга руу түрэв. Дидерих мултрах гээд нударгалахаар нь тэсэлгүй,

	— Гайгүй чамтай нэгийгээ үзнэ дээ. Чи намайг бүр балбана гэнэ ээ! гэж хашхирвал Мальман:

	— Тийм ээ, миний буцдаггүйг та мэднэ шүү дээ. Эс болбол тань би хүн дуудлаа шүү гээд нэгэн хаалга нээн

	— Фридрих! гэв. Ийнхүү Дидерих нэгэн бядлагхан эрд атгуулан шатаар доош чирэгдэхэд Мальман араас нь

	— Уучлаарай хонгорхон минь! Хэрэг болбол ёсорхолгүй хүрээд ирээрэй гэлээ.

	Дидерих гудамжинд гармагцаа биеэ ганайлган төрх төлөвөө олж, за гайгүй өөрт чинь л муу болно доо гэж бодов.

	Нэр төрөө тийн тааруухан хамгаалсан түүнд хамгийн хорсолтой нь гэвэл: Мальманы нийгэмлэгээс нь өчүүхэн ч айгаагүй явдал байв. Гэвч Дидерих дотроо Мальманыг бас ч бишрэв. Түүнд «Өөдгүй муу үхрийг дээ!» гэхийн хамт «Эр хүн уг нь ийм л байвал зүгээр юм даа» гэсэн бодол төрлөө. Гэртээ харихад нь түүний нэр дээр баталгаатай захиа ирчихсэн байв. Захиаг нь харчхаад Готлиб

	— За одоо ч бид харьцгаана даа гэвэл Дидерих

	— Яагаад бид байдаг бил ээ? Өөрийн мөнгөө би өөрөө хэрэглэнэ биз дээ гэв. Тэгэхэд нь Готлиб

	— Чи чинь үнэн хэлэв үү? Намайгаа энд ганцаар орхих гэж үү? гэвэл Дидерих,

	— Ижлээ олохгүй юу! гээд тачигнатал хөхөрлөө.

	Готлиб нөхрөө лав солиорсон байх гэж боджээ. Дидерих юмаа төхөөрч аваад арилж өглөө.

	Замдаа эхийнхээ бичсэн захидлыг уншвал таатай юм бичээгүй ажээ. Сүүлчийн захидалдаа эцгийг чинь хоногоо хүлээж байгаа гэдгийг мэдэгдсээр байтал яагаад өдий болтол сураггүй байна вэ? гэхийн зэрэгцээ, «Бидэнд гай учрах нь байна. Хэрэв чи эцгийнхээ ачийг нь санан, амьд дээр нь уулзах гэвэл битгий саат, хүү минь» гэсэн байв.

	Эхийн нь энэ үгс түүнийг бачимдуулав. Гэвч тэрээр эхдээ итгэхгүй байхаар шийдээд, «Ээж ч дээ, тэртээ тэргүй худалч, намайг ирээсэй гэхдээ ийм юм бичсэн байх» гэж бодлоо. Гэтэл түүнийг босго алхахад эцэг нь амьсгалаа хурааж байв. Нартаас элж буй эцгээ үзэхдээ Дидерих нийслэл хотноо сурсан горим маягаа агшнаа мартан байдгаараа орь дуу тавин найгасаар эцгийнхээ орны хөлд хүрэв. Нулимсандаа нүүр нь тэрхэн мөчид усанд дүрсэн юм шиг нороход, дэмий л хоёр өвдгөө байн байн базлан аснаа эцгийнхээ гарыг гэнэт орон дээрээс сул унжихад бөхийн үнсэв. Авааль эрийгээ амьсгал хураахад хоолой нь зангирч зүрх нь зогсох мэт болсон эх нь мөн л ус нулимс болсоор талийгаачийн зүүн гарыг үнсэж байв. Гэнэт Дидерихэд эцгийнх нь зоддог байсан нь санагдан хуучин муу сайн хувцасны товч шилбэнээс болж алгадуулж байхад нь хар бор ажилд бяцарч эвдэрсэн сайх гарын махир хар хумс хэрхэн хацрыг нь хорсгодог байсан нь бодогдов. Гэвч зүрх нь тэр гарыг алдсандаа гашуудан агших шиг болов. Эх нь ч мөн зодуулж байснаа санав бололтой, тэр хоёр нэгэн зэрэг талийгаачийн дээгүүр бие биес рүүгээ тэмүүлэн тэврэлдэв.

	Эцгийнхээ танилуудыг эмгэнэл илэрхийлэхээр ирэхэд Дидерих өмнөх төрхөө олсон байлаа. Тэрээр Нетцихийнхний өмнө шинэ тевтончуулын нэр төрийг өндөрт өргөхөөр шийдэж ёсорхон ярвайсхийж, түүндээ сэтгэл хөдөлчхөөд уй гашуудалд ороод байгаагаа ч мартаж орхив. Түүнийг өөрийн биеэр гол хаалган дээр Бук өвгөнийг угтан очиход Нетцихийн тэр аугаа их хүний өмссөн хувцас нь хүртэл нүсэр том цогцсын нь цог жавхланг илтгэн байв. Тэр хүн бортого бүрхээ авч, тас хар бээлийгээ шувт татан, зөөлөн цагаан гараа өгөхдөө өөдөөс нь өрөвдөнгүй дөлгөөнөөр харж,

	— Таны эцэг ёстой иргэн байж билээ. Та ч бас тийм л иргэн болоорой. Та айл хөрш хотынхныхоо эрх ашгийг хамгаалж яваарай. Ингэж л чадвал эцгийнхээ зэрэгт хүрч чадна шүү. Би таныг энэхүү төрсөн хотынхныхоо төлөө хамтран зүтгэх байх гэж найдаж байна. Таны эрдэм ном тань дуусах дөхөж байгаа биз дээ? гэв.

	Бук авгайн энэ үгэнд ихэд сүсэглэн биширснээс болоод «Жаа» гэхдээ хоолойгоо чичрүүлэв. Бук өвгөн нам дуугаар ийн өгүүлрүүн:

	— Та манай багатай Берлинд дайралдав уу? Үгүй юу? Ингэхэд тэр л таныг олж уулзах учиртай сан, тэр маань одоо бас тэнд сурч байгаа л даа. Уг нь нэг жил цэргийн алба хаах юм гэсэн байх. Та ч яах вэ тэр даваагаа давж аваа биз гэвэл Дидерих

	— Үгүй гэчхээд улайснаа цагаатгахыг оролдож, — Хөдөлбөл л их сургууль дээрх хичээл номоосоо хоцрох гээд ердөө зав чөлөө гардаггүй байлаа л даа гэв. Харин Бук өвгөн тэр ч яах вэ гэсэн янзтай мөрөө хавчисхийв.

	Дидерих эцгийнхээ гэрээсэлснээр, өөрийнхөө галдаа Зетбиртэй хамтран хоёр бүсгүй дүү, гэр орон үйлдвэрээ авч явах боллоо. Тэгээд ч аж ахуйн даамлаа хоёр бүсгүй дүү нарын нь инжинд далан мянган марк байгааг түүний хүү төлбөрт нь гар хүрч болохгүй болон, мөн сүүлийн жилд үйлдвэрийн орлого дунджаар есөн мянган маркт хүрч буйг танилцуулахад Дидерих

	— Ердөө л тэрхэн гэж үү? гэв. Хөгшин Зетбир нь айж эмээсэн байртай харан,

	— Иш-ш залуу ноёнтон минь, намайгаа талийгаач эцэгтэй тань үйлдвэрийг хөл дээр нь босгох гэж хэрхэн зүтгэснийг ойлгодог ч болоосой. Үйлдвэр тань жил өнгөрөх бүр л бага ч гэсэн томорсоор л байлаа шүү гэхэд Дидерих,

	— За яах вэ, тийм байж гэлээ. Тэрээр есхөн мянган маркийн дөрөвний нэгээр амь зууг гэж гэрээслэн үлдээсэн эцэгтээ зэвүү нь хүрэв. Эх нь:

	— Аав чинь амьсгалаа хураахын өмнөхөн «За хүү чинь энэ айлыг авч явна шүү. Түүнийг энэ айл өрхийн голомтыг өөд татахын тул гэрлэхээ түр азна гэж хэлээрэй» гэсэн шүү гэхэд Дидерих уурлан:

	— Аав маань амь тэмцэн хэвтэхдээ тийн лам шиг уярч нялууран, шаан шаан гэхгүй! Битгий мэхлээд бай! гэв. Эх нь тэгэхэд талийгаачийн сүнс нь дуулчих нь гэсэн байртай навтасхийв. Тэрх бололцоог Дидерих завшин, өөрийнхөө сарын тэтгэмжээ тавин маркаар нэмүүлж амжив. Дидерих хоолойгоо шахан:

	— Юуны өмнө би цэргийн алба хаана. Тэр нь ямар ч байсан ашиг өгөхөө л өгнө. Сүүлд нь та нарын наадах мөнгө сангийн чинь аар саархан юмаар хөөцөлдөхөөс биш гэв. Цэргийн албаа Берлинд хаахаар тогтов. Эцгийн нь өөд болсон нь түүнд ийнхүү дураараа дургихтай болгосон боловч шөнө бүр зүүдэнд нь үзэгдэж зовоов.

	Дидерих хэд хоносны дараа цэргийн албандаа мордов. Очмогцоо өөр айлд нүүн очиж, Готлиб болон дундынхаа Розаг умартан, шинэ тевтончуулдаа аж амьжиргаа өөрчлөгдсөнөө алхам алхмаар мэдүүлэв.

	Оюутны гэнэн хонгор амьдралаа тийн төгсгөхөд нийгэмлэгийнхэн нүргээнтэй ёслов. Эцгийнхээ хойдоход буян үйлдэн нөхөдтэйгөө наргисан нь чухамдаа хөгшний төлөө бус, харин өөрийн нь амьдралын шинэ шатандаа хэрсүү болгоомжтой орохын ёслол болжээ. Тэр үдэш Дидерих ухаан алдталаа уув. Анх энэ нийгэмлэгт элсэхдээ мөн ингэтлээ уусан билээ. Ялгаа нь гэвэл тэрээр одоо хөгшин хүний тоонд оржээ. Маргааш өглөө нь согтуугаа гүйцэд гараагүй байхад бусад дайчлагдагсдын хамт цэргийн штабт эмчийн өмнө чармай нүцгэн зогсов. Эрүүл эсэхээ магадлуулахаар өмнөө зогсон буй нүцгэн эрсийг эгдүүтэй ажин байгаа штабын эмчийн нүд, Дидерихийн харвин дээр тусан доогтой инээмсэглэхэд, эргэн тойрон дахь эрчүүд цөм инээхэд мань эр нүүр хийх газар олж ядахдаа хараагаа цэлцгэр улаан харвин дээрээ арга буюу тусгав. Штабын эмч тэгтэл цааш эргэн сонсгол муутай бололтой нэгэн эрд хандан:

	— Бид баашлахыг андахгүй шүү! гэснээ Левинзон гэдэг нуухын аргагүй еврей нэртэй өөр нэгэн эрд хандан 

	— Та энд дахиад орж ирэхдээ ядахдаа наадах саариа арилгаарай гэв. Тэгснээ Дидерих рүү эргэн:

	— Таны наадах өөх тань энд сар хэртэй элдүүлэхэд урсаж хайлан, нөхдийнхөө адил бурхан багшийн бүтээж өгсөн цогцсоо олно гэдгийг би танд андгайлъя гэв. Цэргийн албан хаах гэсэн нь ийнхүү шийдэгдэж эс тэнцэгсэд нь эгээ л цэргийн хуаран «шатав уу гэлтэй шуугилдсаар хувцаслан, тэнцэгсэд нь чи бас л үлдэх болсон уу? гэсэн байртай бие биесээ хялалзан хүнд чулуунд дарагдчихав уу гэмээр хөдөлж ядна. Тэгтэл тэдний дунд зогсож байсан жүжигчин байрын нэгэн эр дүүрсэн хэрэг гэсэн янзтай шууд эмчийн өмнө хүрч, үг болгоноо хичээнгүйлэн

	— Би мунаг тусчихсанаа мэдэгдэх гэсэн юм гэхэд нь эмч чавга шиг улайн: 

	— Тийм гахай манайд хэрэггүй гэв.

	Жүжигчний тийн ичгүүр сонжуургүй аашилсанд Дидерих удахгүй ижил дасал болох нөхдөдөө эгдүүцсэнээ илэрхийлэн, түрүүн өндрөө хэмжүүлсэн бага даргад бас л тэр тухай хүүрнэв. Тэгсэн атлаа багад нь хоолой амыг нь үздэг агсан Нетцихийн эмч Хойтойфельд, багалаа булаг буюу сульдаа өвчтэй байсан гэсэн магадалгаа бичиг явуулж өгнө үү гэсэн захиа бичив.

	Тэрээр цэргийн албанаас бэрхшээжээ. Гэтэл тэр эмчээс нь түүнд цэргийн сургуулиас зайлсхийхийн хэрэггүй.

	Харин сургууль албандаа сайтар зүтгэвэл бие чинь чийрэгжинэ ээ гэсэн хариу ирэв. Тийнхүү Дидерих түр суурьшсан байраа орхин гар тээштэйгээ цэргийн хуаран руу хөдлөх болов. Учир нь тэнд хагас сар ч гэсэн эрт очвол байрны хөлс төлөх нь хэмнэгдмээр санагджээ.

	Тэгээд л дүүжин савлуур, харайлт болон бусад амьсгаа задлах элдэв сургууль дасгал эхэлжээ. «Хэсгийнх» гэгдэх гудамжинд салаа салаагаар сургуулилах болов. Ихэмсэг хайхрамжгүй харцтай Фон Куллеров гэгч дэслэгч шинэ цэргийг нүдээ онийлгон харснаа гэнэт:

	— Бага дарга нар над дээр! гэж хашхираад, тэднийг өмнөө тэр дорхноо эгнэхүйд, тушаал захирамж өгөөд эргэнэ.

	— Тэрхүү жагсах, гүйдэл дундаа байраа солих зэрэг хуарангийн сургууль нь чухамдаа тэдгээр борвиндоо баастай шинэ цэргүүдийг зовоохоос өөр зорилгогүй байв. Цэргийн хуаран, тэндхийн бүх харьцаа, хандлага, жагсаал цөм л хувь хүний онцлогийг устгахад чиглэж байгааг Дидерих ойлгож байлаа. Гэсэн ч хамгийн хатуу хэрцгий мэт санагдах тэр бүхнээ түдэлгүй харин амь бие золим хүндтэй үйл гэж үзэх болов. Тэгэхдээ цэргийн хуаранд түүний эзэмшсэн ёс дэглэм, үзэл суртал нь шинэ тевтончуулын нийгэмлэгт байснаас нь нэн их хатуу чанга сүрдэм байв. Тэнд би чинь хүн юм шүү гэдгийг бүрмөсөн мартуулж байлаа. Тэндхийн бүх юм хүнийг хэн нэгний аугаа их үзлийн мөр балчигт, өчүүхэн хольц зуурмаг болгон живүүлж байв. Хүний оюун санааны сэтгэл болсон солиорол ч атугай үүнийг бодвоос сэтгэлийн хамгийн үнэтэй цэнтэй зүйл мэт байв. Ер нь өөрийнхөө үзэл бодлын эсрэг зориуд хандан зан ааш дадал заншлаа эвдүүлж, өөрийгөө амьдаараа, яс арьстайгаа тарчлах нь, чухамдаа энгүүн өвдсөнөөс түмэнтээ доор байв. Тэр бүхэнд Дидерих тэсэж чадахаа болиод бүүр сүүлдээ гүйлт дунд зориудаар унан, хөлөө гэмтээв. Тийм ч айхавтар бэртээгүй ч харин хээрийн сургуульд гарахгүй болжээ. Түүнийгээ мэдэгдэхээр ахмад дээр шууд орж,

	— Ноён ахмадаа болгоож ажаамуу... гэвэл тэр нь ямар гай түйтгэр болсон гээ гэв. Уг нь Дидерих зүрх сэтгэлээсээ өвдөг сөхрөн тушаал зарлигийг нь ширхэгчлэн биелүүлэх байтал их дарга дээр чөлөө зөвшөөрөлгүй шууд орж, ах захгүй ам ангайж ёс горим алджээ. Жаяг дүрмээр бол Дидерих ахлах дарга нарын өмнө хэдийд л дуудсан цагт нь хүрэлцэн очиж, эхэлж дуугартал нь хэлгүй юм шиг зогсож байх учиртай байжээ. Тэгээд л ахмад аянга цахилгаанаа буулгаж, хажуугаар нь ёс горимоо Дидерихээр доромжлуулснаас царай нь хирдхийсэн бага дарга балмагдан харайж, тэр нь улмаар Дидерихийг улам ч чангаар орь дуу тавин баашлахад хүргэж ингэснээр сургууль жагсаалаас ахиад л ганц хоёр өдөр завсардан хуаранд үлдэх болгов.

	Салааныхаа жасаа цэргийн түйвээнийг хариуцах бага дарга Ванзелов тэгэхэд түүнд хандан?

	— Таныг тань боловсролтой хүн гээд байсан алив дээ! гэж хашхирав. Гэвч бага дарга нь жасаа цэргүүдийн тиймэрхүү төрхгүйдэлтэй дассан хүн бөлгөө. Ер нь салааныхантайгаа хамар өрөөнд суудаг орой бүр гэрлээ унтраамагцаа хөөрөлдөхөд нь хүртэл эгдүүцэн

	— Нөхөд өө! Та нар боловсролтой хүмүүс шиг байхыг хичээгтүн! гэж яншдаг хүн ажээ. Он жил удаан цэргийн албанд зүтгэн уцаар унтуу болсон тэр бага дарга цэргийн заавал гаргадаг тэрхүү мэдээжийн төрхгүйдлийг болиулах гэж тийнхүү үглэн зүтгэсээр л байв. Дидерих уг нь бага даргадаа тийм болохоо байсан этгээд гэгддэггүй байжээ. Ванзелов бол доод тушаалын хүмүүст бодол санаагаа пивоор наймаалах хүн биш байв. Тэр нь цэргийн хүнийг гэм буруугаа баяртайгаар хүлээхийг өндөр үнэлдэг хүн. Цэргийн дотоод дүрмийн хичээлд түүн шиг хүн үгүй бөлгөө. Тиймээс Дидерих ч түүний алхах гишгэх, өгүүлэх өчихийг алдалгүй дуурайсаар түдэлгүй цэрэг хүний нэр төр баатарлаг үзлийн туйл болон харагдах болов. Тэгэхээр үл барам ялгах тэмдэг, дараалан удирдах ёс эрэмбийн хувьд л төрсөн юм шиг нэгэн бодолд автагдах болов. Ванзеловыг хэрэв «Одоо би армийн командлагч эрхэмсэг ноён генерал» гэвэл нээрээ л тийм дээ (гэсэн царайг Дидерих харуулж чадах болжээ.

	Мөн би бол эзэнт улсын өнөр өрх гэрийн эзэн! гэх юм бол Дидерих бас л бага дарга шигээ ихсийн намба гарган бялдуулчлангуй инээмсэглэх, жүжиглэхээс буцахгүй болжээ. Дидерих бага даргатайгаа цэргийн айргийн газар орж хуучилдаг болжээ. Тэгэх бүрдээ цэргийн албыг бахархан цэргийн алба бол ёстой эр хүн бүхэн ямар нэгэн аугаа цул цогцост уусахыг л хэлнэ гэх бөгөөд түүнийхээр бол армид алба хаах шиг сайхан юм нартад огтоос үгүй гэнэ ээ. Тэгсэн атлаа их үдээс хойших хээрийн сургуулийн үеэр бол үнэндээ нуувчинд ороод хэнд ч үл үзэгдэн амгалан суухыг чин сэтгэлээсээ хүсэх ажгуу. Биеийн төрхийг засахаар хийсэн хэт давчуу дүрэмт хувцас нь үдийн хоолны дараагаар бүр ч тойвтой шаналгаатай болдог байв. Бас тэгээд суут жанжинтан мэт морин дээрээ ханхалзах ахмадын команд өгөх бүрд гэдсэндээ гүйцэд шингээгүй шөлөө хоржигнуулан харайж амьсгаадан, уухичих шиг хэцүү юм үгүйг хэлэх юун. Дидерих цэргийн албаны аливаа бүхнийг ихэд магтахдаа дуртай ч харин хар зовлогоороо л амсдаг юм биш гэж бэрхшээн яаж л ганц хоёр хоног мултарна даа гэх болжээ. Тэгээд л хөлд нь ахиад л өвчин орно. Өвчин орж янгинах бүрд ингэж байгаад хээрийн болон хуарангийн сургуулиас битгий хэл цэргийн албанаас чөлөөлөгдөх сөн гэж мөрөөдөх болов. Тэгсээр юмны байр байдал улам бүр тодорхой болохуйд Дидерих ням гарагт мөнөөхөн шинэ тевтончуулынхаа айргийн нэгэн сайн түншийн эцэг болох эмнэлгийн нууц зөвлөхийнд өөрийн эрхгүй бараалхав. Хэрэг зоригоо анх илэрхийлэхдээ ичсэнээс чавга шиг улайсан боловч арга буюу нэгэнт бараалхсан болохоор ноён зөвлөхийг өөртөө шууд тус болно уу хэмээн эрээ цээргүй гуйв. Уг нь эр хүний ид бах болсон тэрх аугаа их нэгэн цул цогцос армид амьдралынхаа эцсийн мөчөө хүртэл алба хаахыг зорьсон гэнэ ээ.

	Мөн засаг төрийн нэгэн хэсэг цогцос нь болох тэр гайхамшигт хөдөлгүүрт багтан сургууль хийж буйгаа үргэлжид ухамсарлаваас сэтгэл нь юутай ч эс зүйрлэм төвшин байх гэнэ ээ. Тэгээд л Дидерих арга буюу

	— Би хэвтэрт орчихгүй юм сан гэх боллоо. Адаглаад ар талд маань хоцрох хөгшин эх, учир мэдэхгүй хоёр бүсгүй дүү бий гэвэл нууцын зөвлөх хөлийг нь үзээд:

	— Шинэ тевтончуул болбоос манай сүр сүлд! Азаар би танай ахлах эмчийг таних юм байна гэв. Нийгэмлэгийн нөхдөөсөө олонтоо сонссон тэр өгүүлбэрийг дахин дуулсандаа талархан мэхэсхийж дотроо үл мэдэг эмээв ч итгэл төгс буцав. Тэр нэгнээ төгс итгэсэн Дидерих маргааш өглөө нь хөл дээрээ босож чадахааргүй болон өвчин шаналгаатай байгаагаа мэдэгдвээс штабын эмч

	— Хэн гэгч вэ? Та юу шаардах тань энэ билээ гэснээ түүнийг хяламхийн хараад, — За та одоо бүр овоо бол оо шив дээ, харвин тань ч ашгүй бүр шалчийгаад өгчээ гэв. Харин Дидерих тэгэхэд нь номхон зогссон авч өвчтэй төрхөө гаргасаар байв. Нарийвчлан үзэх юм болов. Үзүүлэхээр гутлаа тайлахдаа:

	— Ёо ёо нэг янжуур асааж зуухгүй бол тэсэхгүй нь дээ гэж эмзэглэв. Эмч харин хөлийг нь үзээд ямар нэгэн осолтой юм мэдэгдэхгүйд шууд Дидерихийг сандлаас түлхэн босгоод

	— Алхаад марш! Болно, явж болно гэв. Дидерихийн хэрэг ийнхүү талаар өнгөрөв. Гэвч ахиад л жагсаалын сургууль дээр орь дуу тавин дунгуй хадав. Тэгмэгц нь түүнийг үнэр танар ихтэй хоол унд гэхээр юмгүй хөнгөхөн өвчтөн хэвтдэг цэргийн эмнэлэгт хэвтүүлэв. Тэндэх эмнэлгийн нь өвчтөн цэргүүд нь жасаа цэргүүдийнх шиг биш, өөрсдөө идэх уухаа аргалдгаас түүнд нийтийн л хоолноос балга ч юм олдохгүй, хүнд байв. Өлсөхийн эрхэнд мань эр эрүүл болчхов. Хүний жирийн хайр халамж, нийгмийн эрх зүйгээс тусгаарлагдан, гуниглалт тавиландаа захирагдсан түүнийг горьдлого тасраагүй явсаар байсан нэгэн өглөө нь, хорооны штабын ахлах эмч дээр дуудав. Тэр эмч түүнийг үзэх гэжээ. Ахлах эмч эхлээд хүнлэг харьцсанаа, юунаас болов гэлтэй гэнэт цэргийн хүний ширүүн төрхөөр дуугаа өөрчлөв. Дидерихээс өвчтэй юухан ч олоогүй боловч урьдынхаас арай нааштай дүгнэлт гаргав. Тэр эмчийн

	— Тийм ээ наад хөл чинь ч... гэснээр бол юу ч болсон Дидерих цэргийн алба «түр зуур» хааж байгаад ахин хяналтад орох болжээ. Хэд хоносны хойно цэргийн эмнэлэг дээр нэгэн асрагч ирж түүний «гэмтэлтэй» хөлөөс хортой цааснаа янз бүрээр гишгүүлэн мөрийн нь олон зураг авав. Дидерих ийнхүү «Цэргийн эмнэлгийн газраа» хүлээх болов. Штабын эмч нь харин тэр эмнэлгээр орж үзлэг хийх бүрдээ

	— Тавхайдсан юм юу ч алга! Залуу минь! гэж үл тоомсорлоно. Нэгэн өдөр хаалга гэнэт онгойн эрүү малгайтай штабын ахлах эмч ороол ирэв. Чийрэг эршүүд алхлан, хоёр хажуудахаа үл хайхран дуугүй яваа түүнийг доорх тушаалынхаа эмч нарын өмнө очиход цэхлэн харахаасаа халшран буй цаадуулын нь уйтгартай хүйтэн харц, зөвхөн түүний малгай дээр тусах амуу. Сандарч мэгдсэнээсээ хэвийн ихэмсэг төлөвөө алдсан штабын эмч нь ч хүртэл, номхон дөлгөөн байхыг хичээж тайвширсан байдлаар малгайгаа авч номхон зогсов. Ахлах эмч тэгэхэд хөлийн мөр бүхий цаасыг өөрт нь харуулаад нэгэн зүйлийг төлөв нам дуугаар ярилцав. Штабын эмчийн нүд энэхэн үед ахлах эмчээсээ Дидерих дээр, Дидерихээс мөнөөхөн түүний хөлийн мөрийн зурагтай цааснаа гүйн эргэлдэж байв. Тэгж тэгж штабын эмч өсгийгөө хавсран ёслохыг үзвээс, нэгэн тушаал авав бололтой. Ахлах эмчийн явах гэтэл штабын эмч түүн рүү ойртон, нэгийг гадарласан янзтай үл мэдэгхэн инээмсэглэн

	— Нээрээ л эхнээсээ тийм байх шиг байсан даа. Гэвч та цэргийн хүн болохоор сахилга журам гэгчийг юун эс андах билээ гэхэд, бүхнийг ойлгосон Дидерих хариу ёсолбол штабын эмч

	— Харин би энийг тань хэрхэн шийдвэрлэхийг гадарлаж байсан л даа гэв. Тэгэхэд үзээгүй юмаа үзэж үхэр цамаа харайх чинь энэ дээ хэмээн дотроо бодсон Дидерих

	— Ноён штабын эмч ээ! Цэргийн сургуульд цаашид оролцох эсэхээ асуувал болох сон болов уу гэхэд штабын эмч

	— Би баталгаа өгшгүй гээд эргээд алхав. Тийнхүү Дидерих цэргийн дунд сургуулиас чөлөөлөгдсөн учир хээрийн сургуульд ахин үзэгдсэнгүй. Түүний хуарангийн амьдрал нь тэгснээр хөнгөн аятай болж, орой болгон ахмад цэргийн дарга нарын пивоны газраас амандаа навчин янжуур зуучхаад бага зэрэг халамцуухан ирдэг, бас тооллогод гутлаа тослолгүй угааснаас хоригдож буй нэгэн цэргийн нэр гарах болж түүнийг хэн ч анзаарахгүй өнгөрөх болов. Ахмад, цэргийн албанд ирсэн эхнийхээ өдөрт оргож сарынхаа тэргүүн хагасыг гэртээ өнгөрөөсөн тул гурван сараар борчуулын цэрэгтэй байлгахаар хатуу шийтгэж энэрэлгүйгээ харуулсан юм санжээ. Тэр өдрүүдэд дэмий донгостлоо халуурсан тэр жасаа цэрэг хуаранд хэрэв байсан бол бурхны орондоо очих байсан нь гарцаагүй шүү. Гэвч ахмад түүний өмнө орой бүр саатан, за чи бас оргох уу гэсэн байртай байхад нь, мөнөөх цэргийн ард зогсоо Дидерих өнөө л шуугианыг минь хэлж байна хэмээн зэвүүцэн «Юуг минь харсан юм бэ? шинэ тевтончуулын нийгэмлэгийн гишүүн, цэргийн зөвлөх эмч хоёрын дөчин градус халуурахаас хэчнээн хүчтэйг удахгүй мэднэ вий» гэж боддог байлаа. Ашгүй тэгтэл их удалгүй албаны хуулмаг жаяг болсон бага дарга Ванзелов нэгэн өдөр өөрт нь цэргээс халагдсаныг мэдээлэв. Дидерих тэгэхэд нулимс цийлгэнүүлэн, бага даргынхаа гарыг халуунаар атгаж, — Үгүй ийм ч гай байх гэж, миний дураар болдог сон бол эндээс бүр явмааргүй байна гэж хий гаслав. Нэг л мэдэхэд гадаа гарчихсан байв. Дидерих Берлин дахь байрандаа ирчхээд хүн амьтны бараа харалгүй сар шахам гэрийн мухар сахихдаа дутуу орхисон сургуулиа дуусгах санаатай жаал уншиж цээжлэв. Тэгэхдээ зоогийн газар хооллохоор явах бүрдээ танил хүнтэйгээ тааралдчих вий гэж үргэлж айн сэрэмжилж явдаг байв. Тэгж тэгж цэрэгт байх хугацаагаа арай чарай дуусах ойртоход сая пивоны газраа орохтой болжээ.

	— Яваагүй хүн цэргийн албыг мэдэхгүй. Ухаан суух гэсэн хүн л хаадаг алба даа. Жаахан удахаар армид насаар ч байх сан гэх бодохыг яана. Ээ дээ цэргийн хүн шиг төржээ гэж дарга нараасаа үг дуулах ч мөн сайхан даа гэж дуу алдсанаа гэнэт алсыг уйтгартайгаар хараад, — Нэг муу адасга, өөрийнхөө эрмэг дайчин хоёроос л бүр болсондоо. Ахмад маань намайг нэгэн өдөр хасаг тэрэг хөллөөд хөдөл гэдэг байна. Тэгээд л тэргээ хөллөтөл өнөөх муу чонын хоол чинь жихүүрхээд гай түйтгэр тарив. Гэвч би хөлөө гүйцэд сайжрахыг үзэлгүй сургууль жагсаалдаа явах гэсээр байгаад сургуульдаа гарав. Тэгтэл аз дутахад өнөөх муу хөл маань өдрөөс өдөрт мууддаг байна. Штабын эмч маань ч намайг та ямар ч байсан энэ байдлаа дээшээ мэдэгдэгтүн! гэж нэхэл дагал болоод болдоггүй гэх болов. Дидерих ийнхүү өгүүлж байхдаа сүүлчийнхээ өгүүлбэр дээр ихэд эршүүд чанга цохилго оруулна. Тэгээд цааш нь

	— Та нар уг нь манай ахмадыг л нэг үзэх хэрэгтэй юм сан. Өдөр бүр хээрийн том том сургуулиас буумагцаа л хувцасныхаа тоосыг ч унагалгүй шууд л надыг эргээд ирдэг байв. Тийм юм зөвхөн цэрэг цуухын газар л байдаг байх. Бид хоёр тэр хүнд өдрүүдэд ёстой журмын анд бололцов. Энэ навчин тамхийг хөөрхий тэр маань надад бэлэглэсэн юм. Намайг гэмтсэн хөлөө ч хэрэгсэлгүй цэргийн албаа хааж дуусгах сан гэхэд маань зайлуул даа, тэсэж чадалгүй штабын эмчээ над руу илгээж агсныг би хэзээ ч мартахгүйгээ тангараглаж чадна даа. Бас тэгээд намайг салж мордох болохуйд бид хоёрын нүдэнд өөрийн мэдэлгүй нулимс мэлтэлзээд ирснийг ярьдаг юм биш гэхэд сонсогчдын нь сэтгэл ихэд хөдлөв. Дидерих эргэн тойрноо бардмагхнаар харж, сайрхах болгондоо;

	— За тэгээд л хүссэн хүсээгүй иргэнийхээ энгүүн амьдралдаа эгэх минь энэ дээ. Бүгдийн эрүүл мэндэд өлзий хутаг оршиг! гээд хуутай пивоо өргөдөг байв. Дидерих хэд хоног хичээл номоо цээжлээд нэгэн бямба гарагт шинэ тевтончуултайгаа наргив. Тэгтэл тэнд өнөөх Вибельтэйгээ тааралдав. Тэрхэн үедээ хараахан прокурор бололгүй харин шүүхийн төлөөний түшмэл болсон тэр эрийн амнаас зөвхөн л «БУРУУ НОМЫНХОН», «ЭХ ОРНЫ ДАЙСНУУД» «христосын социалист үзэл» мэтийн үг л урсаж байв.

	Вибель, шинэ тевтончуул одоо улс төрөөр оролдох цагтайгаа золголоо хэмээн номчирхож байв. Түүний өгүүлснээр бол: улс төрийн бодлоор оролдох нь сурвалжит язгууртны ажил биш ч гэсэн эсрэг этгээдүүддээ үмхүүлчихгүйн тулд тэгэхээс өөр аргагүй гэнэ ээ. Мөн тэр эр өөрийнхөө сайн нөхөр сурвалжит язгууртны Барним гэгч шүүхийн төлөөний түшмэлийг илүү хүндэтгэх болсон гэнэ. Тэр сурвалжит ноёнтон нь удахгүй шинэ тевтончуултай уулзах болов. Вибелийн хэлснээр сурвалжтаны угсаат Барним түдэлгүй хүрэлцэн ирж нийгэмлэгийнхний зүрх сэтгэлийг эзэмдэн яг л ижил бодолтойгоо үзүүлэв. Тэр ноёнтон нь хар үсээ хагалбарлан, гялалзтал самнасан гүйцэтгэгч түшмэлэрхүү, ажил төрлийн яриатай хүн байв. Ухуулан сурталдсаныхаа дараа тэнд байгсдыг тойруулан харснаа гар барин салах ёс гүйцэтгэв. Тэр эрийг явахаар завдахад шинэ тевтончуул, еврейн либерализм бол социал-демократуудын уугуул суртал нь учраас герман цэвэр христос сүсэгтэн хүн бүхэн ордны номлогч Штеккерийг тойрон нягтрах нь чухал гэдгийг нотод ойлгов. Дидерих «Социал демократ» гэдгийг бүүр түүрхэн ойлгосон авч «Уугуул урьтал» гэх мэт шигийг нь бусад нөхдийнхөө адил сайн ойлгосонгүй. Гэвч бүүр түүрхэн тэр ойлголт нь түүнд хангалттай байв. Улам сэнхрүүлэн ойлгуулах гэсэн Барним ноёнтон гарахдаа тэнд хуран цугларагсдыг гэртээ урив. Хэрэв тэрхүү таатай бололцоог эс тоомсорлон өнгөрөөвөөс өөрийгөө хэзээ ч уучилж үл болоход хүрэх тул Дидерих очихоор ам гарав. Тэгээд хуучны маягийн засал тавил бүхий гань ганцаар орогнодог муу гэрт нь тэднийг хэд хоногийн дараа цугларахад нь Барним ноёнтон ухуулан сурталдав. Түүний үзэл санааны чиг нь амар жимэр байсан дундад эртний үеийн торгон цэрэг, лам хуврагууд, гар үйлдвэрийнхэн, уран дархнуудынхтай адил байв. Учир нь эзэн хаантан нь ч хүртэл уран дархнуудын ажлыг гучин жилийн дайны үеийнх шигээ хөгжүүлэгтүн гэж соёрхсон, гар урчуул дархнуудын чин эрмэлзэл нь ариун нандин нэр төр, өндөр ёс суртахуун гэнэ ээ. Тэр бүхнийг нь Дидерих чин сэтгэлээсээ зөвшин суув. Номчлогчийн тэр бүх үзэл санаа нь: хэн боловч оршин тогтнохоо ганц хар толгойгоороо шийдэх бус, харин ангийнхаа язгуур үндсэнд хууль зүйлчлэн хамаарагдах анги бүлэг, нийгэмлэгт багтсанаар биелэгдэнэ гэх Дидерихийн бодолтой яв цав нийлж түүний өдрийн бодол, шөнийн зүүд болсон цаасны том үйлдвэрийн даамал болох гэх мэтийн хүслэнг биелүүлэхэд юу эс үү гэсэн далдын санааг нь хөнджээ. Европын гаралтай болгоныг Барним ноёнтон хэтийн төлөвлөгөөнөөсөө хасаж байв. Учир нь тэдний удам угсааныхан нь үнэхээр эмх цэгцээ алдан, задран мөхөх гэж зөрөлдөн хямарч танимдуу бус болцгоосон цөвүүн цагийн эрх зүйд автсан гэнэ ээ. Хорсож хилэгнэсэн Барнимтныг царайгаа сүртэй болгоход Дидерих ч мөн адил царайгаа сүртэй болгон

	— Засаг төр бидний гарт эцсийн бүлэгт орж, тэднийг өвчөөд өгөх болно. Германы дайчин чанар юу? гэвээс хоймроо хойш урагшаа алхлан байсан сурвалжтаны Барним

	— Яг даа тийм. Тэгэхийн тулд бид нэр төрөө мандуулахаар элгээ эвхэн суухгүй байх хэрэгтэй. Тэгэхийн тулд би ч үгүйлээ эцгийнхээ өвийг Франкфуртын тэр нэг ноёнд идүүлэхгүйн тулд тэмцэх хэрэгтэй гэж хашхирав. Сэтгэл зүрх хөөрсөн Дидерих бачимдан дуугүй суутал сурвалжит Барним ноёнтон хаалганы хангинах хонхтой давхцан 

	— Энэ миний үсчин... Оруулж ажаамуу! гэснээ Дидерихийн урам хугарсныг нүүрнээс нь ажиглан амжих лугаа,

	— Иймэрхүү хүмүүстэй би өөрөө ярилгүй яах вэ. Бидний хэн ч тэр социал-демократуудаас нэгийг нь ч болов салган, олшрохыг нь таслан, ихэнх энгийн хүмүүсийг манай хааны үнэнч христос номтны хүрээнд оруулж, хүрээг нь өргөсгөн тэлэх хэрэгтэй. Энэхүү аугаа үйлсэд та хувь нэмэр оруулагтун! гэв. Дидерихийг арайхийж түүнээс хоёр яс хагацтал сайх эрийн үсчин нь түүнд

	— Ноён түшмэл ээ. Либлинг гуайн зочдын танхимын гантиг чулууг өөрчлүүлэхээр өөр нэгэн хуучин түнш ирээд байна гэв. Дидерих хожим нь сурвалжит Барнимтай уулзсанаа Вибельд өгүүлбэл цаадах нь,

	— Өө юутай сайн хэрэг вэ? Сурвалжит Барнимын идеалист сургаал нь шууд хүндэлмээр юмны нэг юм шүү.

	Тэгэхдээ цаашдаа түүнтэй нэг их хөлсөж хэрхэвч болохгүй. Та Штеккерийг3 Айсплате гэгч ордонд хэрхэн ардчиллыг дайрч давшлан өөрсдөөсөө хэрхэн үнэнч ба үнэнч бус христосын номтон гэгчээ үргээснийг дуулаа биз ээ. Хэрэг явдал тэнд хэтэрсэн байгаа биз. Өнөөдрийн бидний уриа бол зөвхөн л давшилт засгийн эрхийг гартаа автал давшихад оршино гэв. Тэгсэн нь ашгүй Дидерихийг жаахан уужруулав. Түүнд одоо тэр энэ үнэнч христос номтныг эвлэлдүүлэх минь гэж харайлгах нь ашгүй арилах болжээ. Вибель,

	— Хаантан маань соёрхохдоо «Социал демократуудыг яахаа би даая» гэсэн шүү! гээд нүдээ галзуурсан муурынх шиг гялалзуулан цааш нь өгүүлрүүн:

	— Ингэхэд та тэр талаар юу бодно вэ?

	— Барним та нарынхаар бол цэрэг арми л шууд даалгавар аваад л өөрсдийнхнөө шууд буудах нь ээ. Энэ чинь юу гэсэн үг вэ? Ингэхэд үнэнч шавь чамдаа бид чинь аугаа их үйлийн босгон дээр ирчхээд зогсож байна шүү! гэдгийг тодруулмаар байна гэв. Ярьж байгааг нь сонсохгүй өнгөрчих вий гэсэн янзтай Дидерихийг чих тавихад миний хувьд Клапке үеэлээсээ мэдсэн Вибель энэ бүхнийг... гээд хэсэг дуугүй болсноо Дидерихийг цэргийн ёсоор өсгийгөө хавсрахад:

	— Одоо хараахан олонд тарааж болохгүй, өчигдөрхөн дээд төрөлтнөөс сонссон, хартан хортны шаахай гутлаас герман газрын ариун хөрсний тоосыг гөвөх цаг болсон гэсэн айлтгалыг юу юунаас чухалчлан анхааруулж байна гэвэл Дидерих,

	— Үнэн үү? Нээрээ тэгэх болцгоосон уу? Аа би чинь одоо тэнгэр язгуурт хаан тандаа зүтгэх цагаа дэмий нөхцөөн хамаг хэргээ талаар өнгөрөөх шахаж шүү! Дотоодын дайсантай уралцах тэмцэлд насан элтлээ үүргээ нэр төртэйгөөр биелүүлэхээ итгэл төгс батлах минь! Цэрэгт байхдаа би эзэн хаантандаа төгс итгэхийг нутад мэдсэн хэмээв.

	Аргын нэгэн мянга найман зуун ерэн хоёр оны хоёрдугаар сарын тэнгэр муухай нэгэн өдөр Дидерих Берлиний гудамжаар сэлгүүцэн аугаа үйл гэгч нэгнийг сэтгэл догдлон хүлээж байв. Унтерденлинден хэмээгч өргөн гудамжны дагуу юу ч хуучнаасаа үл өөрчлөгдсөн харагдана. Зөвхөн л гудамжны зах уулзвар бүр дээр морьтон цагдаа харуул олшрон нэгэн онцгой үйлийг хүлээх мэт байв. Тэдгээр харуул цагдаагийн гоёмсог хувцсыг сонирхон явтал нь гудамжаар холхисон зорчигсдын дунд хаа нэгэнтэйгээс «Ажилгүйчүүл» гэсэн дуун хадав. Сонирхогсод нь тэдний дөхөж ирэхийг хүлээн зогсов. Тэд нар хотын умард дүүргээс цөөн цөөнөөр эгнэн аяныхан лугаа адил тайван алхалсаар Унтерденлиндений өргөн гудамжнаа хүрээд тээнэгэлзэнэ үү гэмээр алхаагаа алгуурласнаа эзэн хааны ордны зүг рүү эргэцгээж тэндээ үг дуу ч үгүй хоёр гараа халаасандаа шургуулсан хэвээр дэргэдүүрээ шавхай шалбааг үсэргэн давхих сүйх тэргэнд ч зам тавихыг мэдэх янзгүйгээр гандаж хуучирсан муу дээлээ бороонд салам цохиулан мөрөө эвхэн зогсоцгоов. Тэгтэл тэдний зарим нь тэр дорхноо холхин харуулын офицеруудын дэргэдүүр өнгөрөн буй сүйх тэргэнд суугаа хатагтай нар, явган хүний замаар, намбатайяа алхах ноёдын урт хормойт гоёмсог дээлээр нүдээ хужирлана. Тэдний ихэнхийн байдлыг үзвээс айсан сонирхсон шинжгүй бөгөөд зөвхөн л өөрсдийгөө хэн болохоо үзүүлэхийг хүссэн нь илт бөлгөө. Тэнд хуран цугларагсад ордны цонхноос нүдээ үл салган гөлөрцгөөх тул нившин орох борооны ус тэдний нүүрнээс гоожно. Торгон цэргийн морьтон эрс хашхичин давхилдаж тэнд хуран цугларагсад эсрэг этгээд дэх талбай гудамжны төгсгөл рүү ярагдан зай тавих авч түдэлгүй эргэн хумигдаж, нэг талд нь тэнгэрийн муухайд царай алдсан хүмүүс, нөгөө талд нь ордны чулуун хэрэм барайн дүнсийж ангал хавцал үүснэ үү гэлтэй харагдана.

	Дидерих

	— Ямар учир нь олдохгүй юм бэ? Цагдаа нар яагаад энэ жигшүүрт борчуулыг навсартал элдээд өгдөггүй юм бэ? гэвэл Вибель

	— Та тайвширч үзэгтүн! Цагдаа харуулууд гэдэг чинь нарийн чанд заавар даалгавартай улс. Та засаг төр бол нарийн нягт боловсруулсан бодол санаа гэдгийг итгэгтүн! Улс гүрний цогцост гарсан энэ мэтийн ялзралыг тэр дор нь нам цохин, сүр сар хэмээн хийдэггүй ажил, урьдаар жаал харж азнаад эмнэгдэхээр болохоор нь сая эхэлдэг учиртай гэв. Вибелийн хэлсэн тэрхүү ялзрал нь өдрөөс өдөр бүр газар авсаар, хорин зургааны өдөр бүр ч хүчтэй болсон гэнэ. Ажилгүйчүүдийн тэрхүү сүрт жагсаал нь тодорхой зорилго өвөрлөн хотын хойд дүүргээс хэдийгээр таслагдсан авч хорихын завдал олгохгүй хавь ойрынхноо хамран зэргэлдээ гудамжнуудаас ч дийлдэхгүй цувсаар Унтерденлиндений хавьд нийлж ордны зүгээс хэчнээн элдэвч үерийн ус мэт, унаа хөсгийн замыг хааж, гудамжаар зорчигсдыг хэсэг бусгаар таслан нөмөрсөөр ордны өмнөх талбайг өнгө жавхаагүй үгээгүйчүүлийн далайд автуулан гүн рүү живэн буй хөлгийн шураг гэлтэй «Талх, ажил!» гэсэн хоёрхон үг бүхий уриа нь сүртэй цуурайтан, битүү нүргэлэв. Тэгснээ гэнэт «Талх, Ажил!» гэх сайх хоёр үгийг давтан тэнгэрийн дуун уу гэмээр хүржигнэж, бүхэл хотын дээгүүр хадав. Морьтон цагдаа нарын дайралт эхлэхэд «Талх, ажил!» гэсэн эмэгтэйчүүдийн дуу түгшүүрийн дохио шиг цангиналдаж, мөнөөх хүн далай давлан цалиглана уу гэмээр болов. Жагсагсад бут үсрэхдээ Фридрих хааны хөшөөний дэргэд зогссон сониучирхагсдыг ч хуу хамжээ. Тэдгээр нь бас жагсагчдын хөлд алба тамганыхаа газраа үрүүлчихгүй юм сан гэж гайхсан түшмэдийг хаман амь хоргодохоор тэмцэлдэв. Тэгтэл хилэгнэснээс нүүр нь сүртэй болсон нэгэн эр «Ингэж нялуурцгааж яах нь вэ? Одоо еврейчүүлийг цохих мөч ирээд байна», «Шинэ цаг эхэллээ» хэмээснээ Дидерихийг энэ чинь өнөөх Барнимтан уу даа гэхийн тухгүй олны урсгалд эргэн оров. Түүнийг тэр эрийн зүг тэмүүлтэл олны урсгал яахын завдал өгөлгүй эсрэг этгээд дэх цайны газрын цонх руу аваачин цонхны шил тар няр буух нь дуулдаж нэгэн ажилчны:

	— Тийм ээ, надыг бортого бүрхгүй гээд даан ч элдэж байл уу! Болж болж! Гучин мөнгийг минь залил л уу! гэх нь сонсогдов. Дидерих нэг үл таних хүнтэй сайх хагархай цонхоор цайны газар орвол ундуй сундуй болон онхолдсон ширээнүүдийн хоорондох шилний хагархай дээр хүмүүс шахцалдана.

	— Хэнийг ч бүү оруул! Бүтчих нь байна! гэж хашхиралдав. Гэвч хүмүүс чихсээр л байв. Цагдаа ч тэднийг шахсаар байв. Тийнхүү ялгуулсан жагсаал явахтай болж гудамж талбайг зайчлахад нэгэн этгээдийн

	— Хараач та минь! Вильхелм хаантан! гэх дуун хадав. Дидерих тэгэхэд гудамжнаа үсрэн гарваас морьтой залран буй хааныг олон морьтон эрс дөрөө хавиралдуулан гудамжны энгээр холуур даган ар өвөрт нь хамгаалан явж харагдана. Хаантныг тийн заларна гэж хэн ч санаагүй бөлгөө. Ганцхан түүн дээр л бүгдийн хараа тусав. Гоёмсог хувцас, дуулгат титэм бүхий залуухан хаан эмх журам, эцэс төгсгөл, эв хавгүй хэдэн мянган хүний гудамж хахсан урсгал дунд содон амой. Эзэн хаантан тийн ордноосоо гаран залрах нь тэрхүү түмэн хүний урсгалаас болов уу гэхээр үзэгдэнэ. «Ажил, талх!» гэж хашхиралдан байсан хэдэн түмэн хүн тэгтэл хаантан тийн залрахуйд нам болцгоон Темпельхофын4 тал руу шаваарцгаав. Энэ үед тэртээ захад зогсоо сайхан хувцасласан хэсэг эр өвөр зуураа ийн хүүрнэлдэнэ. Нэгийгээ

	— За ашгүй бурхны ачаар хаантан маань хэрхэхээ мэдэв бололтой гэхэд нөгөө нь:

	— Уг нь хаантан хэрхэх учиртай байсан юм бэ? гэв. Гурав дахь этгээд:

	— Энэ зэрлэгүүдэд л засаг төрийн сүрийг мэдүүлээд өгөх сөн! Хаантан бүр эднийг эрхлүүлж гүйцлээ шүү. Даанч өөрөө хоёр жилийн тэртээгээс эхлэн жолоо цулбуураа султгачихсан юм. Тэгэхэд л энэ муусайн харц олон ноорхойнууд нь бүүр цадигаа алдчихгүй юу! гэвэл дөрөв дэх этгээд:

	— Хаантныг зүрхээ зүсүүлдэггүй тэнгэрлэг төрөлтөн гэдгийг дурдвал зохино. Ноёд оо, энэ чинь бүхэл бүтэн түүхэн үеийн нэгэн агшин зуурынх шүү дээ хэмээв. Тэдний тийн хүүрнэхийг дуулаад Дидерихийн айдас хүрэв. Тэгтэл хамгийн сүүлд үг хэлсэн тэр хөгшин ноёнтныг өөр лүүгээ эргэхэд нь харвал хууз цагаан сахалтай төмөр загалмай одонтой хүн байв. Үл таних тэр хөгшин шууд Дидерихэд хандан:

	— Залуу минь манай оройн дээд чандмань эрдэнэ жавхлан төгс залуу хаантан юу айлдсаныг удахгүй сургуулийн багачуул номоосоо цээжилж байх вий. Та харна аа гайгүй гэв. Ихэнх ноёд энэхэн үед цээжээ дүүхэлзүүлэн баяр баясгалантай харагдав. Хаантны бараа бологсод ингэхэд бүр яахаас ч үл буцам царайлаад тэнгэрлэг эзэнтнийхээ олныг өршөөн тийнхүү соёрхсоноор, ший жүжигт тоглоно уу гэлтэй хуран цугларсан харц олныг морьдоор гийгүүлэн загнацгаан, ер нь эд нар айсан царай байна уу хэмээн олныг ширэв татан явцгаах нь үзэгдэв. Эзэн хаантны хувьд харц олныг тийнхүү сүрдүүлэн явахаа хааны ялгуулсан аугаа их хувь заяа гэж бодох янзтай царайгаа асга хад шиг барайлгаж догшин хоёр мэлмийгээ, шагшин уулгалсан олны дээрээс аянга цахилгаан буулгах нь уу гэмээр цахилуулан заларна. Түүний тийн явах нь тэнгэр бурхны амилсан хувилгаан би бээр бужигнан самуурсан хамжлагууд та нартай хэрхэн яаж дүйцнэм гэлтэй бөгөөд ганцаараа ч зэр зэвсэггүй тэдний дунд зүрхлэн орж хамгийн үнэтэй цэнтэй оройн дээд чандмань эрдэнэ болохоо үзүүлэх сэн! Тэнгэр бурхан төрсөн хөвгүүнээ орхичхоогүйг албат иргэддээ харуулах сан! Харц олондоо ялгуулсан үйлийнхээ аугаа ихийг сэнхрүүлэн өөрсдийн нь хүчин хомсхоныг нь мөнхөд мэдрүүлэх сэн! гэх янзтай харагдана. Зураачийн бүрхтэй нэгэн залуу тэгтэл Дидерихийн дэргэд ирж:

	— Бид Наполеоныг Москвад бараа бологсодгүй гав ганцаараа олны дунд гудамжнаа зогсоогоор урласан тийм нэгэн зургийг андахгүй байх аа гэхэд Дидерих:

	— Тийм ээ, гайхамшигтай хөрөг шүү гэж хэлэх гэсэн авч дуу нь гарч өгсөнгүй. Ахиад л нөгөө эрийг

	— Ший жүжиг шиг л болж байх шив дээ. Харамсалтай нь жүжигчид нь авьяасгүй төржээ гэхэд Дидерих нүдээ яг л хаантан шигээ гялалзуулан

	— Та тань бас л энэ самуучуулын нэг үү? гэв. Амьдралдаа анх удаа дотоодын дайсан этгээдийг тийнхүү үгээрээ мохоон сайн үйл гэгчийг хамгаалан буй өөрт нь даан ч дээ ийм түүхэн үед нь ингэж ч байх гэж дээ гэж бодохоос зүрх нь оволзоход, цээжээрээ сайх эрээс илүү шиг санагдсан Дидерих орчноо өөртэй нь адил таашаахгүйг гадарламагцаа зориг шулуусан түүний хавиргаар нь хана руу шахсанаа бүүр дээр нь гэсэн шиг малгай руу нь өгөөд орхитол хавь ойролцоох нэг санаатнууд ч малгайг нь унатал тал талаас нь буулгав. Дидерих шинэ танилуудтайгаа тэндээс цааш хөдлөхдөө

	— Тэгэх нь тэр мууд багадсан вий! Ядахдаа ганц ч сорви гаргасангүй шүү гэв. Тэгтэл хууз сахалт, төмөр загалмайн одонтой түрүүчийн хөгшин дэргэд нь аль хэдийнээ ирчихсэн, гарыг нь атган

	— Сайн байна уу! Залуу минь. Сайн байна! гэвэл Дидерих амьсгаадсан чигээрээ

	— Аргагүйн эрхэнд тэвчээр алдав. Энэ муу гударга маны энэ түүхэн үеийг гутаана гэнэ шүү гэв.

	Хөгшин

	— Та цэргийн албан хаасан уу? гээд Дидерихийг:

	— Би дуртайяа цэргийн албанд насаа барах байсаан! гэхэд

	— Аргагүй, аргагүй, яаж ч өдөр бүр Седаны5 бидэн шиг л явах бил ээ! гэж төмөр загалмайгаа илээд, — Седаныхан гэгдэгсэд чинь бид шүү дээ гэхэд Дидерих нуруугаа цэх болгон харц олныг сүр сүлдээрээ номхотгон заларч яваа хаантнаа зааж

	— Ээ дээ энэ ч бас седанчуулын ялалтаас дооргүй юм болж байна шүү гэвэл хөгшин

	— Ёстой тийм хэмээв. Гэтэл нэг хүн:

	— Хүндэт ноёнтон болгоох сон болов уу гэснээ тэмдэглэлийнхээ дэвтрээ гарган, — Энэнийг тань сонинд бичих хэрэгтэй. Аятайхан дүрслэл байна. Ойлгож байна уу? Наадах тань социалистуудыг бөөрнөөс нь ганц аятайхан ёвроод авахаар юм байна гэв. Дидерих тэгэхэд нь амьсгаадсан хэвээр

	— Яльгүй юм даа. Дотоодын самуучуулын эсрэг л хөдөл гэдэг сэн болоосой! Хаантайгаа хамт байсан цагт бидэнд эмээх айх юм юу байх сан бил ээ? гэхэд нь сурвалжлагч

	— Наадах хэлсэн тань хэрэгтэй зүйл байна гэснээ дээр нь нэмэрлэн «Бахархан шуугилдсан хүн ардын дундаас хаант төрдөө чин шударга бат итгэлээ халуунаар илтгэсэн уриа уухайн дуу тэнгэрт хадсаар байв» гэж татлан бичив. Дидерихийг нэгэн санаатнуудынхаа адил Уриа хэмээн хашхиран байтал уухайлан дайрсан хэсэг хүмүүсийн урсгал түүнийг Бранденрбургийн хаалганы зүг аваачваас ялалтын гулдант хаалганы доороос хоёрхон алхмын дэргэдүүр хаантан нь дүрээрээ морьтойгоо залран дөхөөд иржээ. Хатуу догшин бодол нүүр царайнд нь илхэн, мэлмий нь цогтойёо гялалзах эзэн хаантныхаа тэргүүнийг сайн харж авахын завдалгүй хажуугаар нь түлхэгдэн өнгөрөхөд Дидерих чадал чинээгээрээ уухайлав. Хаантны тэр залран яваа нь хүч тэнхээ нэмж баяр баясгалантай болгохуйд бие нь хүртэл хөнгөрөх мэт болжээ. Дидерих бүрх малгайгаараа бөөн хүмүүсийн дээгүүр германчуудын баяр баясгалан нүргэсэн тэнгэр өөд урам зоригтой даллан байхдаа: Хараач та минь ялалтын гулдант хаалганы доор тэнд засаг төрийн амилсан хувилгаан хүрэл царайлан, хоёр хурц мэлмийгээ гялалзуулсаар морьтой залраад ирлээ! Германчууд биднийг гатчин байх ёстой засаг төрийн амилсан хувилгааны унасан хүлгийн нь туурайг бид үнсэх учиртай! Энэ гэгээн засаг төр л өлсгөлөнгүүдийн үймээн самуун, инээд ханиадыг няц гишгэлэх ёстой! Түүнийг бид яах ч үгүй. Тиймээс ч бид түүнийгээ хайрлан, түүнийгээ онголон шүтнэ. Бидэнд ангид бурууг дотнолон үзэх ёсгүй. Энэ засаг төрийг бид ийн сүслэн дагах нь чухамдаа бидний мах цуснаа шингэсэн тавилаан. Бид гэгч болбоос энэхүү тэнгэр бурхны ариун бодгалийн нулимдас агч молекул гэгдэх өчүүхэн хэсгийн өчүүхэн хэсэг нь агч атом нь болой! Германчууд бидний хэн ч ангид тусдаа бол юу ч бус. Харин шинэ Тевтончуул, цэрэг арми, албан тамгын газар, сүм хийд, шинжлэхүй ухаан худалдаа аж үйлдвэр зэрэг аливаа нэгдэл холбоо мэтээс тогтсон, торгон оройдоо төмөр мэт хатуу, гал адил гэгээтэй, хаан эзэнтэй, сүмбэр уул мэт суурьтай, эзэнт төрийн олон дамжлагат асар том суварга болбол өөр хэрэг ээ! Энэхүү нэр цогцсын эрх мэдэлтний ивээл доор амьдран, түүний нэгэн эс болон түүний эсрэг хэн хандана, хэн хөндийрнө, тэдэнтэй эцсийн дусал цусаа хүртэл тэмцэн тулалдаж эрх засаг төр эзэн хаандаа муур нохойн шиг зүтгэх минь! гэж нэгнийг санан зогсов. Ёслолын гулдант хаалтыг бүслэн хамгаалсан цагдаа нарын нэг нь түүний цээж рүү түлхэн байвч Дидерих сэтгэл догдолсондоо нүдээ цог золбоотойхон гялалзуулан, толгойгоо эргэм хөөрчихсөн хаантныхаа сүр хүчин төгс гэгээн дүрийг бишрэн түүний араас гэдэс нь хоржигносон борчуудын дэргэдүүр үсэргэв. Дидерих тэгэхдээ яг л өөртэй нь адил, сэтгэл хөөрүү дэргэдэх ноёдоосоо, түрүүлэн харж харгалзах цагдаа харуулын нь хүчин мөхөстсөн буйг самбаачилж олив оготно шиг хэдэн давхар бүслэлт хамгаалалтыг чөлөөчлөн нэвтэрч, хаантнаа Тийргартен талбайд ахин харав. Дээдсийн замнах улаан замыг сүвэгчлэн олсон цөөхөн эрсийн нэгэн болсон Дидерих эзэнтнээ сахиулуудаасаа ганцаар тасран салахад нөхдөөсөө мөн ганцаар тасран угтвал, хэт биширч хөөрсөндөө хувцас хунараа буртаглан товч шилбээ тасалж нүдээ галзуу юм шиг гялалзуулсан түүнийг гэгээнтэн нь морин дээрээсээ цоргих адил ширтэв. Дидерих тэгэхэд малгайгаа аван, үг хэлэх гээд дуу эс гарахуйд, хий л амаа ангалзуулан мэхэлзэв. Тэгээд аргаа барахдаа ёслох гээд шалбаагнаа халтиран унахдаа годосхийн хөлөөрөө ус үсэргэвэл, тэгэхийг нь харсан хаантан бараа бологсдодоо хандан,

	— Энэ хүн лав хаан төрд элэгтэй, үнэнч албат мөн байна гэж гуяа алагдан хөхөрч цааш хөдөлбөл Дидерих өөрөөсөө холдон одох эзэнтнийхээ гэгээн дүрийг шалбаагт суусан чигээрээ амаа ангайн ширтсээр хоцров.

	
ХОЁРДУГААР БҮЛЭГ

	Дидерих хувцасныхаа шавхайг ойр зуурхнаа цэвэрлээд харихаар явахдаа гудамжинд сандал дээр сууж буй нэгэн хүүхэнтэй дайралдав. Түүнээс холуур гарахаар дөлтөл харин мөнөөх авхай ширтсээр байв. «Юун ичгүүргүй амьтан бэ?» гэж бухимдан ажвал тэр нь харин Гөппел гуайн охин Агнес байлаа. Хүүхний царай яагаа юм бол оо гэхээр цайсан үзэгдэв. Түүнийг,

	— Би саяхан эзэн хаантантай нүүр учрав гэж дуу алдвал Агнес:

	— Аа эзэн хаантай юу? гэж шал өөр ертөнцөөс өгүүлнэ үү гэмээр дуу гарав. Дидерих тэгэхэд өөрийг нь багалзуурдан буй, ямар нэгэн юмнаас салах гэж байна уу, гэлтэй гараараа дохичин

	— Манай оройн дээд, чандмань эрдэнэ, жавхлан төгс хаантан маань үймэн бужигнасан самуунуудын дунд ганцаараа байлаав шүү! Тэдгээр самуунуудыг цайны газрыг дайран эвдлэхэд би ч бас тэнд нь байв. Унтерденлиндений өргөн гудамжинд эзэн хаантны төлөө дотоодын дайсантай цус урсган тулалдав. Ээ чааваас, бууны амтыг нэг үзүүлэх сэн гэхэд нь Агнес:

	— Тэд нар чинь өлсөөд л тэр шүү дээ! Хөөрхий зайлуул яг л бидэнтэй ав адилхан хүн шүү дээ! гэв. Дидерих нүдээ ууртайгаар эргэлдүүлэн:

	— Хүн ий? Тэд чинь дотоодын самуун дайснууд гэснээ бүсгүйн айсан байдалтай байхыг хараад нэлээд тайвшран:

	— Энэ муусайн ноорхойчуудын уршгаар бүх гудамж талбай хаагдах нь танд бас таатай байна уу? гэв. Нээрээ л тэр нь Агнесэд эс таалагджээ. Түүнийг өөртөө хэрэглэх аар саархныг хотоор цуглуулж байгаад харих гэхэд нь гудамжны морин тэргүүд үгүй болон хөл нэвтрэх аргагүй болсон байлаа. Энэ чийгтэй хүйтэнд эцэг нь лав араас нь зовж байгаа ажээ. Тэгээд хүүхнийг яая байз! гэсэн байртай байхад Дидерих бүхнийг санаснаар болгохоор амлав. Тэр хоёр хамт хөдлөв. Эхлээд ярихаар юм санаанд нь ер орж өгөхгүй дэмий л энэ тэрийг харж хаагуур явахаа зөвшицгөөв. Тэд тийн явсаар навч шилмүүс унан хөглөрсөн нүцгэн моддын дунд ирэв. Дидерих, энэхэн үед, өнөөх эрхэмлэдэг эр зоригоо яачхав аа? гэхээр байв. Түүнд яг л Агнестай хамгийн сүүлчийн удаа зугаалахдаа, Мальманд хэрхэн зүрхээ зүсүүлж дэргэдүүрээ өнгөрсөн гудамжны морин тэргэнд үсрэн зугтсан шиг нь гутаж гуньсан байдал илт харагдав. Агнес:

	— Та ер нь манайхаар оролгүй мөн ч их удав даа. Аав танд захиа бичсэн байх аа? гэвэл Дидерих:

	— Тийм ээ, аав маань өөд болоод гэв. Агнес тэгэхэд юуны өмнө гүн эмгэнэл илэрхийлээд:

	— Та ингэхэд гурван жилийн өмнө яагаад гэнэт бараа сураггүй арилаад өгсөн билээ? гэвэл Дидерих:

	— Тэрнээс хойш нээрээ гурван жил болчихсон уу? гэснээ тайвшран хуучин байдлаа олоод, нийгэмлэг гэсээр завгүй явсан, мөн тэндхийн дэг журам нь хатуу чанд байсныг нэгд нэгэнгүй тоочсоноо, бас тэгээд цэрэг явсан гэв.

	Хүүхэн

	— Аа! гэж дуу алдан түүнийг ажигласнаа: — Та ч тэгвэл их даваагаа давжээ. Ингэхэд аль хэдийнээ доктор болчихсон биз ээ гэвэл Дидерих:

	— Тэрний тухайд гэхэд одоо л нэг болох байх аа гэв. Хүүхний сүүлчийн асуудал нь түүнд таалагдсангүй. Уг нь Дидерих, өөрийнхөө ид хав болгодог өнөөх сорви, эзэн дээдсэрхүү төрх төлөвийг нь гайхан шалгаах юм бодож байжээ. Тэгээд тэр бүхнийг анзаарсан шинжгүйд нь тав алдан,

	— Харин та... гэж ширүүн дуугарваас бүсгүйн үл мэдэг сэвхтэй бяцхан монхор хамартай зуувгар цагаан нүүр нь туяарснаа:

	— Тийм ээ, миний хувьд гэвэл бие жаахан тааруу байлаа. Харин одоо нэлээд сайжраад байна хэмээв. Дидерих бүсгүйг өрөвдөн:

	— Надад та улам хөөрхөн болсон шиг санагдана гэснээ сайх бүсгүйн улам турж эцсэнийг илтгэх мэт малгай нь томдоо юу даа гэхээр дух руу нь мушгиран унжих улаан хонгор үсийг ажиглав. Тэгээд урьдын явдлаа нэхэн санах лугаа, эдүгээ ч бүх юм өөрөөр эргэж дээ гэж бодмогцоо шамдангуйгаар

	— За ингэхэд Мальман ноёнтон сайн уу гэвэл Агнес тоомжиргүйхэн:

	— Та одоо түүнийг мөн л дурссаар уу? Түүнтэй дайралдах дайралдахгүй нь чухамдаа надад адил юм сан гэв.

	— Ээ бас тийм гэж үү! Өөртөө зохиомжийн товчоотой болсон тэр эр ч одоо л ёстой нэг газар дэлхий хагартал өнөр өтгөн хурим хийж чадна даа.

	— Та тань тэгээд юу гэх гээд байна вэ?

	— Та тэр хүнийг эртнээс таашааж ирсэн бус бил үү?

	 — Ноён та яагаад тэгж бодох болов доо?

	— Танд сэтгэлтэй тэр хүн үргэлж л бэлэн дэнчин тавьдаг байсан шүү дээ.

	— Тэднийг болдог сон бол авахгүй гэмээр байсан л даа. Харин тэгвэл... хэмээснээ бүсгүй өмнөө хөглөрөх ноднин зуны шилмүүст навчсыг хараад, — Мальманы бэлгийг авахгүй бол таны өгсөн бэлгийг ч мөн л авахгүй ёстой байж дээ! гээд зовсон байртай таг болоход Дидерих зөөлөрч дуугүй болов. Хэсэг зуур чимээгүй явснаа Дидерих

	— Хоёр гуравхан ширхэг цэцгийг чинь юун бэлэг гэх билээ дээ гэснээ эгдүүцэнгүйгээр, — Мальман танд бугуйвч хүртэл бэлэглээ биз дээ гэвэл Агнес

	— Тийм ээ, зүүдэггүй нэг юм хэвтэж л байдаг юм гэв. 

	Тэгэхэд сэтгэл хөдөлснөөс Дидерих:

	— Түүнийг чинь би бэлэглэсэн бол хэрхэх байсан бол? гээд амьсгаа даран чимээгүй болбоос бүсгүй дуулдахтай үгүйтэй,

	— Тийм бол зүүнэ ээ гэв.

	Тэр хоёр тэгээд нэг ч үг дуугаралгүй явснаа гэнэт түргэсэн алхлав. Бранденбургийн гулдант хаалганд дөхөж ирэхэд Унтерденлиндений өргөн гудамжаар цагдаа харуул дүүрсэн байх тул яаравчлан Доротеас гудамж руу эргэвэл ашгүй тэнд хөл хөдөлгөөн овоо багавтар байв. Дидерих тэгэхэд явдлаа дахин сааж инээд алдан,

	— Нягтлан хянавал миний мөнгөөр Мальман танд дэнчин тавьсан нь итгэмээргүй инээдэмтэй. Тэр эр миний хэтэвчийг бүр гөвчихсөн, би ч ёстой нэг арчаагүй гэнэн хонгор залуу байжээ гэв.

	Тэгэхэд бүсгүй зогтусан, алтан шар сормууст том нүдээ дүрлийлгэн түүнийг харснаа

	— Аа! Юутай муухай юм болоов! Та надыг уучилж ажаамуу? гэхэд нь Дидерих өнгөрсөн юм даа, гэнэн байхын алийг тэр гэхэв гэсэн байртай өршөөнгүйгээр инээмсэглэвээс Агнес

	— Яаж болох вэ, яаж болох вэ? хэмээн сандрангуйгаар хариу өчив. Дидерих чингэхэд

	— За тэр ч яах вэ хамгийн гол нь та ч харимаар байна. Энд чинь хаашаагаа ч гарч болдоггүй болчихжээ. Ядахдаа гудамжны нэг ч морин тэрэг үзэгдээгүй шүү. Та надтай хамт манайхаар орж саатаач. Би энд суудаг юм. Та манайд орж, адаглаад хувцсаа түр эврээгээч. Аргагүй, аргагүй энэ зэргийн залуу бүсгүй ганц бие эрийнд яаж ганцаар зүрхлэн орох бил ээ? гэхэд нь уухайн тас гэсэн харц илэрхий бүсгүй:

	— Та юутай энэрэнгүй вэ? гэж түргэн түргэн амьсгаадсанаа гадна үүдээр нь орохдоо, — Та юутай буянтай вэ? Би танд эс итгээд өөр хэндээ итгэх билээ гэв. Дидерих тэгэхэд:

	— Би нийгэмлэгийнхээ өндөр нэр төрөө гутаахаар хүн биш юм шүү гэв. Тэр хоёрыг гал тогооны өрөөний өмнүүр өнгөрөхөд азаар харин тэнд нь хэн ч байсангүй. Малгай гадуур дээлээ тайлах уу даа? гэснээ хүүхнийг зовчихно гээд түүнийг хувцсаа өлгөтөл нь хүлээзнэв. Би эзэгтэйг эрж олоод цай чануулаадахъя гээд хаалга руу эргэн ухасхийвээс Агнес гараас нь шүүрэн түүнийг үнсчхэв. Тэгэхэд Дидерих цочин:

	— Агнес та тань яах нь энэ вэ? гэж шивнэснээ түүнийг тайтгаруулахаар мөрөн дээр нь гараа тавиваас бүсгүй өөр лүү нь наалдав. Дидерих ч уруулаа хацарт нь ойртуулан эр хүнээ харуулав. Тэгээд тэврэлцэж хэн хэн нь түр зуур яаж байгаагаа мэдрэхээ болив. Бүсгүйн булбарай биеийн үнэр шингэсэн пансан нимгэн цамцны цаанаас хамрыг нь цоргитол, тачаадаж түүний хүзүү хэнхдэгийг хэдэнтээ үнстэл хэзээ ч ухаан санааг нь тийн эзэмдэж байгаагүйгээр хүүхний нүд талимааран уруул нь цорвойход өөрийн эрхгүй нэг мэдэхэд: — Агнес! Хонгорхон минь би чамд хайртай гэж өгүүлж байв. Тэгэхэд цорвойсхийсэн уруулынхаа завсраар халуун амьсгалаараа төөнөөд өөрөөр яаж ч эс чадах бүсгүйг, гар дээр нь унавал тосон авч өргөв.

	Бүсгүй диван дээр суумагцаа цорхирон уйлав. Дидерихийг:

	— Агнес аа! Надад битгий уурлаарай гэж аргадахад бүсгүй нулимс гүйлгэнэсэн нүдээ талимааруулан:

	— Би баярласандаа уйлж байна. Би чамайгаа хэчнээн харсан гээч гэснээ Дидерихийг цамцыг нь товчлоход чи яагаад яаран товчилном! Би муухай харагдав уу? гэхэд Дидерих мөн л аргадсан чигээрээ

	— Би чамайг гэртээ оруулахдаа саяхан юу гэж ам өглөө дөө? гэвэл Агнес ам өгөх өө? хэмээн лавласнаа:

	— Хэнд тэгж ёсорхох чинь хэрэгтэй юм бэ? Би чамайг 3 бүтэн жил харуулдсан шүү. Гэтэл чи үүнийг огт мэдээгүй байх гэж! Хувь тавилан гэгч ямар догшин юм бэ? гэв. Агнесын ийн өгүүлэхэд гараа халаасандаа шургуулан зогсож байсан Дидерих «Энэ чинь ёстой л саваагүй хүүхнүүдийн хувь заяа буй заа» гэж бодов. Тэгснээ энэ дээр нь бүсгүйн ам өчгийг нь сонсдог хэргээ гэж бодоод ингэхэд чи үнэхээр л ганцхан надыг л гэж байлаа гэж үү? гэвэл бүсгүй,

	— Би чиний надад итгэдэггүй мэднэ ээ. Үнэндээ гэхэд чамайг ахиад харахгүй биз ээ. Ингээд л бүх юм өнгөрлөө гэж бодохоос хэцүү юм надад байхгүй байсаан. Тийм шүү. Түүн шиг аймшиг үнэхээр байгаагүй. Би тэгэхээр үл барам тэр тухайгаа чамд бичих сэн, хэлэх сэн гэж байлаа. Гэтэл төдийлөн намайг хайхрахгүй болохоор чинь үнэндээ зүрхэлж чадаагүй. Бодол болсоор байж бие минь муудахад аав минь намайг дагуулан Берлинээс явахад хүрсэн дээ гэлээ. Хаашаа тэр вэ гэж Дидерихийг асуухад Агнес юу ч эс дуугаран харин түүнийг өөр лүүгээ татан намайг үнэнээсээ хайрлаж үзээч! Надад чамаас өөр хэн байх бил ээ? гэхэд нь Дидерих чамд ч олон хонгор бий биз дээ? гэж егөөтэйхэн инээмсэглэв. Агнесын тийн хайр сэтгэлтэйгээ илчлэх нь үнэ хүндээ бууруулан сааж Дидерихийг хамраа сөхөхөд хүргэв. Дидерих тэгээд ч: — Мальманыг яах вэ? гэж ёжтойхон асууснаа: — Та хоёр ямар ч атугай жирийнгүй шүү дээ гэхэд нь Агнес биеэ цэхлэн царайгаа барайлгав. Дидерих: — За за үүнийг мартацгаая гэж аз жаргалдаа ташууран, төлөв төрхөө тийн алдсанаа итгүүлж тайтгаруулахыг оролдов. Тэгээд бүсгүйг явахаар алгуурхан хувцаслахуйд аав чинь усанд унасан чулуу шиг чиний ийн алга болчихсоныг мэдэхгүй байгаасай гэвэл Агнес мөрөө хавчисхийн Дидерихийг хаалга нээхэд үүдэн дээр нь агшнаа саатан, түүний өрөөг эмээнгүй байдлаар алгуурхан нэг харснаа өөрөө өөртөө өгүүлэх адил, магадгүй, би энд ахиад хэзээ ч ирэхгүй байж. Надад өнөө шөнө л үхэж амрахаас өөр сайхан юм алга гэж шивгэнэв. Сэтгэл нь ихэд хөдлөн уярсан Дидерих:

	— Юу гэнэ ээ? Яах чинь энэ вэ? гэвэл бүсгүй хариу болгон, түүнд наалдан бэлхүүсээр нь тэвэрч цээжээ, түүний цээжинд наан, уруулыг нь шимэн озов. Өөрийн нь тэгэхэд дургүйцээгүй явдалд нь уярсан бүсгүй өөрөө хөндийрөн нүдээ алгуурхан нээж үгээ зөөн: — Намайг өөрөөсөө их юм шаардана байх гэж чи минь битгий бодоорой! Би чамд ердөө л хайртай. Цаашдаа хэзээ ч хайрласаар байх болно оо гэв. Агнесыг гарахад нь Дидерих, сүйх тэргээр дөхүүлэх гэвэл бүсгүй харин явгаар явна гэлээ. Замдаа Дидерих, Агнесын гэр орныхон ахан дүүс танил талуудыг нь шалгаасаар явтал нэг мэдэх нь ээ нь, тэр хоёр Дель Альяан Платц хэмээгч өргөн чөлөөнд хүрэхэд сөөнгөдүү тэвдсэн дуугаар: — Чи намайг ажил төрөл бодож зорьсноо ор тас мартан өөрийгөө л гэлээ гэж битгий бодоорой! Ингэхэд чи минь минийхээ улаан мөнгөний орлогогүй цонж явааг ойлгож байгаа байх аа. Надад юуны өмнө сургууль соёлоо дуусган гэр орноо тохижуулах хэрэг байна гэв. Агнес талархангуй найрсгаар: — Хожмын нэгэн өдрөө чиний авааль гэргий болж чадвал түүн шиг жаргалан надад үгүй гэв. Бүсгүйг Бюлхер гудамжнаа дөхөж ирэхэд Дидерих алхаагаа саан

	— За одоо ч би буцна байгаа даа гэж түгдрэнгүй өгүүлэхэд Агнес:

	— Ингээд зүгээр яваа биднийг хэн юу гэх билээ дээ? Би тэртэй тэргүй гэрийнхэндээ чамтай тааралдаад гудамж талбайн хөл үймээнийг дарагдтал цайны газар сууж байгаад ирлээ гэнэ шүү дээ гэв. Тэгээд Дидерихийг «За даа чи ч худлаа хэлж сурсан эд юм аа даа» гэж бодтол ахиад л бүтэн сайн өдөр үдийн хоол идээрэй гэж урьж байгааг маань битгий мартаарай! заавал очно шүү... гэхэд тэрхэн удаад тэвчээр алдсан Дидерих ихэд баярлан, би байлцах хэрэгтэй юм гэж үү? Би танайхантай хамт байлцах гэж үү? гэв. Бүсгүй аятайхан инээмсэглэж тэгэхгүй гээд яамаар санагдана? Бид хоёрын уулзсаныг манайхан тэртэй тэргүй мэдэх учиртай юм чинь! гэв. Тэр нь үнэндээ уулзах сан, очих сон гэсэн өөрийнхөө сэтгэлийн эсрэг түр хандан, хүүхнээр гуйлгаж гувшуулах гэснийх байлаа. Дидерих тэгээд ч тэдний үүдэн дээр ирчхээд ихэд дүрэмдүүхэн ёсолж төрлөөд шууд эргэв. Замдаа «Юутай зальтай эм бэ! Би л түүнтэй удаан зууралдашгүй» гэж бодож явснаа пивоны газраар орохоор шийдэв. Гэтэл түдэлгүй оруутаа хаалга үүдээ хан ян түгжээд харанхуйд гөлрөн хэсэг зуур нам зогссоноо гэнэт гараа дээш сарвайн гүнзгий амьсгаагаар «Агнес!» хэмээн дуу алдлаа. Амьсгал нь давхцан газраас хөөрөх мэт болсон түүний толгойд «Би юутай аз заяатай хүн бэ? Би хэзээ ч хэдийд ч энэ насандаа ийм аз жаргалтай байгаагүй бус уу» гэх ганцхан бодол энэхэн хоромд эргэлдэв. Тэгэхээр үл барам өнөө хүртэл бүүр цаашилбаас энэхэн хормыг хүртэл үзэгдэл юмсыг буруу танин буруу үнэлж явснаа мэдэрлээ. Юунд би одоо болтол хайран цагаа нөхцөөн пиво ууж, юунд энэ дампуурлаа эд бах болгоном бэ? Еврейчүүл ажилгүйчүүлийн хэн нь ч надад гэм хийгээгүй шүү дээ! Яагаад тэднийг нүдэнд орсон бог, шүдэнд орсон мах шиг ад шоо үзэн зүхнэм бэ? гэж тэднийг хайрлав. Би өнөөдөр өглөөжингөө бухимдаж хилэгнэсэн хүмүүсийн дунд, дайсан болж үзэгдэн буй тэр хүмүүсийн дунд байв гэж үү? Тийм ээ, тэд нар чинь мөн л бидэн шиг хүн шүү дээ! Агнесынх зөв. Үнэхээр би Дидерих энэ биеэрээ зовж зүдэрснээс тэвчиж чадахгүй болон хилэгнэхдээ хоёр гуравхан үг хэлсэн нэгэн эрийг балбачин гайхуулж, худал хуурмагийн туйлд хүрч яг л ухаан бодлоо идчихсэн нэгэн тэнэг гэлтэй агсагнаж бүр сүүлдээ товч шилбэгүй болсон хувцас хунартайгаа тэр чигээрээ өөрийн гэх ухаанаа гээж ердийн л нэгэн хүнээс огтхон ч өөр үзэх юмгүй эзэн хаантан хэмээгч тэрхүү морь унасан баастай бурхны өмнө шалбаагнаа унан, тэдний инээдэм доог болоов шүү. Би, хөөрхий энэ бүсгүйтэй уулзах өнөөдрийг хүртэл юутай гэнэн хонгор, утга учиргүй яваа вэ? Ер нь Агнестай уулзах хүртэл түүнийг эзэмдэн байсан тэр бүх хүсэл эрмэлзэл бодол санааг юм бүхэн нь цөм хүнлэг нигүүлсэнгүй биш ичгүүр сонжууртай мэт санагдав. Тэгэх тусмаа «Агнес минь! Миний сайхан Агнес минь ээ! Чи минь минийхээ хэрхэн чамдаа ухаан алдан дурлан буйг мэддэг ч болоосой» гэсэн ганцхан бодолд улам бүр автагдахад тэр бүхнээ, түүндээ мэдэгдэхээр шийдэв. Учир нь энэ өдрийнх шигээ Агнесын тухайд ахин хэзээ ч тийн сэтгэл уярахгүй болчих вий гэдгээ битүүхэндээ мэдэж байв. Тэгээд л захидалдаа түүнийг хэрхэн гурван жил тэсэж ядан хүлээж өөрт нь ахмадаар сэтгэл ариун, үзэсгэлэн гуа царайтайд нь хэрхэн горьдлого алдран байснаа тоочоод Мальманы хувьд бол айсан буюу зөрүүд загнаснаа дурдан, хутагт ариун бүсгүй түүнийг өчүүхэн муу өөрийгөө тоон болгооно уу хэмээн өлмийд нь мөргөн сөхрөхөд бэлхнээ байгаагаа цохон цохон өгүүлж «Агнес хонгорхон минь, Өлмийд чинь сөхрөн мөргөн буй намайгаа босгоно уу. Тэгвэл чинь би тэнхрэн тамиржиж тэрх элбэрлийг чинь гүнээ санаж энэхэн насаа чамдаа зориулъя» гэж дуусгуутаа сэтгэл хөдөлснөөс уйлан, Агнесын үнэр шингэсэн зөөлөвчит сандлын жинтүү рүү нүүрээ шаан яг л хүүхэд шиг үе үе зогьссоор нам унтав. Өглөө нь сэрмэгцээ Дидерих ор дэрээ засалгүй унтсандаа гайхан цочирхов. Өчигдрийнх нь шуугиант үйл явдлууд түүний сэтгэлд урган тааламжит үйл явдлууд нь судасны цохилт бүрээр зүрх рүү нь гүйвч мөн л сэтгэлд нь тэнэгрэхдээ өөрийнхөө ухаанаа гээн хэтрүүлчхээгүй байгаа даа гэдэг нэгэн сэжиг сэрдхийн буув. Тэгээд захиагаа уншвал тэр нь нэгэн сайхан хүүхэнтэй санамсаргүй тохиолдсоноос ухаан алдан, унаж туссанаас өөр онцын сониучирхмаар юмгүй. Уран сайхан үг хэллэгийг нь үзвээс болдог сон бол өөр бүсгүйг дэргэдээ байлган, эрхлэн жаргах сан гэхээс өөргүй юм болсон байв. Тэгтэл Дидерихэд ямар ч байсан захиагаа явуулалгүй азнах нь дээр санагдав. Ер нь ч өөрөө юманд хөнгөндүү ханддагаа санав. Захиа нь хожмын нэгэн өдөр бүсгүйн эцэг Гөппелийн гарт ч орчхож юун эс үү... Захиагаа тэгээд бичгийн ширээнд хийж байхдаа өчигдөр оройноосоо хойш хэлэн дээрээ юу ч тавиагүйгээ санав. Тэгээд ч юуны өмнө өглөөнийхөө ундаа түлхүүхэн уув. Тамхи татмаар санагдан, тамхиа автал болохгүй хонгорынхоо үлдээсэн сайхан үнэрийг арилгачих нь. Яаж тэнэглэх минь энэ вэ? Хэрхэвч болохгүй гэх нэгэн бодол толгойд нь харвав. Гэвч тэр бодлоо өөрөөсөө түлхэн зайлуулаад, авсан янжуураа асаагаад шинжилгээнийхээ танхим руу явахаар гарав. Ер нь сэтгэл зүрхнийхээ уярлыг хэт эрхэмсэг наалинхай үгсээр илэрхийлэх нь эр хүнд таагүй шиг санагдаж Дидерих сэтгэлийнхээ хайлан уярлыг хөгжмөөр уудлан тайлахаар шийдэн, хүний нэгэн төгөлдөр хуурыг хөлслөн, хөгжмийн хичээлд хэзээ ч тэгж байгаагүйгээр Бетховен, Шубертын эгшиг яруу тунгалаг аясаас чармайн тоглож гарав аа. Түүнийг адьяа гарагт Гөппелийн үүдний хонхыг дарахуйд Агнес өөрөө үүдээ онгойлгож зарц бүсгүй маань бөгс өндийх чөлөөгүй байгаа гэв. Бүсгүйн харцыг ажвал өөрт нь үүд онгойлгох шивэгчин үнэхээр олдоогүйдээ бус гэдэг нь илт байв. Зориуд харуулах гэж зүүж хангир жингэр дуугарах мөнгөн бугуйвчнаа ичингүйрсэн Дидерихийн хараа тусваас Агнес, чи үүнийг санана уу? гэж шивнэхэд Дидерих царайгаа улайлган байж Мальманы бэлэг нь. Чинийх шүү дээ! Би үүнийг чинь анх удаагаа зүүж байна гээд өөрийн нь гарыг халуунаар гаажтайхан атгаж, зочдын өрөөний хаалгыг онгойлгов. Гөппел тэгтэл түүн рүү эргэн: — Энэ тань манай алдуул уу даа? гэж түүний царайг лавлан харснаа түрүүчийн хэлсэндээ харамсах адил төв ёсорхуу болж

	— Ээ бурхан минь. Залуу Хеслинг ноёнтон та, бараг л танигдахааргүй болжээ! гэвэл Дидерих цаана нь зогсоо Агнесыг «За харж байна уу? Аав чинь хүртэл намайг урьдын адил гэнэн хонгор хөвгүүн биш болсныг ажсаныг» гэсэн байртай харан:

	— Харин танай энд л бүх юм хуучнаараа байх шив дээ гээд Гөппелийн төрөл төрөгсөдтэй нь золгов. Үнэндээ тэнд байгсад цөм өтөлж яваа ажээ. Нэн ялангуяа Гөппелийн хацар нь улам шалхайн унжиж цэндийтлээ гүзээлсэн байв. Зээ нар нь өсөж торнисон бөгөөд харин нэгэн хүн үгүйлэгдэх мэт байв. Гэтэл Гөппел авгай мэнд амраа эрэлцсэний дараа 

	— Тийм ээ, тийм. Цаг үе өнгөрсөөр л байна. Тэглээ гээд журамт нөхөрлөл элэх юм биш дээ гэв. Дидерих зоогийн ширээ рүү бусдын адил явахдаа «Та тийм л их далдыг хардаг юм биз дээ» гэж эмээнгүйхэн бодов. Тугалын шарсан махны цаана тээр жил нэг хүн сууж байсан нь үгүйлэгдэв. Тэнд нээрээ юунаас ч үл ялгадаг Агнесын нэгэн авга эгч сууж байсан гэж бодтол баруунтай нь сууж буй Агнес, тэр хөгшнийг хоёр жилийн өмнө өөд болсныг дурсав. Дидерих эмгэнэл илэрхийлсэн авч дотроо «Ашгүй одоо далан хэллэж ам хамар чангаахгүй амар болжээ» гэж бодов. Тэндэх бүх хүмүүс цөм л зад хаагдан доромжлогдсон мэт бүүдгэр дүнсгэр харагдан харин гагцхүү өөрөө л аз олзтой яваа юм шиг санагдахад Дидерих Агнесыг эзэгнэн ширвэн харав. Зочид, хүнд хоолныхоо даруулга амттанаа яг л тээр жилийнх шигээ хүлээн суув. Агнес байн байн хаалга руу хялсхийн сайхан хөх нүдээрээ харуулдах нь үнэхээр нажидтай байв. Дидерих мөн л тэсэж чадахгүй дотроо бүсгүйн эвгүйцлийг хуваалцан хайрлахдаа шууд босон галын өрөө рүү шагайн Тогооч оо! Амтат бялуу! гэж чанга дуудлаа. Түүнийг ширээнээ суухуйд Гөппел түүнд өлзий хутаг ерөөн хундага өргөж тал засан, та тэр жил манайд айлчлахдаа үйлчилсэн шигээ өнөөдөр бас л тогоочоос амттан шаардав. Яг л гэртээ байх шигээ өөриймсүү байх чинь сайхан юм. Тийм үү Агнес аа? гэв. Агнес бүх л сэтгэл зүрхээ илэрхийлэх нэгэн харцаар түүн рүү талимаарваас золтой л түүний нүдийг нулимс бүрхчихсэнгүй ямар ч атугай биеэ барилаа. Агнесын төрөл төрөгсдийн тийм дотночлон мишээцгээхэд хүргэн ах нь түүнтэй хундага тулгав. Юутай найрамдуу эелдэгхэн улс вэ? Бас тэгээд Агнес хонгорхон өөрт нь дурлаж буйг хэлэх үү! Түүнд өөрийг нь ийн хүндэлдэг улс хэзээ ч дайралдаагүй бөлгөө! Ийм байхад нь Гөппел гуайтай бодол санаагаа эс солилцвоос муухай юм аа даа гэж бодов. Харамсалтай нь Гөппел гуай л бахь байдгаараа хоолны дараа өнөөх үймээн самуунуудынхаа тухай яриагаа дэлгэв. Бисмаркийн цэргийн гутлын тахлалтаас арай гэж ангижиртал маань ажилчдад юуны ч хэрэггүй нэг хөөрүү юм гараад ирлээ. Энэ залуу (Гөппел хаантныг ингэж нэрлэж байна) л харин одоо уран үг үглэж цочир хөдөлж байж хувьсгал мэтийг муу ёрдон даллаад толгой дээр цахиур хагалуулах вий... гэвэл Дидерих, оройн дээд цог жавхлант залуу хааныхаа төлөө, чин сүсэглэн дагагч залуусын нэрийн өмнөөс энэ мэтийн хорон санаатныг бут ниргэх ариун үүргээ гүйцэтгэе үү гэж: — Хаантан маань өөрийн биеэр соёрхохдоо «Надад тус дэм болох бүхнийг, чин зүрхнээсээ талархана! Надад саад тотгор бологсдыг хорооно» гэсэн биш бил үү гэж нүдээ гялалзуултал Гөппел авгай за яах вэ харж л байя гэв. Дидерих энэ цөвүүн хэцүү цагт герман хүн бүр өөрсдийгөө хүн гэдгээ харуулах хэрэгтэй гэснээ Агнесын гайхахыг нь хармагцаа улам их бахархах төрх үзүүлэв. Гөппел авгайг, юуны нь хэцүү цаг байдаг бил ээ? Цөвүүн цаг гэдэг чинь эзэн ажилчин хоёр, хэдийд л зэрэгцэн сууж чадахаа байсан цагт л болно шүү дээ. Би хувьдаа ажилчидтайгаа эв түнжинтэй байгаа даг гэв. Дидерих бол харин харимагцаа үйлдвэр дээрээ хатуу журам тогтоон, чангад атгах гэнэ. Юуны түрүүнд ажилчдад социал-демократынхныг үл тэвчиж тэднийг Адъяа гараг бүрд сүмд мөргүүлэх гэнэ. Гөппел 

	— Аа та бүр тэгэх нь үү? Би л ажилчдаа тэгэгтүн гэшгүй. Өөрөө ч атугай зөвхөн даллага орших сугар гарагт л сүмд мөргөнө. Би тэгж тэднийг тэнэглүүлээд яана? Христосын шашин ном бол сайхан л шашин ном доо. Харин тэгэхдээ хамбатаны өгүүлэх үг бүхнийг одоогийн нэг ч хүн үнэмшихгүй шүү дээ гэв.

	Дидерихийг ихэмсэг бардмаар: 

	— Хүндэт нөхөр Гөппел ихэнх ихэс дээдэс нэн ялангуяа миний хүндэтгэн үздэг шүүхийн сурвалжит ноён ассесор Барним мэтийн бүх л хүмүүсийн давхаргынхан цөм л тиймхэн бодолтой байгааг би танд батлан хэлж чаднам. Эцэст гэхэд миний өөрийн бодол ч гэсэн бас л энэ дээ! гэж хэлэхэд түүнийг Гөппелийн хүргэдийн нэгэн болох бяцхан түшмэл дэмжив. Тэгмэгц нь эцгийнхээ царайг эвгүйцэн барайхыг ажигласан Агнес түүнд яаравчлан цай авчирваас Гөппел за танд манай тамхи таалагдана уу! гэж Дидерихийн өвдгийг зөөлнөөр алгадсанаа, — Хүнийхээ хувьд бид нэгэн ижлийг хараа биз гэвэл Дидерих «Үнэн л бол, би чинь танай өрхийн гишүүн болох шахаа шив» гэж бодов. Тэгээд ч албархуу дүрэмдүү төрх гаргахаа болин илүү найрсаг байдлаар яриагаа үргэлжлүүлэв. Гөппел авгайг: — Хэдийд та сургуулиа төгсгөж цол хамгаалах вэ? гэхэд өөрийн оролдон буй хувилахуй ухааны тэрх шинжилгээ нь хоёр буюу түүнээс дээш жилд ч бүтэх эсэхийг мэдэхгүй байгаагаа өгүүлэн, харин тэнд байгсдын хэн нь ч үл ойлгох төвөгтэй нэгэн уусмал гаргаж байгаагаа тайлбарлав. Дидерих, өөрийн нь хэтийн тухай Гөппел тийн сонирхон буй нь жирийн хэрэг бус гэдгийг анзаарав. Үүний нь Агнес ч бас гадарлахдаа яриаг өөр юм руу хандуулж төгсгөв. Түүнийг тэднийхээс үдүүлж гарах болохуйд Агнес хамт гаран би маргааш гурван цагт танайд очно шүү гэж шивгэнэв. Дидерих гэнэт их баярлахдаа зэргэлдээх галын өрөөний нээлттэй хаалгаар аягач шивэгчдийн аяга, шанага, сав суулга угаах дуун хадсаар ахуйг ч эс анзааран Агнесыг шууд тэврэн уруул юуг нь озов. Бүсгүй тэгэхэд бид ингэж байж хүнд харагдвал намайг муу хэлнэ вий гэдгийг чи огтхон ч бодохгүй юм аа даа! гэж гомдонгуй өгүүлэхэд Дидерих нээрээ ч юу билээ гэж бодоод уучлалт болгон ахин ганц үнсье гэхэд бүсгүй үнсүүлэв. Их үдийн гурван цаг гэхэд харьдаг Дидерих энэ өдөр яг хоёр цагт гэртээ ирэв. Бүсгүй ч болзсон цагаасаа өмнө ирлээ. Тэр хоёр уулзаад — Өө, бид хоёр хоёулаа адаглахдаа тэсэж байж гурав ч болгосонгүй шүү. Бид бие биедээ хэчнээн их хайртай юм бэ? хэмээлдэв. Анхныхаа бодвол ус нулимс, айж эмээх юм огт үгүй улам сайхан байсан энэ удаад наран хүртэл цонхоор мишээн өмнө нь зогсоо бүсгүйн өтгөн хонгор үсийг саа утас мэт гялтгануулан, өөрийн нь нүүрийг хүртэл жавхаажуулна. Бүсгүй тэднийд байсаар бараг л дэлгүүр хоршоо хаалган, гэр орныхондоо хэлж харих худал үгээ бэлтгэв. Тэгээд тэндээс гармагцаа гүйв. Дидерих Агнесийг тэгж явж гудамжны хөсөг тэргэн доогуур орчих вий гэж санаа зовон хамт гүйв. Харин тэгж явахдаа бүсгүй биеэ барихаа болин инээж хөхрөн, аз жаргалтай болсноос царай зүс нь хүртэл өнгө орсон мэт байв. Тэр хоёр ийнхүү уулзан учирдаг болж үргэлж баяр баясгалан аз жаргалд умбан байв. Охиныхоо бие сэтгэлийг ийнхүү сайжран жавхаажихуйд Гөппел ч мөн залуужив. Нэн ялангуяа адьяа гарагийн сайхан өнгөрдөг болсныг өгүүлэх юун. Зочдыг үдэш бүрий болтол шуугилдан пунш гэдэг халаасан дарсны хольц шимцгээхэд Дидерих нэг болбоос Шубертийн зохиол тоглон, эсвэл Гөппелийн хүргэчүүлтэй оюутан ахуйн дуу дуулалдан тэднийг Агнес ч даган дуулах буюу хуурдаж байв. Тэр бүрд харилцан бие биесээ харахад тэд цаашдаа хэчнээн аз жаргалд умбах нь илт гэмээр. Тэр хоёр, түдэлгүй байн байн ажлын өдрөөр уулзан, энэ тэр газраар хэсэж зугаалах болжээ. Шинжилгээнийхээ ажлаа хийж байхад нь, үе үе хаалган дээр ирэн Агнесыг гадаа хүлээж буйг мэдэгдэх бүрд Дидерих нөхдөөсөө зововч, ажлаа орхин одно. Тэгээд л уулзмагцаа гудамж, талбайгаар тэнэн, цайны газар, Паноптикум хэмээгч алдар цуутны лавын баримал, үзмэр тэргүүтнээр хэсдэг байв. Агнесийн зураг сонирхдогийн ачаар Дидерих ч урлагийн үзмэр гэгч юу байдгийг мэддэг боллоо. Агнес нэгэн өдөр зургийн үзэсгэлэн үзэж байхдаа зах хязгаар нь тэнгэрийн хаяатай нийлсэн уудам сайхан үзэсгэлэнт нутаг бүхий зургийн өмнө нүдээ онийлгон удаанаар зогсож түүнийг Дидерихтэй зүрх сэтгэлээсээ хуваалцах гэхдээ чи үүнийг сайн хараач, чамд энэ бол өнгийн будаг нялсан даавуу төдийхөн бус харин бид тэртээгээс нь уруудан тэр зам дагаснаа хажуу дахь долоогонын төглийн цаагуур орж, тэр завинаа сууж болох гайхамшигт хаалга байна шүү дээ. Чи тэр завийг хэрхэн далбалзахыг мэдэрнэм үү? Энэ чинь бүлээссэн уснаа гараа дүрэх гэснээс тэгж байна шүү. Тэртээ цаана нь цайран харагдаж буй зүйл бол бидний зорьж хүрэх гэж байгаа манайх. Чи түүнийг харж байна уу? гэхэд Дидерих ам давхцан, харж байна, харж байна гэв. Дидерих тэгж хэлж байхдаа нүдээ бүсгүйнх адил онийлгож, Агнесийн юуг мөрөөдсөнийг цөмийг харах мэт болж сэтгэл хөөрөхөд биеэ барьж ядан, хөтлөлцөн, хүний хөл сэлүүхэн холын нарлаг нутагт очиж аз жаргалтай, амарлингуй амьдрах юм бурж гарлаа. Тэгэвч дорхноо юу юу гэснээ эргэцүүлэн, амьдрал гэгч тийн сайхныг хий бодлогошрон цаг нөхцөөх бус, харин ажил төрөлтэй хөөцөлдөн, өдөр хоногтой өрсөлдөж уралдахаас өөр аргагүй дээ! гэж санав. Царайд нь алжаал үзэгдэх бүсгүй тэгтэл, гэнэт алтан шаргал сормууст нүдээ гялалзуулж хоолойгоо чичиргэнүүлэн, хэрэв завь хөмөрчихвөл яана? гэвэл Дидерих нэлээд шийдмэгхэнээр тэгвэл би л чамайг аварна даа? гэв. Хүүхэн бас л гэнэт завь маань эрэг дэнжээсээ хол, эргүүлэг отлого ихтэй, хөлгүй гүнзгий цээлд хөмөрнө шүү дээ! гэхэд Дидерих: — Хоёулаа л загасны хоол болохоос яах вэ. Ер нь ингэхэд чи надтай өнгөрөх хүн үү, үгүй хүн үү? гэхийн сөгөөгүйтэн, хэсэг зуур гөлөрснөө нүдээ өрөвдөлтэй анин, — Нээрээ тэгвэл яана даа! гээд шүүрс алдав.

	Харин хожим нь Агнес гэнэт хөлсний сүйх дуудан гэр лүүгээ хөдөлсөн нь Дидерихт илт болжээ. Түүнийг царайгаа санчгаа хүртэл барайлгаж, хэрхэн ханиаж буйгаа үзүүлэх гэж оролдож байгаад явснаас хойш Дидерих хэд хоног өнгөрөхөд юутай их нүгэл хийснээ ойлгож түүнийгээ цагаатгах санаатай Агнестай уулзав.

	— Ер нь бид юу болцгоож байна даа? Профессор маань чиний ирдгийг дуулчихсан байна. Цаашдаа ингэж байж болохгүй байх аа. Уньж гунихаас чинь болж сургууль, соёлоосоо ч хөндийрөх нь гэвэл цаадах нь: 

	— Чинийх түмэн зөв. Томоотой эрхэм хүмүүс цагийн нарийн дэгтэй байдаг. Гэхдээ бид тав хагаст уулзсанаас дөрөвд уулзвал яасан юм бэ? гэв.

	Агнесийн тийн царайчлах нь Дидерихэд инээдэмтэй санагдан, үл тоомсорлох занг нь улмаа хөдөлгөв. Үнэхээр эрх тушаал хөөхөд нь саад болох ямар нэгэн хонгор бүсгүй түүнд хэзээ ч хэрэггүй байв. Тийн санагдаад ч зогссонгүй. Түүнийхээр бол Агнес, өөрөөс нь өршөөл хайр хүсэмжлэн, гэрт нь ирчхээд, тэсч ядан хүлээх гэнэ. Тэгүүлэхгүй юм бол эр хүн гэж яваад яах юм бэ? Нэгэнт л энэ хорвоо хайр халамжаар бүүвэйлж байдаггүй хойно аль нэг дайралдсан хүүхэнд унаж тусан уярч, мунгинаад яах билээ гэх мэтсийг санах болов. Хүүхэн тэгтэл тэсэлгүй, ингэж байх нь ямар ашигтай юм бэ? Чи бидэнд бас ч болохтой хөрөнгө зоорь байна шүү дээ. Яах гэж эрх тушаалаар донтож өөрийнхөө зовлогыг зовооно вэ? Ингээд л байвал манд болоо юм биш үү? гэхэд нь Дидерих нүүрэн дээрээ амыг нь аялдавч дотроо байж ядталаа уурлаж түүнийг бүр зориуд хүлээлгэх болов. Тэр бээр улс төрийн аливаа хурал цуглаанд заавал байх учиртай гэж өдрөөс өдөрт л улам бүр оройтож ирдэг болов. Хаврын дунд сарын нэгэн өдөр түүнийг тогтсон болзооноосоо хожимдон ирвэл яг үүдэн дээр нь өөрийг нь нэлээд ажиглангуй харсан жасаа цэрэг хувцастай нэгэн залуу дайралдсанаа Хеслингийн Дидерих ноёнтон уу? гэвэл Дидерих ч Өө, Та... чи... Та тань Букийн Вольфганг ноёнтон уу? гэв. Нетцихийн ихсийн отгон хөвгүүн нь эцгийнхээ захирамжийг даган Дидерихийнд ирж байгаа ажээ. Дидерих шууд л түүнийг уриад дээш өгсмөгцөө гэнэт өрөөндөө Агнесийн хүлээж буйг санан хэрхэхээ үл мэдэн сандрав! Тэгээд аргаа барахдаа бүсгүй дууг нь дуулаад нуугдаг гэж чанга чанга ярьсаар эмээнгүйхнээр үүдээ онгойлговол ашгүй хэн ч байсангүй. Гэвч бүсгүйн тэнд байгааг нь байрнаасаа хөдөлсөн сандал, дэргэдүүр нь өнгөрөхөд хувцаснаас ханхалдаг анхилуун үнэр тэргүүтэн илтгэнэ. Угаалтуур буй харанхуй буланд бүсгүйн нуугдсан нь лавтай болоход Дидерих түшлэгт сандлаа хаалга руу нь түлхэн өрөө тасалгааг минь янзалсангүй шүү гэж гэрийн эзэгтэйг зүхэн жаал дүрэмдэв. Букийн Вольфганг тэгэхэд нь буруу ч цагаар ирэв ээ гэж уучлалт гуйваас Дидерих, — Өө хаанаас аа хаанаас! суугаач гээд шарз архи авчрав. Вольфгангийг цэргийн албанд байгаагаасаа өөр мэдээ чимээгүй явснаа гэнэт орж ирсэндээ ахин ахин уучлалт гуйхад Дидерих өөрөө ч мөн цэргийн албан хаасан хүн юу эс андах бил ээ? гэж цэргийн албыг бахаддагаа, түүнийг өөрийн амьдралын хамгийн сайхан тэмдэглэлт үе гэж тоолж явдгаа, ямар аз жаргалтай аавын хөвгүүд, түүнийг хаадаг бол гэдгээ, ар гэрийн гайтай гачигдлаас болж хагас дутуу хаах болсондоо харамсаж явдаг зэргээ хүүрнэтэл Вольфганг итгэл муутайхнаар инээмсэглэн, адаглахдаа дарга нар нь хүнтэй хүн шиг харьцаж байдаг сан бол арай ч зүгээр байх сан гэхэд Дидерих, — Тэд тантай ч танилцахын хүслэн болж байгаа биз? гэчхээд ганц давлаа гэж бодтол нь харин Вольфганг заримдаа клубт уригдан байснаа энгүүнээр өгүүлээд мөрөө хавчисхийснээ тийм ээ би өөртөө ашигтайгаар бүхэл хуарангуудыг үзэхээр очдог. Тэгсний ч ачаар олон ч социалистуудтай уулзсан гэж хөхөрснөө танд гэхэд тэгж явахдаа би нэг үе генерал ч болдог юм уу гэж явлаа. Алин нь болох вэ гэдгээ сонгож авах л эцэстээ надад хамгийн сонин санагдана гээд хоёр дахь хундага шарзаа уув. Агнес маань өнөөх харанхуй мухартаа суусаар л байлаа. Яасан ч далан хэллэсэн ой гутмаар амьтан бэ гэж бодсон Дидерих тэсэж чадалгүй таны төрхөөр бол та райхстаг чуулганы төлөөлөгч болох буюу эсвэл өөр хөгжөөнтэй юм бүтээж болно доо. Миний хувь төөрөг болбол энгүүн ажил үйлийг ч эрхэлж байгаа юм. Дашрамд хэлэхэд би социалистуудыг өстэй улсаа гэж үздэг. Яагаад тэр бил ээ? гэвэл тэд болбол эзэн хаантай маань цусан өстэй улс байгаа юм гэвэл Вольфганг: — Та үүндээ үнэнээсээ итгэдэг үү? Надад бол эзэн хаантан маань бол социал демократуудыг далдуур талархдаг бөгөөд ажилчны анхны удирдагч болохоос буцахгүй хүн шиг санагдана. Ажилчид л харин түүнийг удирдагч болгохоо зөвшөөрөхгүй байгаа юм гэв. Эзэн хаантны нь сүр жавхланг ийнхүү гутаасанд Дидерих уурсан эгдүүцтэл Вольфганг юу ч болоогүй юм шиг цааш нь ийн өгүүлрүүн: — Та эзэн хаантныг яг л Бисмарк6 шиг цэргийн хүчээр баячуулыг өмгөөлөн ивээхгүй байгааг санахгүй байна уу? Эзэн хаантан маань баячуулын тухайд бол эхэндээ яг л ажилчидтай харьцсан шигээ үзэлцсэн. Харин хожмоо бол дан ганцаар тэд наргүй засаглаж, төрлөж болохгүйгээ ойлгосныг бод л доо! гэвэл Дидерихийн царайд таалж цөхсөн байдал илт үзэгдэнэ. Миний хэлснийг та дайснаас санаа авсан зүйл гэж битгий бодоорой. Харин энэ бол шал ондоо нэгэн энхрийлэл. Тухайлбал: Хэрэв мэдэхийг хүсвэл дайсагнасан энхрийллийн нэг нь дээ гэвэл Дидерих ердөө ойлгосонгүй гэв. Вольфганг

	— За тийм байж болно. Чухамдаа ямар нэгэн энхрийллийн тухайд гэвэл түүнд өөрийн нь яаж ч эс чадах сул тал нь оршдог. Энхрийллийн тухай, таныхаар бол сайхан үйл гэж нэрлэж буй тэр энхрийллийн тань тухай ярьж байна. Ер нь бид цөм л яг манай хаантай адил өөрсдийн бодлогод уудам зай орчныг шаардаж тэгснээрээ, хожмын өдөр нэгэн бүхэл бүл хүчин болох гэсэн залуу хүмүүс л дээ. Бид нараас Бисмарк буюу Лассалыг7 залгамжлагсад хэзээ ч гарахгүй. Гэхдээ өнөөдрийн энэ зүйлийг арай илүүтэй ухаалаг тусгах нэгэн бидний дотроос төрөхийг байг гэх газаргүй. Тийм хүн төрдөг юм аа гэхэд лав таны сайн сайхан үйлийг зөвшөөрөхгүй. Харин хэлдгээр тань, өөрийгөө хэмжээгүй эрх мэдэлтэн болгон дураар аашлах сан гэсэн хүнд бол тэр нэр төр, баатарлаг үйл гэдэг бүхэн чинь өөрийгөө хэтдээ даанч юман чинээ бодолгүй, амиа хорлохтой адил юм аа. Яагаад гэвэл, тэднийг чинь сонгосон хүний үйл ажил нь дотоод сэтгэлгээтэй нь харш байгаа юм... гэвэл Дидерих,

	— Юун үйл ажил вэ? гэв. Вольфганг анзаарсан шинжгүйгээр:

	— Хэрэв л тэрхүү үйл ажил нь яг л өнөөдрийнх шиг дэлхий ертөнцийг хөлжөөж хөгжөөх бол тэр шиг аюул занал гэгч байхгүй гэсэн хэрэг ээ. Манай өнөө үед орчлон ертөнцийнхний хэнбугайд ч айл зэргэлдээгээ илүү харж, билүү долоох гэсний хэрэггүй болжээ. Учир нь гэвэл бүх улс гүрэн нэгэн түвшинд хүрч, хааяа өдрийн од шиг тохиолддог их хүмүүс ховордоход хүрчээ гэхэд. Дидерих:

	— Та өршөө! гэж цээжээ дэлдсэнээ, — Ингэхэд таныхаар бол Германы эзэнт улс үүсэн тогтсон атлаа бидэнд түүнийг залан хөдөлгөх их хүн байхгүй байх нь уу? Бүх хохенцоллерчүүл8 чинь цөм их хүмүүс шүү дээ гэвэл түүнийг дэмжсэнгүй харин инээмсэглэсэн Вольфганг:

	— Та тэр хүмүүсийнхээ тухайд эргэж болгоогтун. Бидэнд ч, тэр хүмүүст чинь ч муу юм нөхцөх вий. Арай овоо байдалд байгаа хаантан ч яг л мань шиг тийм асуулттай тулгараад байна. Цэргийн жанжин болон бүх насаа дайн тулалдаанд зориулдаг юм уу гэхэд тэр дайн тулалдаан нь тийм ч хүсэн далламаар юм биш бололтой. Хүн ард суу билигт баатарчуулын өмнө бөхийх болсон энэ цагт ардын цуутай баатар болдог юм уу гэхэд тэр нь тийм амархан бүтэхээргүй дэг ээ! Эдний аль алин нь сайхан мөрөөдөл шүү. Гэхдээ иймэрхүү сайхан санаашрал үргэлж л базаахгүй төгсдөг шүү дээ гээд ахин хоёр хундага шарз уув. Түүнийг ахиад яриа үүдэн: 

	— За ингэхэд би чухам хэн болдог билээ гэхэд нь «Хэнсэх юу байх вэ. Архичин л болохгүй юу» гэж бодсон Дидерих, үүнтэй чинь нэгийгээ үзэж нэхий дээлээ уралцах уу? Яах вэ? хэмээн өөрөө өөрөөсөө асуун агснаа «Вольфганг цэрэг хувцастай явдаг! Бас тэгээд шуугиан чимээгээр Агнес айж сандран өнөөх харанхуй булангаас гарч ирдэг. За тэгээд л юу болно гээч!» гэхчлэн энэ тэрийг эргэцүүлснээ юуны л түрүүнд Вольфгангийн ямар үзэл санаатайг мэдсэнээс хойш боллоо гэж тайвшрав... Тэрээр ийм үзэл өвөрлөж байж үүний эрх тушаал хөөцөлдөх ч дээ гэж бодсоноо түүний сургуульд байхдаа Германы утга зохиолоор зохион бичлэг хийхэд хурц тод дүрслэлтэй бичдэгт нь үл ойлгогдох далд санаа их байсныг нь нэхэн санаад «За за энэ хүн тэр л чигээрээ байна. Яг л жүжигчин шиг шүү. Эднийхэн ч бүхэл гэрээрээ ийм улс юм. Еврей омгийн эх нь дээр үед залуудаа ший жүжгийн газар л байсан юм гэнэ билээ» хэмээн бодов. Дидерихийн талийгаач эцгийн шарил дээр Бук авгайн ирж, өөрийгөө ихэд хүндлэх болсныг нь түүний хөвгүүн нь ийнхүү өөрийнхөө этгээд уран цэцэн, хачин хэл яриа, төрх байдал, цэргийн дарга нартай танил тал болсон гэх мэтээрээ цөмийг нь гөвчихжээ.

	«Сурвалжтаны Барним ноёнтон юу гэсэн бил ээ? Би чинь чухамдаа Нетцихийн ёстой унаган иргэн нь шүү дээ. Би ямар ч гэлээ эднийхнийг удам судраар нь жигших учиртай!» гэж бодсоноо Вольфгангийн онигордуу зовхи, махлаг булцгар нүүр, үл мэдэг монхордуу хамар, бодлогожуу нүдийг ажиглавал Вольфганг босон: 

	— За гэртээ харьцгаагаад уулзамз. Ирэх улиралд би улсын шалгалтаа өгнө. Одоо Нетцихийн өмгөөлөгчийг ганцхан ирээдүй нь хүлээж байна. Харин танайх юу болж байна даа? гэхэд Дидерих цаг гарздалгүй байж зун болоход докторын зэрэг горилсноо дуусгах хэрэгтэй гэв. Вольфгангийг гарах болоход Дидерих «Иш чи ч мөн тэнэгүүдийн нэг юм даа. Хүүхэн ирчхээд байгааг анзаарах ч үгүй байх гэж дээ» гэж бодов. Цаг үеийг Вольфгангаас арай илүүтэй ойлгож байгаа буюу хайрт бүсгүйгээ харанхуйд тэсвэртэй хүлээж суугаад сэтгэл хангалуунаар буцаж ирмэгцээ хаалга нээвэл Агнес амаа алчуураараа таглан цээжээрээ сандлын аравч бөгтрөн сууж байв. Хүүхний улайж пэмбийсэн нүд нь: Танилтайгаа шарз ууж чалчиж байж харанхуйд бүтээх шахан уйлуулсныг нь илтгэв. Дидерих тэгэхэд өөртөө цаглашгүй их гэмшив. Хөөрхий бүсгүй надад үнэхээр хайртай ажээ! Хайртайдаа ч миний тийн зовоохыг минь тэвчин суусан байна шүү гэж бодох тусмаа л гараа алдлан бүсгүйн зүг ухасхийж, усан нүдлэн уучлалт гуймаар санагдав. Гэвч тэгж уяран нялуурснаас хожим ажил цагаа алдах явдал ундрах вий хэмээн айж биеэ барин бүсгүйд зөвхөн тохойгоо өгөв. Үнэндээ Дидерих хатуу сэтгэл гаргах сан гээгүй. Мөн Агнесийг ч байдлаа зориуд дэвэргэсэн ч байж мэднэ гэж бодоод хайнгадуухнаар духан дээр нь үнсээд, — Өө, чи чинь энд байсан юм уу? Би чамайг ирснийг ердөө анзаарсангүй шүү гэвээс бүсгүй нэгийг хэлэх гэснээ зогтусан дуугүй болов. Дидерих тэгэхэд тэр хүн чинь аль хэдийнээ яваад өгсөн гэсэн байртайгаар: 

	— Еврейн тэр гөлөг бараг л өд сөд наах нь халаг болжээ! Юутай ой гутмаар вэ? гэснээ өрөөн дотуураа нааш цааш алхлан дуугаа өндөрлөөд тэд бол бидний цусны өстөн мөн! Тэд ямарваа нэгэн юманд болгоож айлдагтун! гэхээр нарийн боловсорч мэргэшээд тэгснээрээ ариун бодгальт германчууд биднийг нулимж байна! Ийм еврейн чөтгөрүүдийн омойтож явахыг нь төгсгөх цаг болсон биш үү! Зүй журам гэгчээ цээжлэн мөрдөгч тэд, одоо амаа жимийх болсон. Саяын амьтны чахраасанд би заяатай л найтаачих шахав! гэж Агнесийг улам тавгүйтүүлэн хашхирав. Бүсгүйг юу ч эс өгүүлэхэд Дидерих мөн л холхисоор энэ бүгд бол цөм л надтай уулзах гэж манайд хүн ирдгээс болж байна. Чамаас л болж би энэ авс шиг өрөөнд новшрох боллоо! гэхэд Агнес доройхноор бид уулзалгүй зургаа хонолоо шүү дээ. Адъяа гарагт чи бас л очсонгүй. Тэгэхээр нь би чамайг намайгаа хайрлахаа болчихсон юм биш байгаа гэж айв гэвэл Дидерих хүүхний өмнө түр зогтуссанаа дээрээс нь хяламхийн хараад хонгор минь чи миний үнэн голоосоо чамд хайртайг одоо батлуулахааргүй мэдэх болсон бус уу. Харин долоо хоног бүр авга эмч нарын чинь нэхсэн хатгаснаа шагшихыг сонсох нь залхуутайн дээр одоо хүртэл улс төр ойлгодоггүй эцэгтэй чинь маргах нь бүүр ч төвөгтэйг ойлгоорой гэв. Доошоо харан буй Агнес тэгэхэд нь: — Урьд өмнө зүгээр сайхан л байсан шүү дээ. Аав та хоёр үг хэлээ ололцоод эвтэй аятай байсан бус уу гэвэл Дидерих цонх руугаа эргэн гудамж руу харав. Тийм ээ, тэр үнэндээ Гөппелтэй ихэд түнш байхаасаа цэрвэх болжээ. Учир юун гэвэл өөрийнхөө данс хөтлөгч Зетбир өвгөнөөс сонссоноор бол Гөппелийн үйлдвэрээс гардаг целлюлозын чанар муугаас хонжоо нь буурчээ. Тэдний үйлдвэрт түүнд захиалга өгөхөөс больсон бөлгөө. Тэгээд л хүргэн хөвгүүн хүчтэй гэгчээр Гөппелд эрээд олдошгүй эрдэнэ, сураад олдошгүй сувд болгоход өөрийг нь Агнес эцэгтэйгээ үгсэн бахь шиг тас хавчих гэж хөөцөлдөх мэт болоход Дидерих ууртайяа түүн рүү эргэж:

	— Ингэхэд хонгор минь бид хоёрын хэрэг бол бид хоёрынх л байх ёстой. Харин бидний хооронд эцэг чинь хошуу дүрэх юун. Бидний харьцаа нэгэн хэрэг. Аа харин ураг төрлийн барилдлагаа холбоос өөр хэрэг шүү. Би ёсорхуу зантай хүн эдгээрийг тодорхой заагтай байлгах гэж боддог юм гэв. 

	Агнес агшин зуур хөдлөлгүй сууснаа гэнэт бүхнийг ойлгосон байртай босов.

	Чавга шиг улайсан бүсгүй үүд рүү эргэвэл Дидерих гүйцэж Агнес минь! Би чамайгаа гомдоохгүй юм сан гэдэг шүү. Чамайгаа хязгааргүй ихэд хүндэлдгээс би бүгдийг хэлмээр байна. Ингэхэд би адьяад очиж чадна шүү дээ, гэснээ өөрийн нь өгүүлснийг сонсоогүй юм шиг Агнесийг гөлрөхөд

	— За битгий уурла л даа. Инээ л дээ. Чи бараг малгайгаа ч авсангүй шүү гэж аргадваас бүсгүй малгайгаа авав. Дидерих түүнийг диван дээр суу гэвэл бүсгүй суув. Мөн тэгэхээр үл барам бүсгүй түүнийг үнсэв. Үнсэн байхдаа уруулд нь инээмсэглэл тодровч нүд нь гөлрөнгө хүйтэн хэвээр эргэлдэх бүсгүй, гэнэт өөрийг нь хар хүчээр тэвэрвэл Дидерих энэ намайг үзэн ядахдаа ингэв гэж айснаа өнөөдөр юутай сайхан бэ? Тийм үү хонгор Агнес минь? гэвэл Агнес малгайгаа өмсөх зуураа «Баяртай» гээд шүхэр, цүнх рүүгээ гар сарвайв. Дидерихийг

	— Чи яасан их яарнам бэ? гэхэд Агнес аль хэдийнээ хаалга хүрч, самбарыг нь налан зогтуссанаа

	— Өөрөөр би чамайгаа яаж гялайлгах билээ дээ?.. гэв.

	— Үгүй юу болчихоо вэ? гэсээр Дидерихийг очвол бүсгүй эхэр татан уйлсанд мөрийг нь аргадангуй илбэн за юу болсон бэ? гэвэл бүсгүй улмаар мэгшин асгаруулав. Агнес! Агнес! битгий уйл л даа бидэнд ямар ч муу юм тохиолдоогүй шүү дээ гэж сэтгэлийг нь засаж ядаад бүр сүүлдээ цөхрөхдөө, надад битгий гомд л доо гэвэл сэтгэл ихэд хямарсан бүсгүй арай хэмээн:

	— Би тэвчиж байж чадашгүй нь. Уучлаарай! гэв. Тэврэн диван дээр авчрахад уйлахаа намдсан бүсгүй, — Уучлаарай! Би биеэ барьж болсонгүй гэснээ өөрөө, өөрөөсөө асуусан янзтай, — Ингэхэд би яамаар байна? Үгүй, Үгүй энэ бол зөвхөн уурласных уучлаарай гэв. Дидерих, бүсгүйг халамжтай хүлцэнгүйгээр сүйхэнд суулгав. Гэртээ орж иртэл энэ бүхэн нь цөм жүжиг шиг, ердөө л урхидах гэсэн цэвэр мэх мэт санагдав. Тэрхэн мөчөөс эхлэн өөрийн нь эсрэг ямар нэгэн далдын хөнөөл хуримтлан түүний эрх чөлөө, хэргэм зэрэг хөөцөлдөхөд нь ямар нэгэн хандлага нөхцөх мэт болбоос тэр бээр өөрийнхөө бие даасан эр хүн болохоо илтгэх, огцом ширүүн зангаа хадгалан, бас ч заримдаа дуугаа үе үе зөөлтгөн намбархахаар тогтов. Тэгээд ч адьяа гарагт Гөппелийнд очихдоо дайсны бүслэлтэд байгаа мэт их соргог, найрамдуу бус, хэнд ч автмааргүй байв. Ажил төрлөө хэдийд дуусгах вэ? гэцгээхэд нь

	— Би ч өөрөө мэдэхээ байчхаад байна. Гаргаж авах гэж буй уусмал маань магадгүй маргааш ч олдож, эсвэл ойрын хоёр жилдээ ч олдохгүй байж мэднэ гэв. Дашрамд хөрөнгө мөнгөө ээж минь мэддэг юм шүү дээ гэдгээ зориуд цохон тодосгож өөрөө худалдаа наймаа мэт эсэн бусан юмаар хөөцөлддөггүй. Харин залуу насаа алба ажилд зориулна гэвэл Гөппел хөгшин мөнөөх л амьдралын үнэ цэний тухай яриагаа дэлгэв. Дидерих яриаг нь зориуд таслан,— Би өчигдөр Шиллерийн бүх ботийг худалдав. Одоо ихэстэй эн чацуурхах гэх шунал зовлонгүй болон амарч үзэгдэл юмсыг өөрөө ухаалаг харах боллоо гэчхээд Агнесийн хэрхэн уйтгартай суухыг мэдмэгцээ зовов. Агнес түүнээс хойш өөрийн нь ир гэсэн цагт л ирээд шинжилгээ судалгааны байр буюу эсвэл пивоны газар луу явахад нь яваад өгдөг болжээ. Түүнийг нэгэн удаа махны дэлгүүрийн өмнө хиам хараад үүн шиг сайхан урлаг хаана байна гэснээс хойш Агнес зураачдын гайхамшигт бүтээлийн өмнө зөгнөн бодлогошрохоор Дидерихтэй хамтад уран зургийн үзмэрийн газар луу нэг ч удаа явах гэсэнгүй бөлгөө. Тэдний уулзалдах нь хэт цөөрөхөд Дидерих үгүйлэхдээ тэсэлгүй гомдол гарган

	— Чи урьдынх шигээ биш болжээ хэмээн зэмлэхэд Бүсгүй

	— Би хүлээж байна гэв. Дидерихийг

	— Юугаа тэр бил ээ? гэхэд бүсгүй

	— Анх танилцсан үеийн Дидерих шиг төрхтэй болохыг хүлээнэ. Би тийм нэгэн өдөртэй золгох байх аа гэв. Бүсгүйн зөгнөснийг юу болж дуусах бол гэхдээ Дидерих айх болов. Гэтэл ажил төрөл нь арай сайнаар дуусан төдий л бүдэрчихмээргүй ганцхан ам шалгалт үлдэн амьдралын шинэ босгоноо сэтгэл хөөрүү золгов. Агнесийг сарнай цэцгийн баглаа барьж аз жаргал ерөөхүйд Дидерих золтой л асгаруулчихсангүй, сэтгэл уяран насан туршдаа хайртай явахаа Агнест андгайлав. Ихэд баярласан бүсгүй аавыгаа наймааны ажлаар түр мордох болсныг мэдэгдвэл Дидерих:

	— Цаг сайхан, тэнгэр ч ойрдоо цэлмэг байх нь, бид үүнийг завдан ашиглавал яасан юм бэ? Иймэрхүү завшаан бидэнд хэзээ ч тохиолдсонгүй гэв. Тэр мөдхөн хөдөө аялахаар шийдэв. Шугуйт нэрдээ таарсан үзэмжит байгальтай сууриныг мэддэг Агнест

	— Хоёулаа тийшээ очъё. Тэгээд өдөржингөө хамт байя гэвэл Дидерих:

	— Бас шөнөжингөө хамт байна гээч гэв. Тэр хоёрыг аялахаар галт тэрэгний буудал дээр ирвэл хуучны бяцхан галт тэрэг хөдлөх гэж байв. Тэднийг үдшийн бүрэнхийд харанхуй харагдах аяны өрөөнд ороход хөө тортог болсон дэнлүүгээ улаач бүсгүй асаав. Бүхэл замын турш тэврэлдэн цонхоор жирэлзэн өнгөрөх эх зах нь үл үзэгдэх тариалангийн талбайг сониучирхан, болдог сон бол галт тэрэгнээсээ буучхаад үдшийн бүрэнхий дэх цэлийн харагдах тэртээх тал руу хөтлөлдөн одох сон гэж санагалзан явав. Сэтгэл нь ихэд яаран догдолсноос тав аравхан айлтай замын өртөөний гацаан дээр буучих шахсан тэр хоёрыг галт тэрэгний сэтгэл сайтай улаач бүсгүй ашгүй сүрэл дээр ч унтуулсангүй, тэд буух газраа ирэв. Тэр хоёрыг уудам саруулхан хашаан доторх хөдөөгийн нэгэн буудлын газрын бүдүүн дүнзэн авдраас нь керосин дэнлүү зүүлттэй нэгэн том зочдын өрөөнөө орвол гэрийн эзэн бололтой слав омгийн залирхуу нүдтэй нэгэн эр нэн ялангуяа Агнесийг «Өршөөнгүй хатагтай» хэмээн ихэд хүндэтгэлтэйгээр тосов.

	Харилцан бие биеэ мөрөөдөхийн далдын хүслэнд автсан тэр хоёр тийнхүү нэг доор түр ч атугай байх болсондоо бас ч бага зэрэг аягүйрхэв. Гэвч оройн хоолоо идээд л унш гээд гэрийн эзний өмнө нь тавьсан сонин сэтгүүлүүдээс ч барих гэлгүй шууд л асарт гэрийн орогнох давхарлагдаа яахин шиг шалавхан оръё гээд дэгдэлзэн суув. Тэгсээр арай гэж гэрийн эзнийг цааш харахад нь нүдээ ирмэлцээд шатаар өгсөв. Гэрэл нь асаагүй, үүд нь онгорхой өрөөнд оруутаа тэврэлцээд авав.

	Нар мандсан бололтой.

	Хашаан дотор тахиа буудай түүн хүмүүсийн чөлөө заваараа суудаг ширээнээ нисэн буун, нисэн буун харагдав. Тэр хоёр тэнд цайгаа ууцгаая гээд бууцгаав. Тэнгэр цэлмэг дулаан. Саравчнаас ногоон өвсний үнэр ханхлан, цайны амт гоц байв.

	Жаргалд умбасан тэдний өмнө амьдралын нь үүд хаалга нь нээлттэй задгай юм шиг байв. Гэрийн эзний заан өгсөн зам харгуйгаар өдөржингөө явж сонирхох сон гэсэн тэд гэрийн эзний ор дэвсгэр өрөө тасалгааны аятайг магтаад: 

	— Та хоёр хуримынхаа аялал зугаалгаа хийж байна уу? гэхэд 

	— Таачихлаа шүү! гэж дуу алдаад хөдлөв. Чулуун шигтгээстэй тэндхийн гол зам нь зуны дунд сарын наранд олон өнгөөр солонгорно. Холоос харвал яг л талд зээглээстэй чулуу шиг харагдана. Бөөр бөөрөө дэрлэсэн замын хоёр хажуугаарх хуучивтар модон байшингууд, сүүний мухлагийн хонх нь орох гарах хүний тоолон хангинана. Хөдөөдөө хоторхуу дэгжин цөөн хүмүүс бүгд л сүүдэр бараадан бид л эндхийн гангачуул даа гэмээр явах нь үзэгдэнэ. Агнес хөдөө газрын гангачуулд зориулсан малгайн үзмэр бүхий дэлгүүрийн өмнүүр гарахдаа: 

	— Итгэмээргүй юм даа! Энэ чинь Берлинийхэн гурван жилийн өмнө өмсөж байсан малгайн маяг байна шүү дээ! гэв.

	Тэд явсаар суурины зах дахь нэгэн хайсны амьтан холхисон хаалгаар гарав. Талд буудайгаа хураасан, хөх тэнгэрт хараацай шууд гүн уснаа шумбагч загас адил элэн халина. Тэртээд тариачдын суурин, гэр халуун өдрийн зэрэглээнд эрвэлзэн ой тайга нэвсийн хархан чулуу шигтгээстэй зам нь хөх тууз гэлтэй гялталзана. Агнес Дидерих хоёр хөтлөлцөн олон таван үг ч үгүй аль тэртээх багадаа сургуульд заалгасан аянч хөвгүүдийн тухай дуугаа дуулалдав.

	Дидерих тэгж явахдаа Агнесийнхаа цовоо сэргэлэн царайг харах гэж зориуд үе үе аргилдуу аялан бүсгүйг харах бүрд тэсэлгүй үнсэн, 

	— Чинийхээ хэчнээн хөөрхөн, хэчнээн сайхныг одоо л би харъя гэхэд царай нь улаа бутран алтан шар сормууст нүд нь цогтойёо гялалзагч бүсгүй энэ зун би юутай наргиантай байна вэ? гэж амьсгаадахад нь хоёр хөхний хоорондох гадуур цамцны нь нугалаас толийно. Агнес ташаа нарийн гол шиг биеийнхээ уран нарийн хүзүүнээ урт хөх алчуур намируулан явав.

	Дидерихийн хувьд гэвэл эхлээд гадуур хүрмээ дараа нь дотуур хантаазаа тайлсан авч халууцан сүүдэр бараадахын хүслэн болов. Тэгтэл буудайг нь хараахан хураагаагүй тариалангийн захад сайхан үнэрт улиас мод дайралдав. Агнес сүүдэр хармагцаа суусан Дидерихийн өвдгийг нь дэрлэн хэвтэв. Агнес хайрттайгаа ийн эрхлэн тоглон хэсэгхэн зуур сааттал алжаан ядарсан Дидерихийн нойр хүрэв. Дидерих сэрмэгцээ хайртыгаа дэргэдээ суухыг хараад нойрмоглохоо болин баясгалантайгаар инээмсэглэвэл Агнес:

	— Хонгор минь чи чинь ийм хөгжөөнтэй царайтай бил үү? гэвэл

	Дидерих: — Уучлаарай би цай чанах хэрийн дугхийв гэсэн чинь, үгүй би зөндөө унтчихаж, чи минь уйдав уу? гэв. Тэгэхэд Агнес нээрээ л түүний дэргэд зөндөө удаан сууснаа мэдээд гайхав. Тэгтэл Дидерих унтаж байхдаа үсийг нь илбэн байсан гарыг нь холдуулаад босов. Тэр хоёрыг тариалан дундуур буцан явтал нэгэн юм замд харлаад байхаар нь зориуд дөхөн тариан түрүүг ярвал элгэн малгай хүрэм нэмнээ, улаан өнгөтэй зүс дүйсэн халхгар том өмд бүхий нэгэн өвгөн сууж байв. Агнес Дидерих хоёр түүнийг сайн харж авахаар бишрэнгүйгээр гүнээ мэхэсхийвэл сайх өвгөн тэр хоёрыг нүдээ гялалзуулан харав. Тэр хоёр тэгэхэд үг дуу ч үгүй үлгэр домгийн нэгэнтэй учирсан мэт бие биесээ хараад дэргэдүүр нь гүйх шахам өнгөрөв. Эргэн тойрноо ажвал өмнө нь хүний нутаг, хүний газрын тариалан зурайн алс тэртээд нь хачин байшинтай бяцхан суурин үзэгдэх нь хөлгийн жолоог энтээ рүү залсан нь өөрий нь хил залгаа харь улсынх руу орчхов уу гэмээр аж. Тэр хоёр үдийн хоолоо буусан айлынхаа гадаа наранд тахиа шувуудын дунд галын өрөөний нээлттэй цонхоор аяга шанагатайгаа зөөн идсэн нь Дидерихэд дээдсийн биеэ барьсан хатуу зарчим хаачив аа? гэхээр сонин таатай байв. Дидерих

	— Би эндээс өөрөө ч явахгүй, чамайг ч явуулахгүй гэхэд Агнес

	— Тийм дээ, яалаа гэж явах бил ээ? Кюстринед суугаа найз бүсгүйгээрээ аавд захиа бичүүлчихгүй юу. Чамайг тэнд байна гэж бодно гэв. Нэлээд амраад хоёул ахин түрүүчийнхээ явсны этгээд дэх алсад далгуун хүрд нь эргэлдэн агч гурван том салхин тээрэм торойх, гол мөрөн шуугин шуугин урсах тэр зүг зугаалахаар хөдлөв. Тэр хоёр сувгийн дотор нэгэн завь байхыг хөлслөн түүгээр усны мандалд хөвөн өмнөөс нь тосон хөвөх нэгэн хунгийн дэргэдүүр анир чимээгүйхнээр өнгөрч нөгөө эрэгт хүрч завиа алгуурхан зогсоов. Агнес бүсгүй дүү нар болон ээжийн нь тухай шалгааваас Дидерих тэд нарынхаа хэчнээн хайр халамжтайг болон өөрөө ч тэдэндээ хязгааргүй хайртай халамжтай болохоо өгүүлэв.

	Уг нь Дидерих тэд нарыгаа зургаа илгээ гэсэн ажээ. Бодвол одоо тэд нар нь бас л өсөж лавтайяа хөөрхөн болсон юм уу, хөөрхөн эс боллоо гэхэд төлөвшин томоожин сэтгэл сайхантай болсон байх нь эргэлзээгүй гэнэ. Дүү нарын нэг нь, Эмми яг л Агнес шиг яруу найрагт дуртай.

	Дидерих хоёр бүсгүй дүүгээ асрамжлан өсгөөд хоёулыг нь бүтэмжтэй хүнтэй нийлүүлэх бодолтой ажээ. Ээжийгээ бол өөрийнхөө нутаг усанд дэргэдээ аван асрах гэнэ.

	Мөн бага балчир байхдаа хэрхэн христос бурхны мэндэлсэн өдрөөр тахилга тахин сүлд наадам наргиан хэрхэн хийн шинэлсэн хийгээд үдэш бүр үлгэр домог сонсон «гиншингүй» залбирал үйлдэж байснаа цөмийг нэгд нэгэнгүй тоочин хөөрөв. Ярианд нь гүнээ уярсан Агнес тэгэхэд шүүрс алдан ээжтэй чинь танилцах юм сан. Би өөрийнхөө ээжийн зүсийг үзээгүй юм шүү дээ гэхэд амьдралын золгүй явдалд сэтгэл уярсан Дидерих бүсгүйг өрөвдөхдөө үнсэв. Тэгээд бүсгүйн сэтгэлийг мөнхөд тайвшруулах нэгнийг хэлэх л юм сан гэх бодол төрөхөд түүнийгээ хүчээр умартах гээд чадсангүй. Агнес тэгтэл сэтгэл рүү нь өнгийнө үү гэмээр нүд рүү нь ширтсэнээ

	— Би чинийхээ сайхан сэтгэлтэйг мэднэ ээ. Гэтлээ чи заримдаа сүү шиг сэтгэлээсээ ангид аашлах шиг болдог гэвэл Дидерихийн нуруу руу нь хүйт оргив. Бүсгүй ахиад л

	— Миний сэтгэл өнөөдрийнх шиг амгалан байгаагүй гэвэл Дидерих гэмшингүйгээр

	— Чиний сэтгэл дандаа л надаас болж түгшиж байдаг юм уу? гэв. Агнес

	— Би ер нь хэт эрэмшүү, хэт хөгжөөн шуугиантай хүмүүсээс үргэлж айдаг. Тэгээд ч багаасаа үерхсэн бүсгүйчүүлтэйгээ ч зиндаархахаасаа дөлөн, заримдаа бүр хардаж сэжиглэхэд ч хүрдэг байлаа. Аз болоход миний тэгснийг тэд маань анзаардаггүй сэн. Надад жааханд минь дүрлэгэр том нүдтэй хүүхэлдэй байлаа. Хөөрхий ээжийгээ нас элснээс хойш тэр хүүхэлдэйгээсээ салдаггүй байсан боловч харин түүндээ зүрхэлж ядан хүрдэг байв. Учир нь тэр хүүхэлдэй дүрлэгэр том нүдээрээ надыг ямагт өрөвдсөн шинжгүй гөлрөн «Ээж чинь бурхан болчихсон, тэгэхлээр бүгд л чамайг одоо яг л миний хардаг шигээр харна даа» гэх шиг байдаг сан. Тэгэхэд нь түүнийг хэвтүүлчхээд нүдийг нь аниулчихмаар болдог ч би зүрхэлж чаддаггүй байв.

	Ер нь би тэртэй тэргүй тийн өөрийгөө ширтэн буй хүнийг түүн лүгээ адил харуулахгүй байж чадахгүй шүү дээ. Үнэхээр ч бүгд л тиймэрхүү нүдтэй байдаг байлаа. Заримдаа харин... гэснээ нүүрээ түүний мөр лүү шигтгэн

	— Чи минь ч хүртэл намайгаа бас л тийм л нүдээр харах юм. 

	Хоолой дээр нь бөөн юм тулаад ирэх шиг болсон Дидерих Агнесийн нурууг илбэн чичиргэнэсэн дуугаар

	— Агнес минь. Чи минийхээ чамдаа хайртайг даанч мэдэхгүй юм даа. Сэтгэлээр хэчнээн шаналж байсныг минь яаж мэдэх вэ дээ.

	Үнэхээр би чинийхээ гуа сайхан ариун тунгалгийг хэнд ч хиртээгдэлгүй хэвээрээ байгаасай гэхдээ гурван бүтэн жил хүлээсэн юм шүү хэмээв. Ийн өгүүлж байхдаа түүний зүрх сэтгэл нь уяран хайлж тэгэхээр ч үл барам тэднийд анх очсон оройгоо бичээд одоо хүртэл илгээлгүй ширээндээ хадгалан буй нэгэн захиандаа юу юу гэж бичсэнээ хүртэл нэгд нэгэнгүй тоочив. Агнес тэргүүнээ цэх болгон тэсэн ядан сонсохдоо амаа ангайв. Бүсгүй тэгэхэд:

	— Тийм ээ, би чамайг яг л над шигээ байсан гэдгийг сайн мэднэ ээ гэв. Дидерих

	— Чи бид хоёр бол нэгэн махбод, нэгэн сэтгэл гээд бүсгүйг чанга гэгчээр тэврэв. Гэтлээ тэр даруйхандаа сэтгэл хөөрснөөс юу ч хэлчхэв дээ гэж хирдхийн цочин: «Агнес одоо ч бүр намайг юу хэлэхийг хүлээж байна» гэж бодов. Тэгээд нэгнийг хэлмээр санагдсанаа больж тэвэрсэн гараа сулруулав. Бүсгүйг чөлөөтэй хөдөлж эхлэхэд нь Дидерих юу ч болсон энэ удаад л лав шаардахгүй нь байна гэж санав. Тэгээд бие биесээ харалгүй тавилцмагцаа хоёр алгаараа нүүрээ гэнэт таглан уухилбаас яагаад тэгснийг нь ч шалгаалгүй зөвхөн үсийг нь илбэн тайвшруулан хэсэг суув. Тэгтэл Агнес дээрээ зах хязгааргүй мэлтийн хөхрөгч огторгуйн уудмаас өгүүлнэм үү гэлтэй:

	— Энэ жаргалангаа мөнх гэж би бодож болох уу? гэснээ өөрөө өөртөө хариулах мэт, — Их л сайхан байна даа, муугаар төгсөх вий гэвэл Дидерих цөхрөнгүйгээр:

	— Тэгэх ч учиргүй. Чи үнэхээр аз жаргалтай болно гэдэгт итгэж байна уу? Хэрвээ би чамайгаа алдваас аз жаргалан гэдгийг үзэхгүй. Үгүй тийм бус! Чи намайгаа дорхноо умартан өмнөө өөрийгөө угтан тосох өргөн дэлгэр амьдрал руу хөл алдан арилна. Тэгснээс үхсэн минь дээр хэмээн бүсгүйг өөр лүүгээ татахуйд Агнес түүний хацарт хацраа наан чихэнд нь энэ усыг чи хар л даа яг л нуур далай шиг мэлтийж байгаа биз. Аргамжаанаасаа алдуурсан завь маань хэрхэн биднийг энд авчрав даа. Чи нөгөө уран зургийг сананам уу! Түүний өргөн мандалд нь бид нэгэнтээ сэтгэл зүрхээрээ аялсан бус уу! Хаашаа бид зорилоо! гэснээ дуугаа улам намсган, — Хаашаа бид зорилоо! гэв. Дидерих тэгэхэд нь юу ч эс дуугарав. Агнес тэгтлээ түүнд наалдав уу! Эсвээс Дидерих түүнийг өөр лүүгээ тэгтэл татав уу! гэж чанга тэврэлцсэн тэр хоёр уруулаа нийлүүлснээ завины ёроол руу далд ороод явчихлаа. Тэр хоёр хэзээ ч тийм тачаалтай тэврэлдсэнгүй бөлгөө. Агнестай амьдралаа холбоно гэж бодоход урьд нь Дидерих нэг л зүрх алддаг байсны учир нь түүнд бүсгүйн эрхэм чанар дутагдалтай мэт санагддагаас болдог байжээ. Тэгтэл одоо тэрээр түүнийхээ хамаг сайн сайхныг олж мэдрэх шиг болоод гүнээ сэтгэл ханав. Гэтэл тэднийг ахин ил гартал завь гэнэт нэгийг мөргөн, Дидерих Агнесаа алдсанд бүсгүй савж унав. Дидерих хүүхнийг босоход нь туслахын оронд айсандаа духаа арчин, хүйтэн царайлан буруу харж юу болов оо! Энэ чинь завь шүү дээ. Болгоомжтой байхгүй бол болохгүй гэснээ сэлүүрийг шүүрэн, завийг ухраав. Улам ойртон ирж буй эргийг харан явсан Агнес нэгэнтээ халти эргэвэл цаадах нь түүнд айдас хүрмээр баргар царайлчихсан харагдлаа. Харанхуй болох тусам тэр хоёр буусан газраа түргэн очих гэж улам улам яаран алхаж байснаа сүүлдээ бүр гүйж эхлэв. Агнес өглөө ирэх ааваасаа өрсөж харих хэрэгтэй байв. Тэднийг арай гэж буусан газраа ирэхэд алсад галт тэрэгний орилох нь сонсогдвоос Дидерих уурсангуйгаар

	— Хэлэн дээр юм тавиулдаггүй шүү гэв. Тэгээд л юмаа халти мулт хумин, байрныхаа хөлсийг төлөөд гүйсээр галт тэргэнд дөнгөж ортол цаадах нь хөдлөв. Амьсгаа нь ашгүй дарагдахад яарч сандрахдаа юмаа мартчихаагүй байгаа гэхтэй болсон тэр хоёр бие биесээсээ хулган тус бүрдээ нэг бүдэг дэнлүү бараадан сууж бүхэл замын турш ийн бодлогошруун: Галт тэрэгний цонхны цаана жирэлзэх энэ тал хөндий биднийг дуудан аз жаргалд эс умбуул луу! Тэрээр бас бүр өчигдөрхөн биш бил үү! Гэвч одоо болоход бүх юм өнгөрчээ. Сэтгэл онгойлгох их хотын маань гэрэл яагаад эс үзэгдэнэ вэ!

	Тэр хоёр Берлинд ирмэгцээ нэг унаагаар ч харих гэсэнгүй. Дидерих Агнесийг халтихан харж салах ёс гүйцэтгэх шүү болоод гудамжны морин сүйхэнд гүйн оров. Дидерих ганцаараа болмогцоо: «Ингээд өнгөрөх шив» гэж бодоод санаа алдав. Цааш нь тэрээр бас «Ээ дээ бүр хутганы ирэн дээр гарлаа шүү. Юутай хийтэй бүсгүй вэ! Өөрөө л завинаас зуураад байсан шүү. Намайг тэгж байж усанд булхуулах гэсэн байх нь зөв зөв. Тэгж байж намайг өөртэйгөө суулгах занганд оруулах зорилготой байж л дээ. Гэвч хүүхнүүд шуламс шиг зальтай ч гэсэн харчуул биднийг яалаа гэж тийм амархан дөрлөөд авчих билээ. Бурхан минь, энэ шуламс тэр үед Мальманыг хэрхсэн шигээ намайг энэ удаа золтой л дөнгөчихсөнгүй. За яах вэ ингээд би хашир хүн боллоо. Харин одоо үүгээрээ болих минь гэж бодов. Дидерих тэр өдрөөс эхлэн шинэ тевтончуултайгаа наргиж үдшийг өнгөрөөж байхаар шийдэв. Ингээд тэрээр өдрийн цагаар гэртээ бус харин сургууль дээрээ байж лаборатори, ам шалгалтдаа бэлтгэхээр жаал юм хүм цээжилж, үдэш нь өнөөдүүлтэйгээ нөхцөн айргийн газар сууж суучхаад, шөнө дүлээр гэртээ харьж, шатаар өгсөх бүрдээ сэтгэл түгшин зогсдог болжээ. Өөрийнхөө үүдийг зориг алдран нээхэд харин ашгүй хэн ч байдаггүй байв. Тэгэх бүрд дотор нь бяцхан амсхийх боловч гэрийн эзэгтэйгээс хэн ч ирээгүй биз гэж лавлан үгүй гэсэн хариу сонсоод санаа нь сая нэг бүрэн амардаг байв. Харин хагас сарын дараа нэг захиа ирлээ «Яадаг билээ» гэж бодон сууснаа задалж ч үзэлгүйгээр бичгийн ширээ рүүгээ чулуудсанаа тэсэж чадалгүй ахин авч өөрөөсөө хөндийвтөрхөн барьж байгаад өгүүлбэр бүрийг өөнтөгч байдлаар уншвал: «Би юутай аз заяагүй вэ! Би чам дээр очиж зүрхлэхгүй байна. Чи ч баярлах биз! Бидний хооронд ийм ханан хад ургасан нь юутай аймшигтай вэ! Чи үүнийг ойлговол сайн сан» «Бидний хооронд болсон бас болох гэж байгаад болохоо байсан бүхний хувьд намайг уучилна биз, за дүүрч надад амьд явахын ч хэрэг алга, чи минь хуучин амьдралдаа эргэж орсон биз» гэх мэтийн зүйл байсанд захиаг хумхин хүүхэнд аль эрт бичээд одоо хүртэл явуулаагүй захиа нь хэвтэж буй хогийн хайрцаг руу чулуудав. Харин нэгэн шөнө түүнийг оройхон гэртээ харьж явтал ар талд нь сэжигтэй байрын хөлийн чимээ гарав. Эргээд хартал өөрийг нь тэврэхээр хоёр гараа урагш сарвайлган ирж явсан эмэгтэй хүн зогтусав. Дидерих гүйсээр байрандаа оронгуут үүдээ түгжив. Сайх бүсгүй үдшийн бүрэнхийд ганцаар хоцров. Дидерих дотуур шатаар өгсөх зуураа ийн бодруун:

	«Яав ч гэрлээ асаахгүй юм шүү. Учир нь гэрэл гарах нь уу гэж горьдон өрөөний минь цонхыг харуулдан зогсохоос тэр хүүхэн буцахгүй даг шүү! Тэрээр эцсийнхээ горьдлогыг таслахаар энэ усан бороог ч юман чинээ санахгүй зогсож байгаа байх шүү... Тэгснээ гэнэт Агнесыг өрөвдөх шиг болж уг нь ингэж байх нь тохирохгүй л дээ гэж бодохдоо цонхоо нээхээр ухасхийх гэсэн боловч дорхноо болин дотуур үүдээ хан ян түгжиж унтахаар хэвтэхдээ «Хонгор минь биеэ барина шүү» гэж өөрөө өөртөө өгүүлэв. Тэрээр тэнэг амьтан өөрөө өөрийгөө зовоож байна шүү дээ. Юуны өмнө би л санасандаа хүрэлгүй болохгүй гэж өөрийгөө зөвтгөн бодохыг оролдоно. Өглөө нь тавгүй шиг өндийхдөө Тэр хүүхэн заяатай л хөөдчих шахлаа. Одоо миний хэчнээн тэсвэртэйг лавтайяа мэдсэн буйз. Тиймэрхүү хатуу сэтгэл гаргаж чаддагийг минь мэдэж аваг! Үгүй тэгээд тэр чинь байж байж мацаг өдөр гэгчээр шөнийн усан бороонд гуйлгачин шиг тэнэж явах нь юу ч юм дээ! Ёстой л нэг тартагтаа тулж дээ! гэж бодсоноо ямар ч байсан түүнд хэзээ ч найр тавихгүй юм шүү гэж өөртөө өгүүлээд урьдчилан хөлсийг нь төлсөн гэсэн ч хаяж хүний идэш болгохоос л биш гэж харамссаар байраа солихоор шийдэв... Тэгтэл азаар нэгэн оюутан байр хайж байгаатай дайралдан, өгөөд даруйхнаа хотын хойд дүүрэг рүү нүүв. Суурьшсаныхаа дараа удалгүй шалгалтаа өгөөд чөлөөтэй болохтойгоо зэрэг шинэ тевтончуултайгаа өглөөнөөс аваад үдшийн бүрэнхий болтол найрладаг болов. Түүнийг нэгэн өдөр шинэ суусан гэртээ иртэл нь хаалгач танайд айлчин ирчхээд хүлээж байна гэвэл «Вибель ноёнтон надад баяр айлтгах гэж ир ээ биз» гэж бодсоноо арай өнөөх сурвалжтаны Барним ноёнтон биш байгаа даа! гэж бас ч горьдсоор үүдээ таттал харин Гөппел зогсож байхыг хараад ухрав. Мөн л өөртэй нь адилхан хэрхэхээ мэдэлгүй сандарсан Гөппел:

	— За юу болоов дээ фрак өмсчихсөн яг л манайд очдог шигээ гоёсон.

	— Би докторын үнэмлэхээ дөнгөж авчхаад байна гэв. Гөппел:

	— Аа тийм үү! Ажил үйлс тань өлзийтэй болог гэж ерөөв. Дидерих түгдрэнгүйгээр

	— Та яаж манайхыг олов оо? гэвэл цаадах нь:

	— Таны хуучин эзэгтэй хараажаар хэлдэггүй, тэгэхдээ олох өөр арга бий гэв. Тэд тэгээд бие биесээ харцгаав. Гөппел өвгөн улам бүр тайвшрахад Дидерих түгшиж эхлэв. Ингээд аль эртнээс болгоомжилж байсан, бараг хором бүрээр умартах сан гэж буй сүйрэл, тэрхүү гай нь хар толгой дээр нь буух болжээ. Юу ч гэсэн амсхийхээр суутал Гөппел:

	— Охин минь санаа сэтгэлээр унаад арга буюу ирэх боллоо гэв. Дидерих сэтгэл зовсон янзтай

	— Аа тийм үү? Юу болов? гэвэл өвгөн толгойгоо өрөвдөлтэй сэгсрэн:

	— Унтууцан уурлах нь их бөгөөд тэр нь явж явж сэтгэл санаа, толгой тархинд нь халтай даг аа. Охин минь бүр сэтгэлийн зовлонд автан, уйтгар гунигт унаж гүйцэв. Би жаахан сэргээх гэсэн, ердөө болдог юм биш. Харин та адьяа гарагт манайхаар нэг ороод гарахгүй юу гэхэд нь Дидерих «За юутай ч болов аврагдах шиг болов. Харин одоо л бодолтой байя» гэж бодоод бяцхан тайвшран ёсорхуу болж: — Би ч өөрөө танайд очих сон л гээд байгаа, харин миний эзгүйд галдаагийн бие нь муудсан учир намайг даруй ир гээд болдоггүй. Тэгээд ч профессор багш нартайгаа ч салах ёс гүйцэтгэж чадалгүй өглөө мордох гэж байна даа гэхэд нь Гөппел өвдөг дээр нь гараа тавиад,

	— Хеслинг ноёнтон! Энэ тухайгаа эргэж нэг бодоорой л доо. Хүн ер нь бусдадаа тус болох жамтай юм шүү гэж айвуу тайвуухнаар хэлээд тэсэж суухын аргагүй болтол нь ширтэв. Дидерих:

	— Даанч бол... гэж шивнэлээ. Гөппел:

	— Бидний ярьж байгаа энэ зүйлийн хувь заяа таны л гарт байна гэхэд гол руу нь хүйт оргих шиг болсон Дидерих:

	— Яагаад тэр бил ээ! гэв. Гөппел:

	— Та ойлгож байгаа. Тийм үү? гээд сандлаа хойшлуулснаа, — Агнес намайг танайх руу явууллаа гэж бодоогүй биз? Охиндоо би таны хойноос гүйхгүй гэж ам өчгөө өгсөн юм. Гэвч би сэтгэлийн зовуурь эдлэн дуугүй явахын оронд тантай нүүр учран ярилцъя гэж шийдээд ирсэн билээ гэв. Гөппелийнхэнтэй гэр бүлийн хэлхээ холбоогоо бүрмөсөн таслахаар шийдсэн Дидерих өөрийгөө хамгаалахаар зориг шийдэн:

	— Гөппел ноёнтон! Би тантай ганцхан ажил төрлийн л холбоотой байя. Авгай хүүхний талын хэрэг явдлыг сонирхох зав надад алга гэвэл Гөппел:

	— Тэр ч тийм л дээ. Одоо үеийн та нарын хэн нь ч зөвхөн сэтгэлдээ хөтлөгдөн гэр бүл болцгоохгүй нь ойлгомжтой. Тэгэх тусмаа байдал бидэнд улам ч аятай бус уу? Бид дэм дэмдээ хөдөлбөл хэн хэнд маань ашигтай биш үү? Та эцгийнхээ үйлдвэрийг өргөтгөх гэвэл Агнесийн инж мэдээж таны л мэдлийн хөрөнгө болох шүү дээ гэснээ түүнээс нүдээ эс салган:

	— Одоохондоо би таны гүйлгээнд нэгэн түм хоёр мянган марк оруулж чадах байна, түүн дээр бас цаас үйлдвэрлэх целлюлоз хэчнээнийг бол төчнөөнийг өгч болох юм. Тэгэхэд нь " Хараач хөөе! Хүссэнийг нь л зөвшөөрчихвөл нэгэн түм хоёр мянган маркаар бужигнуулах нь байна шүү!" гэж бодсон Дидерих:

	— Гөппел ноёнтон, та намайг ердөө ойлгоогүй явна даа. Би гэрлэх бараалхах тухай ердөө ч бодоогүй хүн шүү. Түүнд чинь их л мөнгө хэрэгтэй болох байх даа гэсхийвэл цочих шиг болсон Гөппел албаар инээмсэглэн:

	— Би өөр юм ч бас нэмэрлэж чадна л даа гэв.

	Дидерих бас л зөвшөөрөх янзгүй байсанд хэрхэхээ мэдэхээ байсан Гөппел өвгөн:

	— За тийм байж. Ингэхэд та ер нь яалгах гээд байна даа? гэв. Дидерих:

	— Би яалгах ч гээгүй байна. Охины чинь бие базаахгүй байгаа бол муу л байна даа гэвэл нэгийг шийдэн, зориг шулуудсан байртай болсон Гөппел өвгөн:

	— Хүндэт Хеслинг ноёнтон, ингэж болохгүй, нэгэнт хайраа авалцан сэтгэлдээ гал дүрэлзүүлсэн болохоор тэр галыг тордон айл гэр болох талынхаа л юмыг бодно шүү дээ гэв. Өвгөнийг нүд салгахгүй ширтэхдээ амаа болгоомжтой мурийлгасан Дидерих:

	— Та бүгдийг мэдсэн хэрэг үү? гэвэл Гөппел:

	— Баттай мэдсэн юм алга аа гэв. Дидерих ихэмсгээр:

	— Ямар хачин юм болоод байна даа? гэвэл Гөппел

	— Би охиндоо итгэдэг юм шүү! гэв. Улаан цайм дайраад үзэхээр шийдсэн Дидерих:

	— Үгүй, та эндүүрч байна! гэвэл уурласнаас санчгийн нь үсний уг хүртэл улайх мэт болсон Гөппел

	— Танд ч би бас л итгэсээр яваа юм сан! гэв. 

	Дидерих ч мөчөөгөө өгөлгүй үзэлцээд байхаар шийдэн:

	— Та намайг хэт басаагүй биз дээ? гэснээ гараа халаасандаа шургуулан сандлынхаа аравчийг налбал Гөппел тэсэж чадалгүй босон харайж:

	— Үгүй! Би таныг ийм яльгүй амьтан гэж хэзээ ч бодоогүй. Харин тэгтэл та тэдний өрөөсөн нь байсан юм санж! гэв. Аль болохоор тайван төрх үзүүлэхийг оролдсон Дидерих:

	— Та тань бараг амь мэлзэлцэх нь үү дээ! гэвэл Гөппел:

	— Мөн дөө! Охины нь толгойг эргүүлчхээд дараа нь эцгийг нь буудах нь дутаа юу? Энэ тань танай тэр гайхамшигтай нэр төр гэгчтэй таарах юм гэж үү? гэж хашхирав. Дидерих ч бас уурлан:

	— Нэр төр гэхэд та юу гэж ойлгодог вэ? Охины тань толгойг би эргүүлээгүй! Тэр тань өөрөө л шар цавуугаар наалгаж, шалзан хадаасаар хадуулах нь дутуугүй надтай зууралдаад байсан шүү дээ! Энэ бол таны өөрийн тань авир төрх биз ээ! гэснээ улам шатаж

	— Таныг охиноо анхнаасаа тийм дэгтэй байлгасныг чинь хэн батлах юм бэ? Намайг аргадаа оруулж авах гэхдээ та мөн ч элдвийн арга хэрэглэж байх шив дээ! гэв. 

	 бол улам ч чанга хашхираад авмаар болсон Гөппел гэнэт эмээсэн янзтай хоолойгоо чичиргэнүүлж:

	— Ийм ариун явдлын тухайд уурлацгаахаа больё. Агнест тайван байхаа амласан юм аа гэхэд Дидерих доогтойхон инээмсэглэн

	— Энэ бүгд тань цөм заль мэх байна шүү. Таны саяхан өгүүлснээр бол Агнес таны энд байгааг мэдэхгүй нь байна шүү дээ гэв. Өвгөн тэгэхэд гэмшингүйгээр инээмсэглэн:

	— Санаа нь зөв бол учрыг нь олж цөхөх юухан байх вэ. Тийм биз дээ. Хүндэт ноён Хеслингтэн минь гэхэд нь нэг их эв түнжинсэж нялуурах маань ч яамай даа гэж бодсон Дидерих:

	— Таны хувьд би ноён Хеслингтэн биш харин ноён доктор юм шүү! Мэдэв үү? гэж хариу хашхирав.

	— Аа тийм бий гэж шүд зуун өгүүлсэн Гөппел, — Ингэхэд таныг өөрөөс тань өөр хэн ч «ноён доктор» гэхгүй байгаа биз? Тэгж хэлбэл таны загатнасан газар маажсан шиг болдгийг би яахан мэдэх вэ дээ гэвэл Дидерих: 

	— Та бүр байн байн сүүлдээ миний цол гуншныг минь доромжлох нь шив дээ гэв. Гөппел түүнийг ширэв татан:

	— Би таныг доромжлоогүй бид хоёр ямар нүгэл хийлээ гэдгээ л дахин асуух гэсэн юм. Та үнэндээ хараа биз дээ гэхэд царай нь үл ялих улайсан ч дүүрсэн хэрэг үзэлцээд л байхаас гэж шулуудсан Дидерих:

	— Таныг тэгж зүтгээд миний ёс суртахуун ч сэрэхгүй эцэг эхийн үнсэлтээс өөрийг үзээгүй өнгөн цэврээ алдчихсан бүсгүйтэй суухгүй гэв. Гөппелийн уур хилэн нь дүрэлзэн шатахаар байсан авч тэсэх сөгөөгөө алдан уухилахгүйгээ л хичээн:

	— Та хэрэв охиныг маань тэр үдшээс хойш уйтгарласныг харсан болоосой доо. Хөөрхий минь сэтгэлийн шаналаа даахааргүй болсон нь бүр илт болоод байна. Муу охин маань эцэг эхээ мартаад зөвхөн таныг л гээд байна, анхны сэтгэлтэй хүн нь та л юм гэхэд Дидерих

	— Би энийг тань яахан үнэмших билээ дээ намайг танай босгыг алхахаас өмнө Мальман гэгч нэгэн хүн танайхаас угжны хурга шиг салдаггүй байсан биш үү гэв. 

	Цээж рүүгээ дэлсүүлээд авсан юм шиг хойшоогоо ухарсан Гөппел айлд суусан залуугийн зоргоор тийм л байсан гэж үзэж болох уу даа? Ганц ч гэсэн эвгүй харагдсан хүнд итгэж болох уу даа? гэснээ цааш нь хүүхдийнхээ төлөө эх шиг сэтгэл тавихыг надад хэн ч шаардсангүй. Гагцхүү нийгмийн өмнө хүлээх үүрэг маань тэсэж байхын аргагүй болсон байна шүү дээ гэв. Дидерих тэгэхэд нь ум хумгүй дорхноо эргэн явган суугаад нээлттэй байсан аяныхаа хайрцагт юмаа янзалж гарав. Ард нь зогсоо Агнесийн эцгийн эхэр татахыг сонссон түүнд сэтгэл бачимдахгүй байхын аргагүй биз. Түүний сэтгэл үймрэн олонтоо ярьдаг байсан эр хүний сайхан сэтгэлт үзэл Агнес ба түүний хөгшин эцгийн зовлон шаналлыг хөнгөтгөн нимгэлж гялайлгадаг юм аа гэхэд хайр сэтгэлтэй байсных нь эмгэнэлт явдал хямран шаналгав. Гөппел үүдээ дэлгэн гарч дотуур өрөөний гудмаар хөлөө чирэн холдсоор гаднах үүд хаах нь цөм содноос содон сонсогдов. Ингэж бүх юмаа өнгөрөөгөөд юм нь дундуурхан хайрцаг руугаа толгойгоо шургуулан өөрийн эрхгүй эхэр татан уйлав. Орой нь Шубертийн эгшиг яруу аясаас төгөлдөр хуурнаа жаахан тоглов. Сэтгэлээ тийн засахын зэрэгцээ Дидерих зүрх зоригоо чангатгахаар шийдэн ийн бодруун:

	— Вибель ноёнтон хэзээ л ингэж над шиг нялуурч байлаа. Нийгэмлэгийн үзэл суртлаас юу ч нялзаахгүй Мальман мэтийн новш ч надаас илүү зүрх зоригтой хатуу догшин байсан биш бил үү? Ер нь надаас өөр хэн манай нийгэмлэгээс ийнхүү уярч хайлж байна даа. Намайг ээж л ийм болгочихсон юм ээж шиг уяруу хайлуу Агнес мэтийн хүүхэн л энэ цөвүүн цагт ганц баллана шүү гэж бодов. Цөвүүн цаг бодогдуут зовж зүдэрч өлсөж даарахыг умартан унтерденлинденээр пиг дүүрч хилэнтэй бужигналдан байсан олон хүн нүдэнд нь үзэгдэн, уриа лоозон хашхиралдах нь чихэнд сонсогдох шиг болоход бүхнийг үзэгч тэнгэр бурхны амилсан хувилал гэгддэг эрх төгс эзэн хаантны гэгээн дүр нүдэнд нь ургаж хад асга шиг царайгаа хүрлийлгэн, харвах цахилгаан шиг мэлмийгээ гялалзуулахад хэдэн түмэн хүн хэрхэн толгой бөхийлгөн өлмийд нь сөхрөх нь үзэгдэв. Дидерих тэгэнгүүт өөртөө яагаад яагаад яаж ч чадахгүй байсан шүү тийм л байх хэрэгтэй хэдий чинээ л дарж нухаж байхгүй аваас энэ муусайн борчуул чинь толгойгоо сөөхийлгөөд өндийх улс байгаа юм. Ер нь ингэхэд Гөппел охин хоёр надаас юугаа шаардах бил ээ? Агнес нэгэнт нас бие гүйцсэн бүсгүй болохоор хүүхэдтэй байсан ч надад ямар хамаа байна аа! Тийм үү дээ! гэж өөрийгөө зоригжуулснаа дурлахгүй юманд өөрийгөө хохирооно гэдэг чинь тэнэг хэрэг шүү дээ.

	Үгүй ингэхэд хэн л энэ тоост хорвоод намайг гэдэг билээ дээ гэж бодов. Тийн бодох тусмаа би чинь юутай зөв хүмүүжээ вэ гэж өөртөө бахархах боллоо. Үнэндээ түүнийг нийгэмлэг, цэрэг империализмын уур амьсгал хар амиа бодсон цэвэр бэртэгчин болгоод төрсөн хотдоо даруйхан очиж цаг үеийн шилж сонгосон зүг чигээрээ замнах болгожээ. Дидерих тэгэх нь ч бас чамлагдан шинэ ёс суртахуун үзэл суртлаа гадаад байдал төрхөөрөө илтгэмээр санагдаад маргааш өглөө нь Минтель гудамжнаа орших ордны үсчин дээр очин дээд зиндааныхан цэргийн дарга нарын дунд ихэд дэлгэрч буй тэр байдлаар үс сахлаа засуулахаар болов. Өнөө болтол язгууртны төрх намбыг эрхэмлэн байсан ч хараахан энэ өдрийнх шигээ бие махбодоороо эрхэмлээгүй бөлгөө. Дидерих оочийнхоо хоёр үзүүрийг яг л эзэн хаантан адил дээш нь өнгөцдүүлэн эргүүлчхээд толинд харвал тэр нь галзуурсан барынх адил сэрвийн сүр оруулж үл танигдахаар болгосонд өөрөөсөө сүрдэв.

	 

	Боол 2 (e-nom.mn)

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Австри, Пруссийн хооронд үүссэн дайн 1866 онд Австрийн ялагдлаар дуусжээ. Бас Франц, Германы хооронд үүссэн дайн 1771 онд Германы ялалтаар дуусаж, Эльзас, Лотрннгийг бүхэлд нь эзэгнэсэн Германы эзэнт улс хэмээгч бий болон I Вильхелм хаан ширээнээ суужээ.




	[←2]
	 Тевтон - манай он тооллын өмнөх 300-гаад оны үед байсан Герман аймаг. Он тооллын өмнөх 105-аад оны үед ромчуудын эсрэг аян дайн хийжээ.




	[←3]
	 Штеккер (1835— 1906) Вильхельм II хааны ордны намч улс төр шашны харгис зүтгэлтэн «Христосын социалист нам» гэгчийг социал демократуудтай тэмцэхээр үндэслэн байгуулагч.




	[←4]
	 Темлельхофын тал — Хуучин Берлиний цэргийн гарнизон байсан бөгөөд тэр үедээ хавар намрын цагт гвардийн цэргийн жагсаал ёслол болдог байсан газар. Одоо бол Берлиний онгоцны буудал буй талбай.




	[←5]
	 Седан - Бельги улстай хил нийлсэн Умард Францын бяцхан хот. Энэ хотын орчим 1870 оны 9-р сарын 1-нд Германы цэрэг Францын тэр үеийн эзэн хаан гуравдугаар Наполеоны цэргийг бут цохижээ.




	[←6]
	 Бисмарк (1845—1898) нь 1847—1862 он хүртэл Пруссийн улсын хурал ба холбооны хурлын зүтгэлтнээр ажиллаж байгаад ерөнхий сайд болмогц тэр үеийн үндсэн хуульт хөрөнгөтний ёсыг эсэргүүцэн төрийг дээрээс нь шинэчлэлт хийн Германы хөрөнгөтний үндэсний үзлийг дэвэргэн нэг улстай эвсэн, нөгөө улстай дайтах бодлого баримталсан хүн.




	[←7]
	 Лассал (1825—1864) нь зохиолч, сургаалч, оппортунист хүн байжээ. Тэр бээр 1863 онд нийт Германы ажилчдын холбоог үндэслэн байгуулжээ. 1848 онд хувьсгалд идэвхтэй оролцсон, хоосон санаархагч, социалист түүний гол алдаа нь үйлдвэрчний байгууллагын болон эдийн засгийн тэмцлийг бүрмөсөн үгүйсгэсэнд оршмуй.




	[←8]
	 Хохенцоллер — 1191 оны үеэс эхлэн удамлан угсаа залгамжилсан Нюренбергийн тэнгэрлэг язгууртныхан хэмээгсдийг хэлжээ.

